
Pól Ó Donnchú agus Bríd Nic Roibeaird, Coláiste Feirste, a bhain áiteanna amach in Ollscoil
Mhic Aoidh i nDoire le Dramaíocht a dhéanamh. 

Rath ar Thorthaí an Tuaiscirt
Treasa Bhreathnach 

FUAIR 12,000 dalta ó thuaidh a
gcuid torthaí Ardleibhéil agus
Leibhéal AS maidin inné agus
d’éirigh níos fearr leo ná daltaí
i Sasana nó sa Bhreatain Bheag.  

Is é seo an chéad bhliain den
ghrád nua A* a bheith i bhfei-
dhm agus baineadh A* amach i
9.3% de scrúduithe ó thuaidh i
gcompáráid le 8.1% i Sasana

agus sa Bhreatain Bheag.
Bhain níos mó cailíní ná

buachaillí an grád A* amach i
mbliana - 8.3% de chailíní i
gcomparáid le 7.9% de
bhuachaillí a bhain amach é i
Sasana agus sa Bhreatain
Bheag agus i dTuaisceart na
hÉireann.  

Tá lucht na Gaelscolaíochta ó
thuaidh sásta leis na torthaí a
bhain siad amach.

Deir Micheál Mac Giolla
Ghunna, príomhoide
nuacheaptha ar Choláiste
Feirste i mBéal Feirste: “Anu-
raidh d’éirigh le 100% de na
daltaí dhá cheann nó níos mó
de ghráid A-E a bhaint amach.
I mbliana chuir muid go sun-
tasach le líon na ndaltaí sna
ranganna Ardleibhéil a fuair na
barrghráid A*-C.”  

Deir sé chomh maith ““Lena

chois sin d’éirigh thar barr le
daltaí áirithe – fuair dalta
amháin dhá cheann de na gráid
nua A* sa Ghaeilge agus sa
Mhata, agus grád A san Fhisic.
Léiríonn sé seo arís gur féidir le
daltaí sa Ghaeloideachas fei-
dhmiú agus gnóthachtáil i
ngach ábhar ag an leibhéal is
airde – d’ainneoin blianta fada
den tearc-infheistiú agus den
tearc-acmhainniú.”

Deir Leas-Phríomhoide
Choláiste Caitríona i gContae
Ard Mhacha, Séamus Mac
Dháibhéid, “Tá muid thar a
bheith sásta leis na torthaí i
mbliana, tá feabhas tagtha ar
na torthaí go ginearálta i gcom-
paráid le torthaí na bliana seo
caite agus feabhas tagtha ar
thorthaí ábhar áirithe.”  

Ar lean ar leathanach 26

Romaigh á
ndíbirt ón
Fhrainc
TÁ an Fhrainc tar éis tús a
chur le díbirt Romach as an
tír mar chuid d’oibríocht
chun fáil réidh le campan-
na mídhleathacha.

Bhí oifigigh Rómánacha
ag súil le dhá eitilt le teacht
isteach i mBúcairist aréir le
79 Romach.  Tá rialtas
Nicolas Sarkozy ag súil go
n-eiteofar 700 Romach
amach as an tír faoi
dheireadh mhí Lúnasa. 

Deir rialtas na Fraince
gur foinsí gáinneála
mídhleathaí, caighdeán
maireachtála dochreidte,
dúshaothrú gasúr, stria-
pachais agus coireachta iad
campaí na Romach. 

“An buille
ba throime
fós ar an
nGaeilge”
An bhfuil moltaí an Uasail Mhic Cárthaigh á gcur i
bhfeidhm ag an Rialtas cheana féin i ngan fhios dúinn?  
IS FÉIDIR go mbeidh ról na
Roinne Gnóthaí Pobail, Comhio-
nannais agus Gaeltachta  lagh-
daithe go mór faoi 2030 nó nach
mbeidh siad ar an bhfód in aon
chor.  

Agus é ag scríobh do Gaelscéal
na seachtaine seo, deir an Dr
John Walsh ó Roinn na Gaeilge,
Ollscoil na hÉireann, Gaillimh,
go bhfuil rian Bhord Snip Cholm
McCarthy le mothú go láidir ar
Chlár um Infheistíocht Chaipitil
an rialtais do na blianta 2010-16. 

Dá gcuirfí i bhfeidhm moltaí
McCarthy ba iad “An buille ba
throime fós ar an nGaeilge” iad,
dar leis. 

Tá mearbhall ar an bpobal i

gcoitinne faoi thábhacht na
Dréacht-Straitéise 20 Bliain don
Ghaeilge dar leis an Dr Walsh; is
beag an tábhacht atá le tuarascáil
an Chomhchoiste um Ghnóthaí
Turasóireachta, Cultúir, Spóirt,
Pobail, Comhionannais agus
Gaeltachta i gcomparáid leis an
tábhacht a bhaineann leis an
gClár um Infheistíocht Chaipitil
atá glactha go huile is go hiomlán
ag an Rialtas.  

Moltaí atá sa Straitéis ach is
tuarascáil atá glactha ag an rial-
tas é an Clár um Infheistíocht
Chaipitil.

Is féidir anailís iomlán ó John
Walsh a léamh ar l. a 3.  

Peinteagán
chun labhairt
le WikiLeaks 
DAR le bunaitheoir Wik-
iLeaks, Julian Assange, tá
an Peinteagán réidh chun
labhairt mar gheall ar na
15,000 doiciméad rúnda
atá fós i seilbh WikiLeaks. 

D’iarr an suíomh
cúnamh ar arm na Stát
Aontaithe chun aon eolas a
d’fhéadfadh aon saorá-
naigh a chur i gcontúirt a
thógáil amach. 

Ag deireadh mhí Iúil
scaoil WikiLeaks le trí
nuachtán mhórchúiseacha
idirnáisiúnta os cionn
75,000 cáipéis rangaithe
mar gheall ar an gcogadh
san Afganastáin. Tá sé i
gceist acu scaoileadh le
cnuasach eile faoi cheann
coicíse nó mar sin. 

Uisce Láibeach
ó thuaidh
Danny Brown

AG leanstan ar chlár faisnéise
ar UTV, cuireadh státseirb-
híseach sinsearach sna Sé
chontae ar fionraí a fhad is atá
fiosrúchán ar siúl ar an dóigh
inar tugadh bata is bóthar do
bhaill Bhord Uisce Thuaisceart
Éireann.

D’fhógair Conor Murphy,
Aire Forbartha Réigiúnda,
nach raibh áit Paul Priestly
insealbhaithe agus go raibh se
i dteagmháil le ceannasaíocht
na Státseirbhíse maidir leis an
scéal.

D’éirigh an chonspóid is
déanaí as eachtra a tharla i mí
an Mhárta i mbliana nuair a
dúirt Murphy go dtiocfadh leis
go mbeadh Uisce Thuaisceart
Éireann i mbaol cás cúirte de
bharr an dóigh inar bronnadh
conarthaí.

Bhí amhras ann ag an am nár
cloíodh leis na rialacha nuair a

bronnadh 24 conradh ar luach
£28.5 milliún.

Ag an am, tugadh bata is
bóthar do Chris Mellor,
cathaoirleach an Bhoird, agus
do Ruth Thompson, Declan
Gormley agus John Ballard.

Ina n-áit, ceapadh Máirtín Ó
Muilleoir, Peter Bunting, Law-
son McDonald agus Kevin
Steele.

Dúirt Murphy, atá ina bhall
de Shinn Féin, agus é ag míniú
cén fáth nach raibh áit Priestly
insealbhaithe, gur labhair sé
leis ar an ghuthán agus gur
ardaíodh ceisteanna áirithe.

Diúltaíonn an tAire sonraí ar
bith a thabhairt ach tuigtear go
mbaineann siad le bord
neamhspleách athbhreithiú-
nais a rinne an tuarascáil ar na
conarthaí conspóideacha.

D’fhógair an tAire Murphy
Déardaoin go bhfuil sé sásta
freastal ar chruinniú coiste
den Roinn an mhí seo

chugainn. Beidh cruinniú ag
an choiste sin inniu, Dé
hAoine, leis an cheist a phlé.

Dúirt Paul Maskey, ball de
Shinn Féin atá ina Chathaoir-
leach ar an Choiste um
Chuntais Phoiblí sa
Chomhthionól, go ndearna an
tAire an rud ceart agus go raibh
an iomarca cumhachta ag stát-
seirbhísigh go dtí seo.

Is tagairt é sin, ar ndóigh,
don tréimhse nuair nach raibh
rialtas ar bith dá gcuid féin ag
polaiteoirí na Sé Chontae agus
bhí i bhfad níos mó cumhachta
ag Oifig Thuaisceart Éireann.

Níl an DUP chomh sásta
céanna, áfach.

Dúirt Michelle McIlveen, atá
ina Cathaoirleach ar choiste na
Roinne Forbartha Réigiúnaí,
gur léirigh na heachtraí seo go
raibh an Roinn as smacht.

Dúirt John Dallat ón SDLP go
bhfuil gá anois le fiosrúchán
faoi gach gné den eachtra seo.

Deireadh le 
Bank of Scotland
(Ireland)
Treasa Bhreathnach 

TAR éis cruinniú foirne maidin inné tá sé fógartha go
mbeidh deireadh ag teacht le gnóthaí Bank of Scotland
(Ireland) in Éirinn faoi mhí na Nollag na bliana seo.  Is
rannóg é Bank of Scotland (Ireland) den chomhlacht
ollmhór airgeadais Lloyds sa Ríocht Aontaithe.  I ráiteas
a d’fhógair Lloyds dúradar nach raibh mbeidh deise ann
do Bank of Scotland (Ireland) forbairt a dhéanamh sa
todhchaí agus go mbeifear ag aistriú a ghnóthaí go Bank
of Scotland plc.  Cuireadh foireann an bhainc ar an eolas
ag cruinniú foirne maidin inné ag ceannáras an bhainc i
bhFaiche Stiabhna i mBaile Átha Cliath.  Nuair a dúnadh
an 44 brainse de chuid bhanc Halifax i mbliana, chaill
750 duine a bpost.  Tá foireann de 800 duine fós ag
obair le Bank of Scotland (Ireland) agus deir siad, cé go
mbeidh impleachtaí i gceist dóibh siúd, go mbeidh iar-
racht á déanamh roinnt acu a athlonnú.  Deir an banc,
chomh maith, go mbeidh impleachtaí i gceist do chus-
taiméirí an bhainc ach nach mbeidh ach
mhionathruithe i gceist ar an bhealach a ndéantar bain-
istiú ar a gcuid cuntais bhainc.  Tá sé i gceist acu áisean-
na iasachta a gcustaiméirí a aistriú go Bank of Ireland
plc agus beidh custaiméirí in ann a gcuid iasachtaí a
aisíoc leis an bhanc sin.  Beidh an banc i dteagmháil le
custaiméirí taobh istigh de roinnt seachtainí chun iad a
chur ar an eolas faoi impleachtaí na n-athruithe seo uile.  

Cheadaigh 
Lenihan Arduithe
Pá Angla thar 
Leibhéil Mholta
Caitríona Ní Chadhain

THÁINIG eolas nua chun cinn inné maidir leis an
scéal gur cheadaigh an tAire Airgeadais, Brian
Lenihan, ardú pa i gcomhair foireann sinsir ag an
mBanc Angla-Éireannach de bhrí ‘ualach oibre
méadaithe.’

Chuir an tAire srian le tuarastail phríomhfhei-
dhmeannach Angla-Éireannach agus bancanna
eile a bhí ag baint leasa as ráthaíocht chrei-
dmheasa an Rialtais ag €500,000 anuraidh. 

Shocraigh coiste neamhspleách a bunaíodh
fiosrú a dhéanamh ar phá baincéirí i gcomhthéacs
an leibhéil phá atá molta i gcomhair feidhmean-
naigh shinsearachaa eile.

I ndiaidh cainteanna leis an mBanc Angla-Éire-
annach, mhéadaigh Lenihan tuarastail an
chathaoirligh agus comhaltaí den Bhord go dtí
leibhéal níos airde ná mar a bhí molta ag an
gcoiste. Ardaíodh tuarastal an chathaoirligh ó
€218,000 go €250,000, agus ardaíodh tuarastal na
stiúrthóirí neamhfheidhmiúcháin ó €44,000 go
€73,000. 

€250,000 do
dhamáiste
thuilte Ghaoth
Dobhair
Eoin Mac Garvey

FÓGRAÍODH inné go bhfuil deontas de níos
mó ná €250,000 curtha ar fáil ag Oifig na
nOibreacha Poiblí le dul i ngleic leis an dochar
a rinne na mór-thuilte sa cheantar sin anu-
raidh. Cé go bhfuil fáilte curtha roimh an
scéala seo ag roinnt ionadaithe poiblí,
measann go leor sa phobal go nglacfaidh sé i
bhfad níos mó an dochar ar bhealaí agus ar na
droichid a chóiriú.

Scriosadh go leor bóithre i gceantar an
tSeascáin Bhig agus go leor ceantair eile agus
sciobadh ar shiúl go leor de na droichid ar na
bóithre beaga. Measadh ag an am go mbeadh
milliún euro nó níos mó riachtanach le rudaí a
chur ina gceart agus seans tuilleadh le cinntiú
nach dtarlódh a leithéid de scrios arís.

“Is maith go bhfuil an t-airgead seo curtha ar
fáil agus measaim go mbeidh sé ina chabhair
mhaith leis an obair dheisiúcháin. Measaim go
mbeidh tuilleadh airgid de dhíth ach is é seo
an chéad chéim,” a dúirt an Comhairleoir Con-
tae Terence Slowey.

Dermot McLaughlin, Cathaoirleach Iontaobhas Cultúrtha Bharra an Teampaill, Micheál O
Muircheartaigh agus Con Horgan ó "Fanzini Brothers " agus Michael James Ford ó 'The Picture
of Dorian Gray' ag fógairt Oíche Chultúrtha Chlár Iontaobhas Cultúrtha Bharra an Teampaill
(PIC : MARK STEDMAN/PHOTOCALL IRELAND)

Impleachtaí trom-
chúiseacha ag Clár
Caipitil an Rialtais
do pholasaí Gaeilge
agus Gaeltachta

John Walsh 

Taca an ama seo anu-
raidh a foilsíodh
tuarascáil Mhic
Chárthaigh a mhol
go ndéanfaí

sceanairt ar na hinstitiúidí stáit
don Ghaeilge agus don
Ghaeltacht: bhí deireadh ar fad
le cur leis an Roinn Gnóthaí
Pobail, Tuaithe agus Gaeltach-
ta (an t-aon roinn rialtais a dtit-
feadh an chinniúint sin léi)
agus bhí Údarás na Gaeltachta
le cur faoi scáth Fhiontraíocht
Éireann. 

An uair sin, a scríobh mé in
alt do Nuacht 24, dá nglacfaí
leis na moltaí sin, bhuailfí an
buille ba throime fós ar an
nGaeilge ó bunaíodh aireacht
rialtais ar leithligh don teanga i
1957. 

Beagnach bliain níos déanaí
a foilsíodh Clár um
Infheistíocht Chaipitil an rial-
tais do na blianta 2010-2016.
Cé nach ndúradh in aon áit go
raibh moltaí an Bhoird Snip á
gcur i bhfeidhm, tá rian Mhic
Chárthaigh le brath go láidir ar
an gcáipéis nua: tá an
infheistíocht chaipitil a dhéan-
far sa Roinn le laghdú go sun-
tasach ó €105m i 2010 go €30m
i 2016 ‘chun gur féidir freastal
ar thosaíochtaí tábhachtacha
sóisialta agus eacnamaíocha i
réimsí eile den chaiteachas
caipitil.’

Ní hionann feannadh dá lei-
théid agus láidriú na Roinne
rialtais atá freagrach as an
nGaeilge. Agus toisc go bhfuil
go leor den obair chéanna á
déanamh ag Údarás na
Gaeltachta agus ag eagrais eile
ar nós Fhiontraíocht Éireann,
dar leis an tuarascáil, ba cheart
gurb í an roinn rialtais a
mbeadh an ‘príomhchúram
earnála’ uirthi, sa chás seo an
Roinn Fiontair, Trádála agus

Nuálaíochta, freagrach as
maoiniú an Údaráis feasta. Is é
is dóichí ná go gcomhnascfaí
an tÚdarás le Fiontraíocht
Éireann sa chás sin, macalla
díreach de thuarascáil Mhic
Chárthaigh. 

Bhí cad é cur agus cúiteamh
sna meáin Ghaeilge le cúpla
bliain anuas mar gheall ar an
Straitéis 20 Bliain don Ghaeilge
agus go háirithe an tuarascáil a
d’fhoilsigh an Comhchoiste
um Ghnóthaí Turasóireachta,

Cultúir, Spóirt, Pobail,
Comhionannais agus
Gaeltachta faoin Straitéis i mí
Iúil. 

Bunaíodh an tuarascáil sin
ar thréimhse fhada chomhair-
liúcháin leis an bpobal ó
cheann ceann na Gaeltachta
agus tá 39 moladh inti, go leor
acu le dealramh. 

Go deimhin, dá nglacfaí leis
na moltaí sin, chuirfí go mór
leis an dréacht-Straitéis a foil-
síodh i mí na Samhna 2009
agus d’fhéadfaí a bheith níos
muiníní faoi thodhchaí na
Gaeilge. 

Chonacthas dom go raibh
an-mhearbhall ar an bpobal ag
na cáipéisí seo go léir. Mar
shampla, bhíothas ag
déanamh suntais den chon-
trárthacht a bhí idir tuarascáil
an Chomhchoiste – a mhol go
bhfágfaí cúraimí fiontraíochta
ar an Údarás – agus tuarascáil
na Roinne Airgeadais a thug le

tuiscint go ndéanfaí oifig
réigiúnach d’Fhiontraíocht
Éireann den Údarás céanna. 

Mar a chéile, b’ait le daoine
go mbeadh Straitéis 20 Bliain
ann in aon chor agus caint á
déanamh faoi ísliú céime do
Roinn na Gaeltachta nó í a
dhúnadh ar fad (chonacthas
dom gur cheap roinnt daoine
gurb ionann tuarascáil an
Chomhchoiste agus an
Straitéis fhoirmeálta féin).
Míthuiscint bhunúsach ar na

slite ina gceaptar polasaí poiblí
is cúis leis an éiginnteacht seo
go léir: ní hionann in aon chor
an stádas atá ag dréacht-
Straitéis nach bhfuil inti ach
moltaí, tuarascáil de chuid
Chomhchoiste an Oireachtais
ina bhfuil moltaí ar na moltaí
sin agus tuarascáil de chuid na
Roinne Airgeadais ar ghlac an
rialtas ina hiomláine léi. 

Is í an Roinn Airgeadais an rí
agus ní furasta cur ina coinne. 

Dá fheabhas agus dá tháb-
hachtaí tuarascáil an Chomh-
choiste – agus már a dúirt mé
cheana, tá go leor moltaí le
dealramh inti – is féidir
neamhshuim a dhéanamh di,
faoi mar a deineadh fadó
riamh le hualach mór cáipéisí
le dealramh a d’fhoilsigh coistí
Dála agus Seanaid. 

Ní gá ach cuimhneamh siar
ar na tuarascálacha breátha go
léir a foilsíodh le daichead bli-
ain anuas mar gheall ar

athchóiriú an tSeanaid, nár
tugadh puinn airde orthu.
D’fhéadfaí a rá go bhfuil stádas
níos láidre ag an dréacht-
Straitéis toisc gur cáipéis rial-
tais í ach i ndeireadh an lae níl
inti ach dréacht agus ní raibh
sé i gceist riamh go gcuirfí na
moltaí go léir i bhfeidhm. Ní
féidir comparáid le dealramh a
dhéanamh idir an dá cháipéis
sin agus an Clár um
Infheistíocht Chaipitil. Tá
beannacht an rialtais ag an
gcáipéis sin agus beidh sé
fíordheacair dul ag útamáil léi
anois. 

Is deacair a shamhlú conas a

thiocfaidh an Straitéis 20 Bli-
ain slán ón teannadh millteach
atá á dhéanamh ar an sparán
poiblí. Beidh sí in iomaíocht le
gach réimse polasaí eile chun
breith ar dhríodar an chrúis-
cín. 

Beidh le feiceáil an mbeidh
pobal na Gaeilge agus na
Gaeltachta sásta brú a chur ar
pholaiteoirí chun gur féidir ar a
laghad cuid d’airgead caipitil
an Údaráis a shábhail agus
roinnt de na moltaí is láidre
faoin Straitéis 20 Bliain a thár-
rtháil ó scian na Roinne
Airgeadais. 

Mar a scríobh mé bliain ó

shin, caithfear a bheith ullamh
tús áite a thabhairt do na
gnéithe is tábhachtaí agus
glacadh leis go gcuirfear go
leor den tacaíocht ar ceal. 

Tá ceist níos bunúsaí ann
faoin aineolas forleathan ar na
slite ina gceaptar polasaí poiblí
agus ba mhaith an mhaise do
cheannairí phobal na Gaeilge
agus na Gaeltachta súil i bhfad
Éireann níos géire a choimeád
feasta ar gach a dtagann ó
phálás an rí. 

Léachtóir i Roinn na Gaeilge,
Ollscoil na hÉireann, Gaillimh é
an Dr. John Walsh.

Ní gá ach cuimhneamh siar ar na tuarascálacha
breátha go léir a foilsíodh le daichead bliain
anuas mar gheall ar athchóiriú an tSeanaid,
nár tugadh puinn airde orthu. D’fhéadfaí a rá
go bhfuil stádas níos láidre ag an dréacht-
Straitéis toisc gur cáipéis rialtais í ach i
ndeireadh an lae níl inti ach dréacht agus ní
raibh sé i gceist riamh go gcuirfí na moltaí go
léir i bhfeidhm. Ní féidir comparáid le deal-
ramh a dhéanamh idir an dá cháipéis sin agus
an Clár um Infheistíocht Chaipitil. Tá bean-
nacht an rialtais ag an gcáipéis sin agus beidh
sé fíordheacair dul ag útamáil léi anois.

Ionsaí ar fhear i gCill Mhantáin
Oisín Mac Donnacha

SCAOILEADH AR fhear, 32 bliain d’aois, fad
is a bhí sé ina theach i Ráth Dubh Mór i
gContae Chill Mhantáin, ar an teorainn le
Ceatharlach, thart ar a 10 i.n. oíche
Chéadaoin. 

Ceanglaíodh suas é agus buaileadh é sular
scaoil siad air ina láimh. Bhí drong de
sheisear fear bainteach leis an ionsaí. 

Éilíodh air aon ghunnaí a bhí aige a thab-

hairt ar láimh. Bhí an fear in ann éalú ón
teach agus cabhair a fháil óna chomharsana
thart ar 10.30 i.n. Tuigtear go raibh an fear
ina chónaí sa teach leis féin ar feadh roinnt
blianta. Tugadh chuig Ospidéal Ginearálta
an Náis é, áit ar cuireadh cóir leighis air agus
bogadh é chuig Ospidéal Thamhlachta.
Dúradh nach raibh a shaol i mbaol. 

Deir na Gardaí nár tógadh aon rud ón
teach ach go bhfuil imscrúdú fós ar siúl acu
ar an teach.   

Caroline Twohik agus Cassie Stokes ón gclár nuachta ‘FYI’ ag seoladh sceideal an fhómhair de
chuid TV3 ag Coláiste Ríoga na Lianna agus na Máinlianna in Éirinn inné.

“Ghlac Sinn Féin leis an
chríochdheighilt”
Fiosraíonn Anton Mac Cába easaontóirí poblachtacha polaitiúla 

Is ábhar iontais nach bhfuil níos
mó easaontóirí Poblachtacha
ann, leis na hathruithe móra a
tháinig ar pholasaithe Shinn
Féin le tamall de bhlianta.

D’éirigh daoine go raibh aithne orthu
as an pháirtí ach ba bheartanna sin
nach ndeachaigh i bhfeidhm ar an
phobal. 

Tríd is tríd, aithnítear fadhb ag na
heasaontóirí Poblachtacha; tá glúin
acu a bhí míshásta le Sinn Féin,
daoine ó na lár-30í suas. Níl mórán
daoine óga acu, ná daoine nach
ndeachaigh trí Shinn Féin.

I measc na n-easaontóirí, is iad
Éirígí an dream is mó fuinneamh. Ní
thugann siad tacaíocht don
streachailt armtha reatha. Tugann
siad poblachtaigh shóisialacha orthu
féin.

Tá beirt chomhairleoir ag Éirígí,
Louise Minihan ar Chomhairle
Cathrach Bhaile Átha Cliath agus
Barry Monteith i nDún Geanainn. 

Fadhb atá acu beirt ná gur toghadh
mar Shinn Féinithe iad, sular éirigh
siad as an pháirtí. Ní fios an mbeidh
siad ábalta suíocháin a thabhairt leo
thar ceann Éirígí. Tá Éirígí cláraithe
anois mar pháirtí ar dhá thaobh na
teorann. Tá sé gníomhach ar cheis-
teanna áitiúla, go háirithe i nDún na
nGall agus Béal Feirste.

Tá difear idir Sinn Féin agus Éirígí,
dar le Breandán Mac Cionnaith, Ard-
Rúnaí an pháirtí: “Ghlac Sinn Féin
leis an chríochdheighilt. Ní chrei-
dimid gur ar leas chúis an
tsóisialachais agus an phoblach-
tachais go leanfaí leis an chríochd-
heighilt, agus an tionchar a imríonn
sé ar an Tuaisceart agus an Deis-
ceart.” 

Dar le Mac Cionnaith, bhí an
mhuintir a bhunaigh Éirígí ag troid ar
son an tsóisialachais taobh istigh de
Shinn Féin “ach ní raibh duine ar bith
ag éisteacht linn.” 

Is as Sinn Féin a thagann an croí-

ghrúpa sa pháirtí, ach tá anois baill
ann nach raibh i Sinn Féin riamh.

Is é Sinn Féin Poblachtach an
dream easaontach is fad-bhunaithe.
Bunaíodh i 1986 é, nuair a shocraigh
Sinn Féin ar dheireadh a chur le
polasaí an neamhláithreachais. Thar-
la scoilt san IRA ag an am céanna, gur
bunaíodh an IRA Leanúnach. 

Diúltaíonn SFP ceachtar den dá
rialtas sa tír a aithint, nó clárú mar
pháirtí polaitiúil. Mar sin, cuirtear
síos ar iarrthóirí mar iarrthóirí
neamhspleácha.

Tá comhairleoir amháin ag SFP,
Tomás Ó Curraoin as Bearna atá ar
Chomhairle Contae na Gaillimhe.
Thugadh SFP tacaíocht do chomhair-
leoir i bhFear Manach, ach d’éirigh
seisean as an Chomhairle. 

Tharla scoilt sa pháirtí níos luaithe
sa samhradh agus cuireadh ‘Real
RSF’ ar bun.  Thug sin leis ballraíocht
an pháirtí i gCathair Luimnigh agus

tugann sé tacaíocht d’fhaicsean
amháin sa scoilt san IRA Leanúnach.
“Cooperation not isolation” an mana
atá ar shuíomh idirlín s’acu, agus tá
nascanna ann le grúpaí poblachtacha
eile. Bunaíodh Gluaiseacht Fuas-
cailte na 32 Contae i 1997, tráth gur
tharla scoilt san IRA agus gur
bunaíodh an Fíor-IRA. 

Ba bhrú-ghrúpa taobh istigh de
Shinn Féin ag an tús é. Dúirt Marian
Price, urlabhraí, nach páirtí polaitiúil
é: “Níl sé sa bhunreacht, agus ní fhe-
icimid muid féin san iomaíocht i
dtoghcháin. Tá go leor páirtithe ann
cheana. Is é an chúis linne bheith
ann ná flaitheas na hÉireann.” 

Dar le Price, “aithnímid go bhfuil
sé de cheart ag Éireannaigh troid a
dhéanamh in éadan na forghabhála”
ach deir sí nach bhfuil an Ghlu-
aiseacht ina guth polaitiúil ag an
Fhíor-IRA.

Mar sin féin, níl an Ghluaiseacht

glan in éadan na polaitíochta. Thug
sé tacaíocht do Gary Donnelly agus é
ag seasamh do Chomhairle Cathrach
Dhoire in 2005.  Fuair Donnelly an
leath-chuid den chuóta i
dtoghcheantar Thaobh na Cathrach
(ceantair Thaobh an Bhogaidh, an
Chreagáin agus Thobar an
Fhíonuisce). 

Is iar-chimí de chuid an IRA is mó
iad an Republican Network for Unity,
nach n-aontaíonn le polasaí Shinn
Féin i leith na póilíneachta. Tá siad i
mBéal Feirste, Doire agus Tuaisceart
Aontroma. Níos luaithe i mbliana,
cuireadh ball ar fionraí as bratach a
leagan ar chónra Kieran Doherty, iar-
bhall sinsearach den Fhíor-IRA, a
mharaigh an eagraíocht. 

Ainneoin ghearáin na n-Aontach-
tach faoi phoblachtaigh a bheith ag
‘polaitiú’ na Gaeilge, ní léiríonn na
heasaontóirí mórán suime sa teanga. 

Is ar shuíomh Éirígí is mó a bhíonn

ábhar Gaeilge. Tá neart Gaeilgeoirí
ann, ina measc an tArd-Rúnaí, Bre-
andán Mac Cionnaith agus Micheál
Cholm Mac Giolla Easbuig as Dún na
nGall. Bhí bratach mór feiceálach ag
Éirígí ar mhórshiúl faoi chúrsaí
sláinte i Leitir Ceanainn - “Maoinigh
Ár nOspidéil - Ní na Bainc.”

Tá Gaeilge ag Ruairí Ó Brádaigh,
Tomás Ó Curraoin agus ag daoine
eile ó Shinn Féin Poblachtach is iad
sásta úsáid a bhaint aisti ach, maidir
le SFP féin, is beag Gaeilge a bhíonn
acu taobh amuigh de chorr-abairt a
bhíonn ar an suíomh idirlín.

Níorbh fhéidir teacht ar ábhar ar
bith Gaeilge ó Ghluaiseacht Fuas-
cailte na 32 Contae, an Republican
Network for Unity, ná Real RSF. 

Dúirt Marian Price go bhfuil sé de
rún acu ábhar Gaeilge a chur ar
shuíomh Ghluaiseacht Fuascailte na
32 Contae. “Tá roinnt Gaeilgeoirí
againn, ach ní go leor,” ar sise.

Gabh Blair : GAC 
Caitríona Ní Chadhain

DAR le Gaillimh in Aghaidh na
Cogaíochta (GAC) ba cheart do Stát
na hÉireann Blair a ghabháil, in áit na
mílte euro a chaitheamh ar é a cho-
saint fad is atá sé in Éirinn. 

Tá an comhaontas le léirsiú a chur
ar bun i mBaile Átha Cliath nuair a
thagann Blair ar cuairt, ag iarraidh go
ngabhfadh na Gardaí é. 

Tá siad ag iarraidh go n-eagróidh
grúpaí síochána ar fud na tíre a gcuid

coistí féin chun teacht le chéile ag an
léirsiú ar an lá agus iarracht a
dhéanamh ar Blair a ghabháil muna
ndéanann na Gardaí é.

Nuair a chuala GAC an nuacht go
mbeidh Iar-Phríomhaire na
Breataine Tony Blair in Éirinn ag tús
mhí Mheán Fómhair chun a chuimh-
ní cinn nuafhoilsithe a chur chun
cinn, spreag sé iad chun iarracht a
dhéanamh ar ghabháil saoránach a
bhaint amach ar Blair ar chúiseanna
coireanna cogaíochta, go háirithe

mar gheall ar “an cogadh forránach
gan spreagadh in aghaidh mhuintir
neamhchiontach na hIaráice.”

Beidh Blair ag síniú cóipeanna dá
chuimhní cinn nuafhoilsithe in
Easons ar Shráid Uí Chonaill i mBaile
Átha Cliath ar an 4 Meán Fómhair,
agus dar leis an GAC beidh sé ar an
Late Late Show an lá dár gcionn. Dá
bhrí seo deir an GAC go mbeidh ar a
laghad dhá sheans ag gníomhaithe ar
son na síochána gabháil saoránach a
dhéanamh ar Blair. 

“Tá Tony Blair agus an ollphéist
eile sin George Bush freagrach as bás
os cionn milliún duine san Iaráic,” a
dúirt Niall Farrell, Oifigeach
Caidrimh Phoiblí an GAC. Dúirt Far-
rell freisin gur coir ann féin é go
mbeidh ar mhuintir na hÉireann íoc
as slándáil Blair chun gur féidir leis a
leabhar a sheoladh anseo, fad is atá
ciorruithe móra ar na seirbhísí poiblí.
Tá sé ceaptha go ngnóthóidh Blair os
cionn £4.6 milliún óna leabhar nua.

Dúirt Treasa Ní Cheannabháin, ball

den GAC, gur “cur amú airgid”  atá
ann do Stát na hÉireann an t-airgead
seo a íoc chun Blair a chosaint fad is
atá sé anseo.  Chuir sí síos ar Blair
mar bhréagadóir, agus dúirt sí go
bhfuil a fhios sin ag aon duine a
bhfuil eolas maith acu ar an stair. 

Sa bhliain 2003 d’eagraigh Gail-
limh in Aghaidh na Cogaíochta agus
grúpaí síochána eile léirsiú in
aghaidh chogadh na hIaráice ag a
raibh slua de níos mó na 100,000
duine.

PIC: ANTON MAC CÁBA

Ag stiúrú an lucht

Ag stiúrú an lucht

Cabhair de dhíth ón bPacastáin
Treasa Bhreathnach 

TÁ aon chúigiú den
Phacastáin faoi
uisce agus cabhair
ag teastáil
láithreach uaidh os

cionn 6 mhilliún duine agus
iad ag iarraidh déileáil le
héifeachtaí na dtuilte atá tar
éis an tír a scriosadh le coicís
anuas.  

Tá sé ráite ag muintir na
Pacastáine go bhfuil moill ar
chabhair idirnáisiúnta agus
náisiúnta iad a shroicheadh.  

Tá na Náisiúin Aontaithe ag
déanamh iarrachta €460 mil-
liún a bhailiú mar chiste
cabhrach don tír ach níl ach
leath de sin cruinnithe acu go
dtí seo. 

Tá an Banc Domhanda tar
éis tairiscint iasachta de €698
milliún a chur ar fáil don Pha-
castáin agus tá sé i gceist acu
comhoibriú leis an Rialtas ann
lena chinntiú nach mbeidh
aon mhí-leithghabháil i gceist
le maoiniú cabhrach atá á chur
ar fáil don tír.  

Meastar go bhfuil an ‘World

Food Programme’ faoi chúram
na Náisiún Aontaithe tar éis bia
a chur ar fáil do níos lú ná mil-
liún duine agus nach bhfuil
ach 98,000 duine tar éis cam-
paí a fháil.  

Tá na tuilte tar éis dul i
bhfeidhm ar os cionn 20 mil-
liún duine go dtí seo le barraí
scriosta agus é ráite ag an

Rúnaí Ginearálta Ban Ki-moon
gur cheart don domhan deab-
hadh a dhéanamh agus cab-
hair idirnáisiúnta éigeandála a
chur ar fáil don tír agus muin-
tir na tíre láithreach.  

Tá siad ag impí ar dhaoine a
thuilleadh maoinithe agus
cabhrach a thabhairt agus iad
ag rá “Ní féidir linn aon ní a

‘News From KOREAN 
CENTRAL NEWS AGENCY’
Ciarán Dunbar

IS iomaí suíomh aisteach ar an
idirlíon agus is iomaí dearcadh
éagsúil atá ar fáil ann. Má tá tú
ag iarraidh sampla den scoth,
áfach, ba dhoiligh ‘News From
KOREAN CENTRAL NEWS
AGENCY of DPRK (Democratic
People's Republic of Korea)’ a
shárú. 

Cosúil leis na pictiúir sin a
fheiceann muid go hannamh
as an tír féin, tá cuma ar an
suíomh gur as ré dhifriúil é, ar
a laghad 15 bliana siar ar na
suímh a bhfuil muid cleach-
taithe leo san Iarthar. 

Is é ‘News From Korean
Central News Agency’ an t-aon
áisíneacht nuachta de chuid na
Cóiré Thuaidh.

Tá sé ar fáil i gCóiréis dar
ndóigh ach tá leagan Béarla /
Spáinnise ar fáil chomh maith.  

I measc na mórscéalta an
tseachtain seo tá “Kim Jong Il
Sends Wreath to Bier of Yun Ki
Jong,” “Floral Basket from
Japanese Delegation,”
“S.korea Ship Sinking,”
“Japan's Nuclear Weaponiza-
tion under Fire”  agus,
príomhscéal maidin Dé
Céadaoin, “Kim Jong Il Enjoys
Light Comedy ‘Echo of Moun-
tain’.”  

Ní bhíonn i gceist sna ‘scéal-

ta’ in am ar bith ach moltaí do
cheannaireacht na tíre,
cáineadh ar naimhde na Cóire
Thuaidh - SAM, an Chóiré
Theas agus an tSeapáin - agus
corrscéal faoi dhul chun cinn
sa tír ó thaobh eolaíochta nó
feirmeoireachta de. 

Léargas atá ann ar shaol
agus smaointeoireacht iontach
éagsúil. 

Tá tuairim is 30 suíomh
idirlín sa Chóiré Thuaidh san
iomlán, iad ar fad á reáchtáil ag
an rialtas. Níl fáil ar an idirlíon
ach ag mionlach i gcean-
naireacht na tíre. 

Ní hí an Chóiré Thuaidh
amháin a bhaineann úsáid as
an chinsireacht, áfach, óir tá
cosc ar an suíomh seo sa

Chóiré Theas. 
Tá córas inlín (intranet),

gréasán iata nach bhfuil cean-
gailte leis an idirlíon domhan-
da, darb ainm Kwangmyong sa
tír. Cuirtear roinnt ábhair,
ábhar eolaíochta den chuid is
mó, ón idirlíon air i ndiaidh
don rialtas cinsireacht a
dhéanamh air. 

Dar leis an ‘Press Freedom
Index’ atá curtha le chéile ag
an eagraíocht Reporters With-
out Borders tá tír amháin ar an
domhan ina bhfuil níos lú
saoirse ag an phreas, is é sin an
Eiritré.

Tá an áisíneacht á hóstú sa
tSeapáin de bhrí nach bhfuil
fearann barrleibhéil (top level
domain) ag an Chóiré
Thuaidh. Caithfidh siad an
seoladh ‘.jp’ a úsáid de bhrí
nach bhfuil an ‘Internet Cor-
poration for Assigned Names
and Numbers (ICANN),’ atá
bunaithe i Stáit Aontaithe
Mheiriceá, sásta an seoladh
‘.kp’ a chur ar fáil. 

Seo seoladh shuíomh idirlín
an KOREAN CENTRAL NEWS
AGENCY kcna.co.jp/index-
e.htm, suíomh idirlín rialtas na
Cóiré Thuaidh www.korea-
dpr.com/ agus an seoladh
rphoist suimiúil atá acu do rial-
tas na tíre ar fad -
korea@korea-dpr.com. 

cheannach le geallúintí.”  
Tá Rialtas na hÉireann ag

comhoibriú le heagraíochtaí
carthanachta cosúil le Con-
cern, Trócaire agus Goal agus
iad i mbun oibre sa Phacastáin
agus tá suas le €800,000
scaoilte acu leo chun cabhrú
leo siúd a bhfuil cabhair de
dhíth orthu.  Tá €20 milliún

geallta acu do na Náisiúin Aon-
taithe chomh maith.  “Níor
cheart dúinn a bheith
amhrasach go mbeadh mí-
úsáid á déanamh ag an
bPacastáin ar an airgead seo,” a
deir an tAire Stáit um Fhor-
bairt Choigríche ag an Roinn
Gnóthaí Eachtracha, Peter
Powers. “Tá sé ag dul chucu
siúd a bhfuil cabhair éige-
andála de dhíth orthu agus ní
don Rialtas”, a deir sé freisin.  

Meastar go bhfuil os cionn
1,600 duine tar éis bás a fháil
de bharr na dtuilte agus
fógraíodh an chéad duine
básaithe de bharr an ghalair

calar (cholera) an tseachtain
seo, agus meastar go
bhfaighidh na céadta eile nó
b’fhéidir na mílte bás de bharr
an ghalair seo sna seachtainí
beaga atá amach romhainn.  

Meastar go bhfuil suas le 3.5
milliún páiste i mbaol bás a
fháil de bharr tinneas agus
galar a bhaineann leis na tuilte.

Tá cáineadh faighte ag Rial-
tas na Pacastáine go náisiúnta
agus idirnáisiúnta, mar gheall
ar an mbealach a ndearna siad
láimhseáil ar an éigeandáil.  Tá
sé ráite ag roinnt eagraíochtaí
carthanachta go bhfuil fad-
hbanna acu le maoiniú a bhail-
iú mar gheall ar chlú Rialtas na
tíre agus go gceaptar go bhfuil
an baol ann go dtabharfaidh
siad an t-airgead don Taliban.  

Tá an Phacastáin ag réiteach
do bhagairt ó thuilleadh tuilte
agus é ráite an tseachtain seo
ag Rúnaí Ginearálta na Náisiún
Aontaithe gurb é seo an éige-
andáil dhaonna is measa
riamh sa domhan.  Cosnóidh
sé suas le $15 bhilliún thar
thréimhse 5 bliana ar a laghad
chun an tír a atógáil.  

Brú ar Putin
seasamh in
aghaidh
gáinneála
ar dhaoine 
Ciarán Mac Fhearghusa

TÁ athair mná óige 20 bliain
d’aois a maraíodh le déanaí ag
tabhairt dhúshlán Vladimir
Putin, Príomhaire na Rúise,
Coinbhinsiún Chomhairle na
hEorpa i gCoinne Gáinneála ar
Dhaoine (people trafficking) a
shíniú. 

“Ba chailín álainn
cumasach í m’iníon Oxana.
D’fhág sí an baile le bheith ina
hateangaire san Eoraip. Bhí
bród an domhain orainn. Ach
trí seachtaine ina dhiaidh sin
tháinig na póilíní chugainn
lena mhíniú gur cuireadh dal-
lamullóg uirthi. 

Fuair sí bás nuair a thit sí as
fuinneog ar an gcúigiú hurlár
agus í ag iarraidh éalú ó
dhrong fear a chuir iallach
uirthi obair i gclub gnéis. 

Fuair mé bás nuair a fuair
sise bás. Anois caithim mo
shaol ag iarraidh stop a chur
leis an rud céanna tarlú do
chailíní óga eile. Cabhraígí
liom le bhur dtoil.”

Dream amháin a bhí sásta
an fód a sheasamh ná an
eagraíocht idirnáisiúnta
Avaaz.org atá dírithe ar
‘dhomhan níos cothroime
agus níos síochánta a
chruthú’.  Dar leo, “Maraíodh
Oxana mar chuid de thionscal
brúidiúil atá ag fás agus ag for-
bairt. Cuid lárnach den trádáil
seo ná cailíní atá á dtógáil ón
Rúis agus á gcur go dtí an
Eoraip agus Stáit Aontaithe
Mheiriceá, áit a mbíonn orthu
éigniú rialta agus brúidiúlacht
a fhulaingt.” 

Tarraingítear suas le 50,000
bean Rúiseach isteach i dtion-
scal an ghnéis gach bliain gan
trácht ar an ról atá ag an Rúis

mar bhealach trádála ón Áise
isteach san Eoraip. 

Ach creideann Avaaz.org
gur féidir stop a chur leis an
uafás seo má ghlacann an
Rúis le Coinbhinsiún
Chomhairle na hEorpa i
gCoinne Gáinneála ar
Dhaoine. 

Leagann an coinbhinsiún
amach an caighdeán is airde ó
thaobh an dlí a chur i bhfei-
dhm ar na coirpigh atá i mbun
trádála. Dá síneodh Vladimir
Putin an coinbhinsiún
d’fhéadfaí a bheith cinnte de
go sábhálfadh sé na mílte
cailín gach bliain.

Is é sin an fáth go bhfuil
athair Oxana, Nikolai, i
gcomhpháirtíocht le
Avaaz.org, ag cuardach mil-
liún síniú lena chur ina luí ar
Putin gur chóir dó an
coinbhinsiún a shíniú. Táthar
ag iarraidh dul i bhfeidhm ar
Putin, a bhfuil íomhá fhearúil
aige, bheith ina chosantóir ar
mhná na Rúise. Dá n-éireodh
leis an bhfeachtas le tabhairt
ar Putin infheistíocht
phearsanta a dhéanamh sa
scéal, d’fhéadfadh údaráis na
Rúise na heagraíochtaí seo a
bhriseadh agus teachtaireacht
láidir a thabhairt do choirpigh
atá gníomhach i ngáinneáil ar
dhaoine ar fud an domhain.

I gcásanna éagóra den sórt
seo, is minic a dhéantar
neamhaird díobh agus a
ligtear dóibh fás agus forbairt.
Ach ní gá go mbeadh sé mar
sin. Tá Nikolai agus Avaaz.org
ag iarraidh deireadh a chur le
caibidil dheireanach i scéal
tragóideach Oxana. 

Is féidir tacú leis an
bhfeachtas tríd an achainí ar
líne a shíniú: www.avaaz.org.

Iosrael chun an F-35 a cheannach

Seachtain tar éis don Araib Shádach 84 F-15 a cheannach, tá Iosrael
chun an F-35 a cheannach leis an lámh in uachtar a choinneáil.
Ciarán Dunbar

CHEADAIGH Aire Cosanta
Iosrael, Ehud Barak,
d’Aerfhórsa Iosrael an F-35
“Joint Strike Fighter” a
cheannach. 

Beidh an chéad F-35 in Ios-
rael in 2015, an bhliain chéan-

na a bheidh an F-15 ag an
Araib Shádach mar a
tuairiscíodh in Gaelscéal na
seachtaine seo chuaigh thart.
Uime sin, beidh an lámh in
uachtar ag Iosrael i gcónaí.  

Tuigtear gurb é díolachán
an F-15 don Araib Shádach an
phríomhchúis atá le cin-

neadh Iosrael.
Is aerárthach téaltaitheach

(stealth fighter) é an F-35
agus meastar é mar
aerárthach  den ‘chúigiú
glúin.’   

Maítear gur féidir leis gach
córas radair agus gach córas
diúracán frith-aerárthaí a

sheachaint. 
Beidh 20 aerárthach sa

chéad ordú agus costas tuair-
im agus $2.75b leo. Glacfaidh
sé dhá bhliain chun an t-ordú
a chur i gcrích. 

Is féidir le hIosrael 75 acu a
cheannach má tá siad á n-iar-
raidh.

Breis is 2000 
de thrúpaí 
eachtrannacha
básaithe san
Afganastáin
TÁ breis is 2002  de thrúpaí
eachtrannacha san Afganastáin
caillte ó bhí tús leis an chogadh
ann in 2001, dar leis an suíomh
gréasáin neamhspleách icasu-
alties.org. 

As an 2,002  sin, ba
Mheiriceánaigh 1,226 acu agus
ba as Arm na Breataine 331 acu.
Ba é Meitheamh na bliana seo
an mhí ab fhuiltí riamh ann do
shaighdiúirí eachtrannacha:
fuair 102 acu bás.  434 atá caillte
go dtí seo i mbliana. 

D’ainneoin ‘saoirse na meán’
san Iarthar agus an Idirlín, tá sé
thar a bheith deacair a mheas
cá mhéad sibhialtach a cail-
leadh óir níl na figiúirí sin ar fáil
go forleathan agus níl na figiúirí
atá ar fáil chomh cruinn sin mar
gheall ar chúinsí sa tír. 

Tá sé doiligh teacht ar
fhigiúirí ar shuíomh na Náisiún
Aontaithe san Afganastáin fiú.
Meastar gur cailleadh tuairim
agus 7,000 ó bhí 2006 ann –
thosaigh an cogadh in 2001.  Ní
fios go beacht cá mhéad ball
den Talaban a fuair bás sa
chogadh. 

Fágann ‘an bhriogáid
dheireanach’ an Iaráic
BREIS is seacht mbliana tar éis
gur ionsaigh SAM agus a
gcomhghuaillithe An Iaráic an
20 Márta 2003, d’fhág an bhri-
ogáid chomhraic Mheiriceá-
nach dheireanach san Iaráic an
tír sin Dé Céadaoin na seach-
taine seo. 

D’ainneoin sin, tá arm
Mheiriceá go fóill san Iaráic
agus beidh ar feadh i bhfad. Tá
trúpaí comhraic ann anseo is
ansiúd sa tír, iad le himeacht
roimh dheireadh na míosa.

Níos suntasaí arís, tá 50,000
trúpaí Meiriceánacha le
fuireach sa tír ar feadh bliain
eile “i ról neamh-chomhraic.”

Beidh na saighdiúirí seo
armtha áfach agus beidh siad
ag dul amach ar phatról le
saighdiúirí de chuid rialtas na
hIaráice – ról atá deacair a
idirdhealú óna raibh ar bun
acu go dtí seo. 

Leanfaidh fórsaí speisialta
sa tír ag feidhmiú sa tír mar a
bhí. 

Fuair 4,415 saighdiúir
Meiriceánach bás le linn
“Operation Iraqi Freedom”
agus tá $900 billiún caite ag
SAM ar an chogadh go dtí seo. 

Meastar gur maraíodh breis
is 100,000 sibhialtach de chuid
na hIaráice sa chogadh.

Pléascadh
i Xinjiang
FUAIR seachtar bás agus gor-
taíodh 14 dhuine eile nuair a
phléasc rothar trianach leic-
treach i Xinjiang /Turcastáin
Thoir maidin Dé Céadaoin. 

Tá go leor teannas eitneach
sa réigiún féinrialaithe in
Iarthuaisceart na Síne le
blianta beaga anuas idir
dúchasaigh na háite, na
Uighir, atá anois ina mion-
lach, agus Sínigh Han.  

Tharla an eachtra ar dhroic-
head ar imeall Aksu i ndeis-
ceart an réigiúin.

Gabhadh amhrastach ar an
láthair.

Foclóir Nua Béarla-Gaeilge

Treasa Bhreathnach 

Tá breis agus 50 bliain ann
ó eisíodh mórfhoclóir nua
Béarla-Gaeilge in Éirinn,
ach tá gach seans ann go
réiteofar an scéal faoi

2012.  Tá sé de dhualgas reachtúil ar
Fhoras na Gaeilge forbairt a
dhéanamh ar fhoclóireacht na
Gaeilge agus is é an Foclóir Nua
Béarla-Gaeilge an chéad mhórthion-
scadal foclóireachta atá tógtha idir
lámha acu.  

Is é An Gúm, faoi chúram an Fho-
rais, atá ag tabhairt faoin togra seo
agus ceathrar ag obair ar an bhfoclóir
go lánaimseartha acu. Deir Cathal
Convery, Bainisteoir Tionscadail an
fhoclóra nua, “Tá sé tábhachtach go
mbeadh foclóir Béarla-Gaeilge nua
againn ós rud é go bhfuil 50 bliain
caite againn ó éisíodh an mórfho-
clóir deireanach, is é sin De
Bhaldraithe.  Tá sé tábhachtach go n-
úsáidfí téarmaí reatha agus
foclaíocht atá in úsáid sa
ghnáthchaint.  

Bhain foclóir De Bhaldraithe úsáid
as teanga a bhí beagán níos foirmeál-
ta. Mar shampla, nuair a bhí an
foclóir sin á chur le chéile níor chuir
siad focail cosúil le ‘natter’ san
áireamh cé go raibh sé in úsáid sa
ghnáthchaint.” 

Ní hamháin go bhfuil foclóir nua á
fhorbairt ag An Gúm ach, mar ghné
lárnach de sin, táthar ag tabhairt faoi
fhorbairt Nua-Chorpas na hÉireann i
bhfoirm leictreonach ina mbeidh 30
milliún focal Gaeilge agus 25 milliún

focal Béarla Éireannach ar fáil.  Is
bailiúchán é corpas d’fhocail agus de
nathanna cainte atá in úsáid againn
gach uile lá, eadrainn féin, ar an
idirlíon, i dtéacsanna acadúla, in
ábhar litríochta agus eile.  

Tá tábhacht faoi leith ann go
mbeadh focail Bhéarla atá in úsáid
againn in Éirinn san áireamh, focail
nach mbeadh in úsáid i mBéarla na
Ríochta Aontaithe mar shampla nó i
mBéarla Mheiriceá.  Táthar ag baint
leasa as an gcorpas is mó Béarla dá
bhfuil ann, chomh maith, chun cur

leis an bhfoclóir. 
Tá 1.7 billiún focal ó Bhéarla

Shasana agus Mheiriceá sa chorpas
seo.  Is é an aidhm a bhaineann le
corpas ná fianaise a thabhairt d’fho-
clóirithe faoi úsáid teanga agus sa
chás seo cuirfidh sé go mór le hobair
na foirne agus iad i mbun fhorbairt
an fhoclóra nua.    Tháinig athrú sun-
tasach ar cheird na foclóireachta le
forbairt an idirlín, go mór mhór le
scór bliain anuas, i leith ábaltacht
stórála corpas focal ar líne.  Tá saine-
olas agus ionchur ó shaineolaithe

spóirt, ceoil agus eile san áireamh
chomh maith chun a chinntiú go
bhfuil an réimse is mó foclaíochta
Éireannaí san áireamh.  

Is in 2006 a tugadh faoin gcéad
chéim den phróiseas seo, agus i
láthair na huaire táthar i mbun na
dara céime, tiomsú agus scríobh na
n-iontrálacha don fhoclóir. Táthar ag
siúl go mbeidh tairbhe na hoibre le
feiceáil faoi 2012.   

Bhí moill ar earcú foirne don togra
seo le blianta beaga anuas de dheas-
ca cosc ar earcaíocht sna Ranna Stáit
ach táthar anois ag lorg daoine sa
bhreis chun an togra a thabhairt
chun críche (Féach Lth.19).  Taobh
amuigh den cheathrar atá fostaithe
go lánaimseartha ar an togra seo, tá
os cionn leathchéad aistritheoir páir-
taimseartha fostaithe chomh maith.  

Dúirt Cathal nuair a d’fhiafraigh
mé de an é Caighdeán Oifigiúil na
Gaeilge amháin a bheidh in úsáid
san fhoclóir, “Is ceist chonspóideach
í an Caighdeán agus cé gur Gaeilge
chaighdeánach a bheidh san fho-
clóir, tá sé i gceist againn go mbeadh
foclaíocht ó chanúintí éagsúla in
úsáid chomh maith ach gur an
fhoirm chaighdeánach a bheidh i
gceist.”  Tá athbhreithniú á
dhéanamh ar chaighdeán na Gaeilge
faoi láthair agus deir an tUasal Con-
very gurb é seo ceann de na buntáistí
a bheidh leis an leagan leictreonach
den fhoclóir mar go mbeifear in ann
aon athruithe a dhéanamh ar líne
agus a chinntiú go bhfuil athbhreith-
niú an chaighdeáin san áireamh.  

Beidh béim faoi leith á cur ag An
Gúm ar an bhfoirm leictreonach den
fhoclóir agus tús áite á thabhairt acu
don fhoirm leictreonach.  Tá sé i
gceist acu go mbeidh sí ar fáil ar líne
sula mbeidh an foclóir clóite ar fáil.
Táthar ag súil go mbeidh
monatóireacht agus nuashonrú á

ndéanamh ar an bhfoclóir ar bhonn
leanúnach, le haon mhionbhotúin a
cheartú (má bhíonn a leithéid i
gceist) nó deis a thabhairt dóibh cur
le stór an fhoclóra.  Tá súil ag An
Gúm go mbeidh foireann lánaim-
seartha fostaithe acu chun a bheith
ag obair ar an bhfoclóir leictreonach
ar bhonn leanúnach.  

Cosnóidh sé os cionn €6 milliún
an foclóir nua Béarla-Gaeilge a chur i
gcrích agus ag an bpointe seo níl aon
chinneadh déanta maidir le cé
mhéad a chosnóidh sé ar an
ngnáthdhuine leas a bhaint as an
bhfoclóir ar líne nó san fhoirm
chlóite.  Deir Cathal, “Is é ceann de
mhórspriocanna an fhoclóra ná
úsáid na Gaeilge a spreagadh agus an
Ghaeilge a threisiú, mar sin nílimid
ag iarraidh go mbeidh costas rómhór
air.   Níl cinneadh déanta againn go
fóill an mbeidh íocaíocht i gceist
dóibh siúd ar mhaith leo an foclóir ar
líne a úsáid, nó b’fhéidir go mbeidh
níos mó d’áiseanna an fhoclóra ar
fáil dóibh siúd a íocann as an tseirb-
hís.”

Bíonn athbhreithniú leanúnach
bliantúil á dhéanamh ar fhoclóirí
Béarla agus foclóirí teangacha eile
agus síleann Cathal, “Ba cheart go
mbeadh an t-athbhreithniú céanna á
dhéanamh ar an bhFoclóir Nua Béar-
la-Gaeilge seo.  Níl aon rud cinntithe
ag an bpointe seo ach ba mhaith
liomsa agus an t-eagarthóir
foclóireachta, Pádraig Ó Mianáin, go
dtabharfadh An Gúm faoin obair sin
amach anseo.”   Cé nach bhfuil sé
chomh fada céanna ó rinneadh
foclóir Gaeilge-Béarla, dúirt Cathal
nuair a ceistíodh é maidir le pleanan-
na An Gúm d’fhoclóir Gaeilge-Béarla,
“Tá dualgas reachtúil ar Fhoras na
Gaeilge agus amach anseo, cinnte, ba
mhaith linn tabhairt faoi fhoclóir
Gaeilge-Béarla.”  

Foclóir de Bhaldraithe atá ag seasamh an fhóid le caoga bliain.

www.scriobh.ie

Más Gaeilgeoir líofa
tú, foghlaimeoir
Gaeilge nó Béarlóir
fiú tá suíomh idirlín
úr ann a chabhróidh

leat scríobh i nGaeilge, is é sin
www.scriobh.ie.  Tugann an
suíomh úr seo na háiseanna uile atá
ar fáil ar an idirlíon le chéile chun
gur féidir leo siúd atá ag iarraidh
cúnaimh le scríbhneoireacht na
Gaeilge leas a bhaint astu.  

Tá muid ar fad ag baint úsáide as
ríomhairí sa lá atá inniu ann, agus
an oiread suímh idirlín éagsúla ann
ag díriú ar scríbhneoireacht na
Gaeilge ach níl siad ar eolas ag a lán
daoine atá ag baint úsáide as
ríomhairí.   Is iad an comhlacht
Dúrud Teoranta, a bunaíodh ag
deireadh 2009 agus a bhfuil sé mar
aidhm acu ríomhaireacht na
Gaeilge a chur chun cinn,  a bhu-
naigh an suíomh úr seo. 

Is iad Ciarán Ó Bréartúin agus
Seanán Ó Cositín stiúrthóirí an
chomhlachta agus tá siúl ag an
bheirt acu go mbainfidh daoine leas
as an suíomh idirlín, na leaganacha
Gaeilge de Microsoft Word agus
OpenOffice.org Writer go háirithe.
Cé nach mbeidh an Foclóir Nua
Béarla-Gaeilge ar fáil go dtí 2012,
má théann tú go dtí scriobh.ie tá
cuntas ar fáil ar sheanfhoclóirí
Gaeilge atá scanta ag Google agus
iad ar fad saor in aisce ar an idirlíon.
Tá deis agat cló Gaelach a chur i
bhfeidhm ar do ríomhaire más é sin
is mian leat agus taispeánfaidh
www.scriobh.ie cén bealach le seo a
dhéanamh.   

Más ag scríobh litreach, aiste,
ríomhphoist nó leabhair fiú atá tú
d’fhéadfadh an suíomh seo cabhair
a chur ar fáil duit, ní hamháin leis
an ngramadach, ach le líofacht agus
le foclaíocht na Gaeilge.  



Cosc Chloch
Túr Rua 
Caitríona Ruane

NÍL muintir Locha Riach sásta leis
an gcinneadh atá tógtha ag Oifig na
nOibreacha Poiblí (OPW) gan cead a
thabhairt dóibh cuairt a thabhairt ar
Chloch Túr Rua i rith na Seachtaine
Oidhreachta in Oirthear na Gail-
limhe.

Is cloch stairiúil í Cloch Túr Rua a
tháinig ón tréimhse idir 100 agus
300R.C. Is ceann de na samplaí is
fearr de chloch dheasghnátha
mhaisithe san Eoraip atá inti agus í
maisithe go hálainn. 

Mar chuid d’imeachtaí na Seach-
taine Oidhreachta Náisiúnta tá turas
rothar eagraithe ag grúpaí pobail sa
gceantar i gcomhar le hOifigeach
Oidhreachta Chontae na Gaillimhe,
na Gardaí Síochána agus Cosaint
Shibhialta go háitiúil a bhí le cuairt a
thabhairt ar Chloch Túr Rua. 

Dar leis an OPW caithfear an
chloch a bhogadh taobh istigh chun
é a chosaint ar dhamáiste ón aimsir.
Faoi láthair tá an Roinn Comhshaoil,
Oidhreachta agus Rialtais Áitiúil i
mbun áit fheiliúnach a aimsiú inar
féidir an chloch a chur ar taispeáint
go lánaimseartha, a dúirt siad.

Faoi láthair tá an chloch istigh i
mbothán beag adhmaid chun iar-
racht a dhéanamh í a chosaint ach níl
an OPW sásta an bothán a oscailt ar
feadh tamall gearr chun gur féidir le
daoine an chloch a fheiceáil ar an lá
seo. 

Dúirt Oifigeach Forbartha Gaeilge
Locha Riach, Pádraig Ó Baoill, go
bhfuil sé “tinn tuirseach den
chléireachas ar fad ó na hoifigí seo,”
agus freagra diúltach ansin i ndiaidh
na n-iarrachtaí ar fad a rinneadh. 

Shínigh os cionn 10,000 duine
feachtas anuraidh in aghaidh an
chloch a bhogadh ón suíomh ina

bhfuil sí.  Dar le muintir an phobail
níor bhain móran creimthe ar chorr
ar bith den chloch go dtí gur tho-
saigh an OPW á glanadh le ceimicí. 

Scéalta Mhaigh Eo 
Piaras Ó Raghallaigh

West Coast
Fm do
Chathair na
Mart
TÁ suíomh idirghníomhach idirlín
nua seolta ag West Coast FM,
stáisiún pobail nua i Maigh Eo.  Is
grúpa deonach as Cathair na Mart
atá ina bhun agus iad ag súil le raidió
pobail nua a bhunú i gCathair na
Mart amach anseo. 

Thug Cathaoirleach an ghrúpa
Stiofán Ó Briain le fios go bhfuil súil
acu tuairimí an phobail a fháil maidir
leis na cláracha agus láithreoirí gur
mhaith leo éisteacht leo ar an raidió
áitiúil.  Deir sé go mbeidh an
Ghaeilge agus an ceol Gaelach mar
chuid lárnach den stáisiún. Tá míre-
anna rialta ar an suíomh www.west-
coastfm.com atá dírithe ar thuairimí
an phobail a fháil. 

Cruinniú
Bádóirí Acla
2010
TÁ Cumann Bádóirí Acla ag iarraidh
cultúir agus traidisiúin seoltóireach-
ta an Yawl a chosaint agus beidh
imeachtaí éagsúla á reáchtáil acu go
deireadh mhí Lúnasa in iarthar
Mhaigh Eo.  Beidh béim dhá cur ar
labhairt na Gaeilge ag na hócáidí
uilig agus iad ag mealladh daoine go
dtí an ceantar ó cheann ceann na
tíre.

Le cúpla bliain anuas tá líon na
mbád ag an bhféile ardaithe ó 3 go 13
agus tá an-suim léirithe ag pobal na
háite ann.  Is é an cuspóir atá ag an
ngrúpa ná cur leis an bhfás iontach
seo agus daoine a spreagadh le dul
chun na farraige arís.

Tuigeann Cumann Bádóirí Acla an
tábhacht atá leis an gcultúr agus an
teanga a chaomhnú agus mar sin
beidh neart imeachtaí ann do chách
le seo a chur chun cinn. 

Beidh an chuid is mó d’imeachtaí
na Féile dhá reáchtáil trí mheán na
Gaeilge.  Baineann na sluaite a
bhíonn i láthair ag na rásaí an-
sásamh as an spórt agus as an scil
iontach a bhaineann le gabháil na
Yawls.

Lón Gaeilge i
Maigh Eo
TÁ an Lón Gaeilge atá á reáchtáil ag
Oifigeach Gaeilge Chomhairle Con-
tae Mhaigh Eo Oonagh Kelleher ag
dul ó neart go neart le cúpla mí
anuas.  Is deis iontach í seo an
Ghaeilge a chleachtadh agus aithne a
chur ar dhaoine eile atá ag obair sa
chontae. Bíonn an teacht le chéile ag
an lucht gnó in áiteanna difriúla
gach mí.  Is ar an 26ú Lúnasa i mBéal
an Átha a bheidh an chéad lón gnó
eile.   Tuilleadh eolais ó
gaeilge@mayococo.ie     

Ranganna
Gaeilge i
Maigh Eo
AR mhaith leat Gaeilge a fhoghlaim
ón tús nó dul chun cinn a dhéanamh
leis an méid atá agat agus cáilíocht
aitheanta a bhaint amach?  Tá sé i
gceist ag Comhar Dún Chaocháin
Teo, i gcomhar le hIonad na dTean-
gacha, Ollscoil na hÉireann, Má
Nuad agus Údarás na Gaeltachta cúr-
saí Gaeilge a eagrú sa tSeanscoil i
gCeathrú Thaidhg i mí Mheán
Fómhair d'fhoghlaimeoirí fásta.  

Bunaithe ar na ranganna agus ar
na himeachtaí teanga eile a chuirfear
ar fáil i rith an chúrsa, beidh deis ag
daoine scrúdú a dhéanamh chun
Teastas Eorpach na Gaeilge a bhaint
amach.  

Ranganna neamhfhoirmiúla atá i
gceist leis an bhéim ar an nGaeilge
labhartha agus na focail choitianta a
úsáidtear sa ghnáthchaint.  De réir a
chéile cuirfidh an cúrsa le do
mhuinín i dtuiscint agus i labhairt na
teanga.  

Teastas na
dTaibh-Ealaíon
IS cúrsa leibhéal FETAC 5 é Teastas
na dTaibh-Ealaíon a bheidh ar siúl in
Áras Inis Gluaire i gcomhpháirtíocht
le FÁS agus Muintearas.  Tá ocht
modúl FETAC i gceist leis an gcúrsa
traenála seo a mhaireann ar feadh sé
mhí.  

Beidh léiriú amharclainne,
táirgeadh imeachtaí, cumarsáid,
taithí oibre, sláinte agus sábháil-
teacht ag an obair, innealtóireacht
fuaime agus táirgeadh, bainistiú
stáitse agus riarachán agus táirgeadh
clár raidió mar chuid den chúrsa. 

Tá gné shubstaintiúil taithí oibre i
gceist agus beidh ar rannpháirtithe
tabhairt faoi obair in Áras Inis Glu-
aire – san áireamh beidh lámh chún-
ta a thabhairt le léiriúcháin,

Seoltar scéalta chuig:
nuacht@gaelsceal.ie

Cúntóir Riachtanais
Speisialta ag teastáil

Do Scoil Náisiúnta Leitir Mucú, Cinn Mhara, Casla 
don scoilbhliain 2010-2011. 

Post sealadach lán-aimseartha bliana ag tosnú ar 
1 Meán Fómhair atá i gceist. 

Seol iarratais chomh maith le CV agus  litreacha molta chuig: 
An Cathaoirleach, Bord Bainistíochta 

Scoil Leitir Mucú, Casla, Co. na Gaillimhe 
roimh 26 Lúnasa.

Ag comórtais Chraobh na hÉireann de chuid na gCluichí Pobail, a
reáchtáladh an deireadh seachtaine seo caite in Áth Luain, d'éirigh le
iomaitheoirí ó Chlub Judo an Spidéil cúig bhonn a bhreith abhaile leo, bonn
óir amháin ina measc.   Sa bpictiúr ó chlé ar chúl tá Maela Ní Choistealbha,
An Spidéal (ór); Sara Ní Chonláin, An Spidéal (cré-umha); Sorcha Ní
Fhrighil, Na Forbacha (cré-umha); Éamonn Ó Conláin, An Spidéal (cré-
umha), agus chun tosaigh Máire Ní Fhrighil, Na Forbacha (cré-umha). 

Áine Ní Chléirigh ó Ghnó Mhaigh Eo ag baint suilt as Lá Oidhreachta
Chathair na Mart ní ba luaithe sa mhí seo.



Baile Átha Cliath

Ag Rothaíocht
525 Míle i
gComhair
Carthanachta
Caitríona Ní Chadhain

TÁ dúshlán mór roimh fhear ó
Bhaile Átha Cliath atá chun
rothaíocht ó Charn Uí Néid i gcon-
tae Chorcaí go Málainn i nDún na
nGall i sé lá chun airgead a bhailiú
ar a son siúd atá ag maireachtáil le
Pairilis Fhornúicléach (Supranu-
clear Palsy).

Is lot inchinne í an Phairilis
Fhornúicléach a théann i bhfei-
dhm diaidh ar ndiaidh ar ábaltacht
an duine siúl, labhairt, feiceáil
agus slogadh. I ndiaidh tamaill fág-
tar an t-othar gan a bheith in ann
an leaba a fhágáil ná cumarsáid a
dhéanamh leo siúd thart orthu,
ach bíonn siad ar an airdeall go
meabhrach. 

Tá Jim Gilmartin ag tabhairt
faoin dúshlán in ómós dá mháthair
a diagnóisíodh le Pairilis Fhornúi-
cléach in 2009. “Tá cúram 24 uair
ag teastáil uaidh mo mháthair, rud
a fhaigheann sí ó m’athair den
chuid is mó. Déanann an chuid eile
den chlann iarracht cuidiú an méid
is féidir linn, go hiondúil mo dheir-
fiúr Paula. Is bean láidir, bródúil í
mo mháthair atá ag triail greim a
choinneáil ar bheagáinín smachta
ar a saol.”

Oibríonn an Cumann PSP chun
daoine a chur ar an airdeall faoin
tinneas. Tá easpa feasachta mar
gheall ar an tinneas i measc na
ngairmeacha leighis, sláinte agus
cúraim shóisialta agus fágann sin
nach n-aithnítear i gceart é go
minic. Is minic a dhéantar diag-
nóisiú mícheart ar an tinneas mar
néaltrú, stróc nó galar Parkinson

mar nach bhfuil mórán eolais faoi. 
“Tá muid fíor-bhuíoch de Jim

agus díobh siúd uile a thug go
flaithiúil chun cabhrú le hobair an
Chumainn PSP. Rachaidh gach pin-
gin a bhailítear chun seirbhísí a
chur ar fáil sa Bhreatain agus in
Éirinn,” a dúirt Jane Hardy,
Príomhfheidhmeannach an Chu-
mainn PSP. Cuireann PSP isteach
ar níos mó na 10,000 duine sa
Bhreatain agus in Éirinn, ach is
dócha go bhfuil an figiúr ceart níos
airde mar gheall go ndéantar é a
dhiagnóisiú go mícheart go minic.

Is féidir síntiús a thabhairt do
Jim ag www.justgiving.com.

Contae na Mí

Gaelscoil
Ráth Tó
TÁ tuismitheoirí ó Ghaelscoil Ráth
Tó i gContae na Mí chun iarraidh ar
lucht tacaíochta CLG Áth Cliath
tacú leo ar an Domhnach ina gcuid
iarrachtaí chun Gaelscoil nua a
oscailt gan tacaíocht ón Stát.
Rachaidh tuismitheoirí ón
Ghaelscoil chun na sráideanna
timpeall Pháirc an Chrócaigh ar an
Domhnach chun airgead a bhailiú
don scoil nua-bhunaithe. 

Tá Gaelscoil Ráth Tó chun oscailt
i gceann trí seachtaine le deich
ndalta ar a gcuid rollaí agus múin-
teoir amháin fostaithe go lánaim-
seartha acu gan tacaíocht Stáit. Tá
sprioc bhailiucháin €80,000 ag
Coiste bhunú na scoile agus táthar
ar tí é seo a bhaint amach roimh

chéad lá na scoile sa bhFómhar.
Tá cuid d’eagraíochtaí na Gaeilge

agus Tuismitheoirí Ráth Tó ag tar-
raingt le chéile  sa bhfeachtas dar
teideal Aitheantas mar iarracht
chun tacaíocht Stáit a bhaint
amach don scoil.

Deir Dáithí de Búitleir, urlabhraí
na hEagraíochta, gur diúltaíodh an
t-iarratas in ainneoin gur chomh-
líon sé  critéir na Roinne
Oideachas. “Is é rud a chiallaíonn
seo nár tugadh aon aitheantas do
Ghaelscoil nua ó 2007. Tá éacht
bainte amach ag pobal Ráth Tó,”
arsa de Buitléir.

Imeachtaí sa Pháil
Le Kate Fennell

Imeachtaí sa
Chlub
BEIDH lucht leanúna na gcluichí
Gaelacha ag tnúth go mór le cluiche
leathcheannais an deireadh seach-
taine seo idir Baile Átha Cliath agus
Corcaigh agus beidh fáilte mhór
rompu féachaint air i gClub an
Chonartha ar an Domhnach ar an
scáileán mór óna 3.30i.n. ar
aghaidh. Mura bhfuil suim agat sa
chaid ach go bhfuil suim agat i
gceol agus rince bhuel buail isteach
ar an Aoine seo chugainn, an 27ú
Lúnasa, agus beidh fáilte mhór
romhat páirt a ghlacadh in oíche
cheoil agus rince ón mBriotáin.
Tosaíonn sé ag a naoi a chlog agus
tá saorchead isteach. Gach eolas ó
www.anclub.ie 

Na County
Sessions i
mBarra an
Teampaill
TÁ na seisiúin chondae nó na
County Sessions sa Button Factory
ar ais! Cuirfear tús leis an tsraith
nua don Fhómhar ar an 21ú Meán
Fómhair ag a 8 a chlog le ceol ó
Uíbh Fhailí. Is é Johnny McEvoy a
bheidh mar phríomh-aoi agus tab-
harfaidh slua mór ceoltóirí ón
Chontae cosúil le Seán Ryan, Denis
Ryan, Pat Buckley agus Clann Kin-
sella comhluadar dó ar an stáitse.
Cuirfear fáilte freisin roimh aíonna
speisialta ar an oíche. Is féidir
ticéid a fháil ó www.tickets.ie agus
cosnaíonn siad €17.50. Beidh an-
tóir ar an oíche seo mar sin cean-
naigh do chuid ticéad in am! Tuil-
leadh eolais ó
http://ww2.buttonfactory.ie

Ceol sa
Cheathrú
Stairiúil
Oisín Mac Donncha

BEIDH ceol ar fáil i mBaile Átha
Cliath ón Ionad Ceoil Chomhaim-
seartha ón 21 Lúnasa go dtí an 1
Meán Fómhair. Cuirfear tús leis an
fhéile ‘Ceol sa Cheathrú Stairiúil’ 

Beidh na ceoltóirí ag seinnt i
gcúig shuíomh dhifriúla. Tá roinnt
suíomh ag cur ceoil ar siúl taobh
amuigh chomh maith óna 13.00 go
dtí 16.00. 

Tháinig an fhéile chun cinn de
bharr an “traidisiúin shaibhir ceoil
san áit”.  Beidh na ceol-
choirmeacha saor in aisce den
chuid is mó, ach beidh costas
d’uasmhéid €15 oíche nó dhó.

‘Fame’ an
ceoldráma
TÁ an ceoldráma cáiliúil ‘Fame’ ar
siúl sa Grand Canal Theatre i
mBaile Átha Cliath ón 19 Lúnasa go
dtí an 12 Meán Fómhar, ag 7.30. 

Beidh costas  €25 ar na ticéid. Is
iad buaiteoirí “Fame the musical”,
Ben Morris, mar ‘Nick’ agus Jessica
Cervi, mar ‘Serena’ príomhaisteoirí
an dráma, chomh maith le Sheila
Ferguson, mar ‘Miss Sherman’,  ón
grúpa “The Three Degrees’.
Cuireadh tús leis an drama i
mBaile Átha Cliath agus rachaidh
sé ar chuig aghaidh  Maigh Eo, Béal
Feirste agus Corcaigh faoi
dheireadh mhí Mheán Fómhair. 

laethanta oscailte a eagrú, ceardlanna
oibre agus taispeántais a eagrú, sáb-
háilteacht agus modhanna oibre le
linn taispeántas a mhaoirsiú, áirithintí
a thógáil, scarbhileoga tinrimh a
bhainistiú, feachtas na meán a fhor-
bairt, fáilte a chur roimh
chuairteoirí/comhlachtaí mar aon le
spriocanna soiléire pearsanta a bhaint
amach ag obair in amharclann agus
ionad ealaíon den scoth. 

Beidh tacaíocht ar fáil do rannpháir-
tithe atá ar chúrsa sé mhí ó chomhor-
daitheoir an chúrsa mar aon le tea-
gascóirí speisialta. Tuilleadh eolais ag
www.arasinisgluaire.ie. 

Coláiste Uisce
ag eagrú cúrsaí
traenála
TÁ Coláiste Uisce i mBéal an Mhuirt-
head ag eagrú roinnt cúrsaí traenála
spóirt faoi láthair agus tá siad ag lorg
daoine anois a bhfuil spéis acu i ngnó
an spóirt dul i dteagmháil leo.

Tá ardmheas ar na cúrsaí seo agus tá
siad uilig ceadaithe agus cláraithe go
hoifigiúil.  Tá an t-eolas uilig faoi na
cúrsaí ag www.uisce.ie

Ceardlann
Amhrá-
naíochta
BEIDH Ceardlann Amhránaíochta ar
siúl in Áras Forbairt Acla do dhaoine
fásta uair sa choicís gach re Máirt (17ú
Lúnasa; 31ú Lúnasa) ag tosú ag a 8.  Má
tá fonn ort amhráin a fhoghlaim nó a
chanadh beidh fíorfháilte romhat.  Is
iad amhráin Acla, amhráin Mhaigh Eo
agus amhráin na hÉireann a bheas i
gceist.

Seó nua sa
Taibhdhearc
BEIDH Taibhdhearc na Gaillimhe ag
cur léiriúcháin de ‘Boicíní Bhóthar Kil-
burn’ chun stáitse, leagan Conama-
rach de dhráma Jimmy Murphy, ‘The
Kings of Kilburn Highroad’.

D’aistrigh Micheál Ó Conghaile an
dráma agus beidh sé faoi stiúir Lara Ní
Chathmhaoil.

Beidh éisteachtaí ar siúl i nGaillimh
Dé Luain 23ú Lúnasa agus i mBaile
Átha Cliath Dé Céadaoin 25ú Lúnasa. 

Tá na héisteachtaí oscailte d’fhir
amháin a bhfuil Gaeilge líofa agus ard-
chaighdeán aisteoireachta acu agus a
bheadh in ann ról a ghlacadh san aois-
ghrúpa 35-45 bliain. 

Beidh an dráma ar stáitse i gCathair
na Gaillimhe 19-24 Deireadh Fómhair
2010.   Is féidir tuilleadh eolais a fháil
ach ríomhphost a sheoladh chuig
eolas@antaibhdhearc.com.

An bhfuil scéilín agat? Ba mhaith linn freastal ar gach Gaeltacht is Gaelphobal sa tír. Má tá scéilíní nó nótaí áitiúla agaibh, cuirigí iad chuig an seoladh
rphoist seo le bhur dtoil, nuacht@gaelsceal.ie, agus déanfaidh muid ár ndícheall iad a chur i gcló. 

LAIGHIN
NUACHT

Seoltar scéalta chuig:
nuacht@gaelsceal.ie

James O'Kane, Darragh Murphy agus Finn O'Connor taobh amuigh de
Choláiste Stratford,Ráth Garbh,BÁC, tar éis breathnú ar na torthaí
Ardteistiméireachta ar an gCéadaoin 18 Lúnasa. (PIC : STEDMAN/PHOTOCALL IRELAND)



Scéalta Mhúscraí 
Seán Ó Loingsigh

Slua mór agus
aimsir bhreá ag
Taispeántas
Bhaile Bhúirne-
Cúil Aodha
THUG an aimsir bhreá na sluaite amach
do cheann de na laethanta ab fhearr
riamh ag Taispeántas Talmhaíochta
Bhaile Bhúirne-Cúil Aodha i bPáirc
Choláiste Íosagáin Dé Domhnaigh seo
caite. Ba í buaiteoir Feirm Factor na
bliana seo Caroline Ní Néill ó Bhaile na
Daibhche, Co Chorcaí, a rinne an oscailt
oifigiúil don 13ú taispeántas ó
reachtáladh an chéad cheann i 1997.

Ghabh Cathaoirleach an Taispeántais
Seán Ó Scanaill buíochas leo siúd go léir
a thug tacaíocht don taispeántas, na
príomhurraithe ach go háirithe: na
gnólachtaí áitiúla Firebird, Mark Éire
agus monarcha adhmaid Amhlaoibh Uí
Loingsigh, chomh maith le hÚdarás na
Gaeltachta agus an comhlacht fuin-
neamh leictreachais Airtricity.

Meastar go raibh méadú mór ar líon
na gcapall a bhí ar taispeáint agus ghlac
breis is 100 iontrálaí páirt i gcomórtais
na ngadhar a reachtáladh i dteannta
roinnt imeachtaí éadroma eile ar pháirc
imeartha Chumann Peile Naomh Abán.

Bhí taispeántas ealaíne ar leith mar
chuid den seó mar go bhfuil an grúpa
Ealaíontóirí Mhúscraí ag ceiliúradh
deich mbliana a mbunaithe, agus mar
chuid dá n-imeachtaí ceiliúrtha i
mbliana, bhí pictiúir leis na péintéirí
áitiúla Máire Ní Shúilleabháin agus
Pauline Dodds ar taispeáint i gceann de
thrí ollphobal a bhí curtha in airde sa
pháirc fhairsing. Bhí suim ar leith sna
priontaí a bhí ag Máire de ‘Bharr a’Chu-
ma’, péintéireacht de ghrianghraf den
dtábhairne is airde in Éirinn glactha ó
eiltleán in 1976, agus bhí éileamh
chomh maith ar phictiúir Pauline maidir
le radharcanna áitiúla eile.

Fógraíodh gurbh iad Niamh Ní
Dhrisceoil, Maigh Chromtha, Peigí Uí
Diliúra agus Eibhlín Ní Lionáird, Cúil
Aodha, an triúr ban ab fhearr gléasta ag
an dtaispeántas, agus bhuaigh Seán Óg
Ó Colmán ó Bhaile Bhúirne an chéad
duais do na buachaillíní faoi-3. Fuair

Róisín agus Katie Ní Chonaill ó Bhaile
Mhic Íre an chéad áit i rannóg na
mbabaithe faoi sé mhí agus bliain faoi
seach, agus bronnadh duaiseana ar
Dylan Ó Mathúna agus Andria Ní
Mhurchú sa rannóg faoi 18 mí.

Tháinig slua amach ó ollphobal an
bheáir um thráthnóna chun féachaint ar
an gcomórtas tarraingt téide idir foirne
ós na tithe tábhairne áitiúla, agus cé go
raibh an t-iardhornálaí Oilimpeach ó
Bhaile Átha Cliath, Philip Sutcliffe, ag
gríosadh fhoireann an Mhuilinn i dtean-
nta an úinéara Don Ó Laoire ina n-iar-
rachtaí, bhí an bua ag Tábhairne Uí
Scanaill orthu sa chraobh don séú bliain
as a chéile. 

Bhí Philip Sutcliffe tar éis an sliabh is
airde in Éirinn, Carrán Tuathail, a dhrea-
padh an lá roimis mar chuid d’imeacht
carthanachta ‘Boxing for Battens’ ar an

sliabh a d’eagraigh an comhlacht
dornálaíochta proifisiúnta Dolphil Pro-
motions ar a bhfuil sé féin agus Don Ó
Laoire mar stiúrthóirí, agus ina dteannta
ag an dtaispeántas bhí Seaimpín Cos-
dornála an Domhain, Christina McMa-
hon ó Charraig Mhacaire Rois, Co
Mhuineacháin, an chéad bhean in
Éirinn atá tar éis tabhairt faoin
ndornálaíocht phroifisiúnta agus a
bhuaigh a céad troid ag oíche mhór
troda a d’eagraigh Dolphil in Óstán an
Citywest i mBaile Átha Cliath coicíos ó
shin.

Tá 23 craobh uile-Éireann buaite ag
Christina sa chosdornáil, agus tá seacht
gcinn aici sa dornálaíocht amaitéarach.
Mhínigh sí go raibh uirthi an rannóg
amaitéarach d’fhágaint nuair a shroich
sí 34 bliain d’aois le déanaí.

Bhí suim ar leith ag Christina i

gcomórtas chaitheamh punainne na
mban a bhuaigh Claire Ní Súilleabháin ó
Chnoc na gCaiseal den tríú babhta ag an
dtaispeántas seo, agus ba é Éamon ó
hOrgáin ó Chill Garbhán a bhuaigh
comórtas na bhfear, an t-imeacht deire-
anach i gcónaí ag Taispeántas Bhaile
Bhúirne-Cúil Aodha.

Irisleabhar Mhá
Nuad seolta ag
dámhscoil urgh-
nách Mhúscraí
BHÍ dámhscoil urghnách i mBaile
Bhúirne nuair a sheol Leasuachtarán na
cúirte filíochta Betsy Ní Shuibhne
Irisleabhar Mhá Nuad 2010 in Óstán
Ghobnatan.

Bunaíodh Dámhscoil Mhúscraí Uí
Fhloinn i mBaile Bhúirne in 1925 agus tá
dánta a cumadh do Dhámhscoil na
bliana seo i gceann de chaibidlí an leab-
hair atá curtha in eagar ag Uachtarán na
Dáimhe, an Monsignor Pádraig Ó Fian-
nachta, An Daingean.

Bhí an tUachtarán, an Leasuachtarán,
agus Cléireach na Dáimhe Peadar Ó
Liatháin ag an bpríomhbhord mar a
bhíonn de ghnáth ag an nDámhscoil
bhliantúil, ag glaoch ar fhilí áitiúla chun
dánta atá acu sa leabhar a léamh don
lucht éisteachta.

Agus í ag seoladh an irisleabhair, tha-
gair Betsy Ní Shuibhne don 300 leabhar
atá scríte ag Pádraig Ó Fiannachta, agus
tá a rian litríochta sa leabhar toirtiúil ina
bhfuil cuimhní cinn leis féin scríte go
fileata chomh maith le togha scríbh-
neoireachta le hEoghan Ó hAnnracháin,
Cathal Caomhánach agus Siobhán Ní
Shíthigh.

Tá cur síos ag Ó hAnnracháin ar an
aistear fada eachtrúil a rinne Naomh
Columbán ar an mór-roinn ag deireadh
an séú haois, agus é d’údar aige beat-
haisnéisí Cholumbáin ó ré an naoimh
fhéin a cháineadh beagáinín de bharr
roinnt ábhair a fágadh ar lár.

Ritheann sé le duine gur mór an trua
an méid atá tarlaithe san eaglais le
tamall de bhlianta anuas, agus déanann
an Monsignor Ó Fiannachta tagairt don
gceist seo i réamhráiteas ar leith do
chaibidil ina bhfuil aistriúchán Gaeilge
leis ar Litir Thréadach an Phápa Beini-
dict XVI a seoladh go Caitlicigh na
hÉireann i mbliana maidir le ‘mí-úsáid
leanaí agus daoine óga soghonta faoi
lámha ball den Eaglais in Éirinn’.

“Is dóigh liom go bhfuil sé táb-
hachtach go bhfaighimis go léir breis
eolais i dtaobh an ghalair seo paedafilia
agus i dtaobh stair ár n-eolais nó ár n-
aineolais faoi,” a deir an Monsignor Ó
Fiannachta ina ráiteas. Measann sé
gurbh í an tsochaí féin ba mhó b’fhéidir
ba chúis leis an aineolas: “Níor ghnách
scannail mar sin a phlé go hoscailte,” a
deir sé. 

Déanann an Monsignor tagairt d’alt
faoi phaedafilia a foilsíodh san Irish
Medical Times le déanaí, ag rá go bhfuil
na figiúirí do chléir eaglaisí nach bhfuil
ceangal aontumhais orthu ar aon dul leo
sin ar a bhfuil.

Agus maidir le cultúr na rúndachta
faoin gceist, deir an Monsignor Ó Fian-
nachta: “Bhí baint mhór ag eaglaisigh le
cothú na rúndachta agus deir an Pápa
linn nár lean cuid acu an dlí canónda
féin maidir leis an bpointe seo.”

Chorca Dhuibhne
Breandán Mac Gearailt

Regatta an
Daingin
AON áit go dtabharfá d'aghaidh bheadh
'Regatta an Daingin' i gcluasa na
ndaoine, pé acu an t-iarThaoiseach nach
maireann, Cathal Ó hEochaidh, nó Seán
Ó Riada a chum an píosa ceoil, 'Regatta
an Daingin' faoi deara é sin nó nach ea.
Pé ar domhan é, bhí an lá faoi don
Regatta an Domhnach seo caite.

Má bhí, bhain idir thurasóirí agus
mhuintir an cheantair sásamh as na
Ráiseanna. Faoi mar a bhí i bhFionntrá,
ni raibh aon stop ar Naomhóg an
Mhachaire arís ar an Domhnach sa
Daingean. Le blianta maithe is beag
naomhóg a bhain an bhearna de ghais-
cígh an Mhachaire, muintir Goodwin
agus Uí Laoire. Is dócha go bhféadfá iad
a chur ar aon bhonn le hiománaithe
Chill Chainnigh! B'í naomhóg ban an
Daingin a bhí chun tosaigh go láidir i
bhFionntrá amhlaidh arís i ráiseanna na
mban. Níl aon teorainn leo. 

Bhí baint nach beag ag muintir Uí
Eochaidh le Regatta an Daingin le
blianta maithe agus b'é Cathal Ó
hEochaidh, fad a mhair se, a sheoladh
na Ráiseanna. Lean an traidisiún
Eochach i mbliana, mar gurbh é mac
Chathail, Seán Ó hEochaidh, TD, a chuir
tús le Ráiseanna an lae.

Tamall sara raibh gaiscígh na
naomhóg ar a maidí, bhí comóradh i
Muiríne an Daingin in aice láimhe. B'í an
dochtúir leighis, Margo Ó Sé, a dhein an
oscailt agus a thiomnaigh seomra sa
mhuiríne don iarsheanadóir Tomás Mac
Gearailt, iarchathaoirleach Choimis-
inéirí Chuan an Daingin. Duine gan
ainm a chuir an cnap airgid ar fáil don
bheartas seo. Ba cheannródaí é fear céile
Mhargo, an Dr Fionbarra Ó Sé, i
mbunadh Mhuiríne an Daingin; fuair sé
bás gan choinne bliain o shin. Orthu
siúd a bhí i láthair bhí muintir Eochaidh,
Máirín Uí Eochaidh, céile Chathail san
áireamh. Bhí an lá faoi do dhaoine ó
chian agus ó chóngar agus is dócha gur
thug go leor aghaidh ar thránna an
cheantair fad a mhair an brothall. "Peata
lae" a thug craoltóir air mar lá ach is "lá
'dra shin" a thugadh leithéidí Dhiarma-
da Uí Dhrisceoil Chléire, beannacht Dé
leis, ar lá mar é.

Sea, má bhí an brothall ag Regatta an
Daingin bhí brothall eile san aer sa
Daingean an tseachtain seo caite mar go
raibh suas le míle duine ag siúl na
sráideanna ag cur a ndíomá in iúl faoin
moill atá ar oscailt Ospidéal Nua an
Daingin. Is iad an t-easpa eolais, an
mhoill agus an mhíchinnteacht na trí
nithe is mó a bhí ag cur as don slua. Is
amhlaidh do go leor eile, dar liom. Fiú is
nach bhfuil aon eagla mhór ar scata eile
ná go n-osclóidh an foirgneamh nua,
tuigid gur i bhfuaire a théann nithe a
théann i bhfad! Cuireann an cúlú eacna-
maíochta sa bhaile agus go domhanda
anbhá ar dhaoine, ní nach ionadh. Ach
an ina thosach atáthar?

An Buailtín
TÁ Cúrsa Gaeilge Lúnasa a eagraíonn
Comharchumann Forbartha Chorca
Dhuibhne Teo críochnaithe ón deireadh

Seoltar scéalta chuig:
nuacht@gaelsceal.ie

Dea-thoradh ar bhrú
Mhuintir Bhaile Bhúirne
d’oibreacha príomhbhóthair
Seán Ó Loingsigh

TÁ dea-thoradh ar an mbrú a chuir
an grúpa pobail Muintir Bhaile
Bhúirne maidir le drochstaid an
phríomhbhóthair i mBaile Bhúirne
leis an bhfógra go bhfuil maoiniú
ceadaithe chun dromchla nua a chur
ar an stráice iomlán.

Cuireadh coiste Mhuintir Bhaile
Bhúirne ar bun i dtús na bliana chun
brú a chur ar Chomhairle Contae
Chorcaí dromchla nua a chur ar an
stráice 2km atá i ndrochstaid ó lea-
gadh píopaí séireachais agus
draenála in 2007.

Chuir an Chomhairle Contae in iúl
i ndeireadh mhí Aibreáin go
mbeadh oibreacha bóthair á
ndéanamh ar leath den stráice i
mbliana agus bhí doiciméid
tairisceana á réiteach dá réir.

D’eagraigh Muintir Bhaile Bhúirne
agóid phoiblí cois bóthair i lár mhí
Bealtaine chun brú a chur ar an
gComhairle Contae an stráice iom-
lán a dhéanamh agus bhí plé ar bun
idir an Chomhairle agus an tÚdarás
um Bhóithre Náisiúnta (NRA) ó shin
maidir le maoiniú a chur ar fáil do
scéim iomlán. De thoradh cruin-
nithe a bhí idir oifigigh na Comhair-

le agus an NRA Dé hAoine agus Dé
Luain seo caite thángthas ar réiteach
ar deireadh maoiniú a chur ar fáil
don stráice 2km agus tá na
doiciméid tairisceana á n-athrú faoi
láthair chun an scéim iomlán a chur
san áireamh.

“Is mór an faoiseamh an fógra
d’áitritheoirí an cheantair seo agus
dos na mílte tiománaí a thais-
tealaíonn ar an mbóthar gach lá,” a
dúirt OCP choiste Mhuintir Bhaile
Bhúirne, Jonathan Ó hUidhir.

Chuir an comhairleoir áitiúil, Ain-
drias Ó Muimhneacháin, a d’ardaigh
an cheist ag cruinnithe na comhair-
le, fáilte roimh an bhfógra chomh
maith, ag rá go gciallaíonn an
maoiniú breise go ndéanfar an obair
d’aon iarracht seachas céimeanna
de a bheith á ndéanamh i
gcaitheamh tréimhse de bhlianta.
Meastar go gcosnóidh an obair suas
le €1.5 milliún agus tá na doiciméid
tairisceana le heisiúint i gceann
coicíse. Tá gearrliosta de chon-
raitheoirí ag an gComhairle Contae
agus táthar ag súil go gcuirfear tús
leis na hoibreacha bóthair i
ndeireadh mhí Mheán Fómhair,
agus go mbeidh siad críochnaithe
faoi cheann mhí na Samhna.

Seosamh Ó Súilleabháin, Corcaigh, agus Donnchadh Ó hAodha, Cúil Aodha,
ag an seoladh d'Irisleabhar Mhá Nuad 2010 in Óstán Ghobnatan i mBaile
Bhúirne.



Tír Chonaill

Comóradh ar
pháistí Oileán
na Marbh
Eoin Mac Garvey

RINNEADH comóradh ar bhreis is 500
páiste atá curtha ar oileán bheag
amach ó chósta na Rosann i dTír
Chonaill ag an deireadh seachtaine,
páistí ar mheas go leor go raibh dear-
mad déanta orthu.

Ba san naoú haois déag agus i dtús
an fichiú haois a cuireadh páistí beaga
ar Oileán na Marbh atá go díreach
amach ó thrá na Carraige Finne cón-
garach d’Aerphort Dhún na nGall,
páistí a tháinig ar an saol marbh agus
nár baisteadh. Tá roinnt mairnéalach
gan aithne a tháinig i dtír sa
chomharsanacht thart fán am sin
curtha ar an oileán chomh maith.

Cé go raibh eolas ag roinnt daoine fá
stair Oileán na Marbh, ní tugadh
mórán aitheantais dó ag am ar bith.
Bhíodh seandaoine sa cheantar ag
trácht air anois agus arís ach ní go
dtáinig grúpa áitiúil le chéile a
socraíodh aitheantas ceart a thabhairt
dóibh siúd atá curtha ar an oileán.

Tá cros mhór tógtha ar an oileán
anois agus leacht le cuimhne a
dhéanamh ar na páistí agus na
mairnéalaigh agus le heolas a chur ar
fáil do chuairteoirí fán tábhacht a
bhaineann leis an oileán bheag.

Bhí suas le 200 duine i láthair do
sheirbhís urnaí ar an trá ag deireadh
na seachtaine sula ndeachaigh an
mhórchuid acu chun an oileáin agus
nochtadh an leachta. Thig siúl chun
an oileáin nuair atá an lán mara íseal
agus ba é sin a rinne na daoine ag
deireadh na seachtaine mar a rinne na
daoine a raibh orthu a gcuid páistí
beaga a chur faoi thalamh blianta fada
ó shin.

Labhair bean amháin fá scéal a
máthar móire ar tháinig leanbh dá
cuid ar an saol marbh. Ag an am bhí sé
de nós ag athair an linbh an cónra a
dhéanamh é féin agus ansin é a iom-
par chun an oileáin agus an leanbh a
chur faoi thalamh. De ghnáth ní
théadh máthair an linbh chun an
oileáin ach go díreach cois farraige
lena fear céile. Chaith an mháthair sin
na blianta ag teacht chun na trá ag
amharc amach ar an oileán agus an áit
a raibh a leanbh curtha, rud a bheadh
amhlaidh do mhórchuid thui-
smitheoirí na 500 páiste atá curtha
ann. Tá sé i gceist anois go mbeidh
seirbhís chuimhneacháin bhliantúil ag
Oileán na Marbh.  

Ceiliúradh 75
bliain de
Choimisiún
Béaloideasa
Éireann
Caitríona Ní Chadhain

CHUN 75 bliain de Choimisiún
Béaloideasa Éireann a chomóradh,
beidh an Dr. Eithne Ní Ghallchobhair ó
Acadamh Ríoga na hÉireann ag cur i
láthair léiriú dar teideal ‘The Irish
Folklore Commission & the 1930’s
Schools’ Collection: sleachta ó Ard an
Rátha,’ ar an Máirt 24 Lúnasa i dTigh
an Beehive, Ard an Rátha ag a 8 i.n. 

Bunaíodh an Coimisiún
Béaloideasa Éireann in 1935 le heolas a
bhailiú ar bhéaloideas agus traidisiúin
na hÉireann. 

Idir 1937 agus 1938 chur siad scéim
ar bun inar spreagadh páistí scoile le
béaloideas agus stair áitiúil a bhailiú
agus a dhoiciméadú ar fud na tíre,
Bailiúchán Lámhscríbhinní Scoilean-
na a ghlaodh air.

Tá léargas spéisiúilsa bhailiúchán

seo ar shaol agus ar bhéaloideas na
ndaoine i gContae Dhún na nGall go
mall sna 1930idí. 

Díreoidh an cur i láthair ar na
sleachta a bhailigh daltaí Ard an Rátha
agus a múinteoirí bunscoile mar chuid
de Bhailiúchán Lámhscríbhínní na
Scoileanna.

Tá Comhairle Contae Dhún na nGall
agus Fóram Oidhreachta Chontae
Dhún na nGall ag cabhrú leis an togra
seo de chuid Sheachtain na
hOidhreachta a bheidh mar chuid de
Phlean Oidhreachta Chontae Dhún na
nGall.  Iarrtar ar aon duine a bhí
páirteach i mbailiú an ábhair mar
dhalta bunscoile sna 1930idí dul i
dteagmháil le hOifig Oidhreachta
Dhún na nGall atá mar chuid den
Chomhairle Contae. 

Béal Feirste: 
An Chultúrlann
Ceardlann
Scríbh-
neoireachta
Cruthaithí
BEIDH Ceardlann Scríbhneoireachta
Cruthaithí sa Chultúrlann, Béal
Feirste, Dé Sathairn an 21 Lúnasa, ag
toiseacht ar a mheán-lae.

Is é Dónall Mac Giolla Chóill, údar,
iriseoir agus iareagarthóir Lá Nua, a
chuirfeas an chéad cheann den tsraith
seo ceardlann ar fáil.  Tá taithí fhada
bhuan ag Dónall ag scríobh mar
iriseoir, agus tá gearrscéalta foilsithe
aige chomh maith leis sin. Sa cheard-
lann seo, caithfear leis an dá stíl scríb-
hneoireachta sin. Is ceardlann 2 uair
an chloig seo agus is é £7 an duine an
táille atá air. 

Seoladh 
leabhar úr
Phádraig Uí
Bhaoghill
DÉ Sathairn seo chugainn, an 28ú
Lúnasa ar a 1.00in, seolfar leabhar úr
le Pádraig Ó Baoighill, Scéalaí Mór
Mhín an Líneacháin : Séamas Mac
Amhlaoibh sa Chultúrlann. Aodh Mac
Eoghain a dhéanfas an leabhar a sheo-
ladh ar an lá.

seachtaine seo caite agus mar a braitheadh go
náisiúnta bhí líon na scoláirí a thug cúrsa
samhraidh orthu féin íslithe go maith i
mbliana ach ní ag canrán atá muintir seo an
Chomharchumainn ach ag treabhadh leo, mar
nár luigh an bhróg ródhian orthu.

An deireadh seachtaine seo ardóidh scata
Cláiríneach ó cheantar Chill Mhaille, atá sé nó
seacht de mhílte siar ó Inis, a seolta agus tab-
harfaid Baile an Fheirtéaraigh, nò an Buailtín, i
gCorca Dhuibhne orthu féin. Gasra iad seo a
thagann le chéile go rialta i rith na bliana ag
cleachtadh a gcumas Gaolainne, ag seinnt ceoil
agus ag casadh amhrán. "Is í labhairt na teanga
is mó atá ar na bioráin againn," arsa duine acu
liom. Bhí, agus tá fós, is dócha, baint nach beag
ag Seán Ó Ceallaigh, feirmeoir áitiúil, údar
agus díograiseoir teanga, le bláthú an dreama
seo. Is dócha go bhféadfá sórt 'scoil scairte' a
lua leis an dream seo mar gurb iad féin atá i
mbun is i mbarr gnóthaí, óir is léir nach bhfuil
aon cheangal acu le haon dream ná eagraíocht
eile, ach measaim nach le doicheall é sin. Tab-
harfaimid cluas dóibh. Fad is atá na Cláirínigh
ag tarrac ar Bhaile an Fheirtéaraigh an
deireadh seachtaine seo le blas Duibhneach a
bheith ar a ngob, beidh rompu foghlaimeoirí
fásta ó cheithre airde na cruinne mar go bhfuil
cúrsa do dhaoine fásta tosnaithe ansiúd ag
Oidhreacht Chorca Dhuibhne, ón Luan, ar a
bhfuil 141 ag freastal. Tá daoine a tháinig ar an
gcúrsa seo cheana, mar shampla, ón tSeapáin
agus ó Mheiriceá. Tá cuid de na daoine atá ag
freastal ar an gcúrsa seo líofa go maith cheana
féin agus gan amhras tá gach duine acu ar a
ndícheall ag cur lena stór agus iad meáite ar
shásamh a bhaint as a seal i nDuibhneach san
am céanna. Tá tríocha duine i nDún Chaoin
agus tá seachtó a hocht ábhar múinteoirí ag
blaisínteacht Gaolainne i bhFionntrá.  Mar sin,
na daoine a mheas go raibh taoide na scoláirí
agus foghlaimeoirí Gaeilge tráite don séasúr
seo, thug a ngeall cairde dóibh!

An Rinn
Seanchas, ceol agus
cártaí i nGaeltacht
na nDéise
Róisín Ní Éalaí

TÁ féile Lúnasa 2010 faoi lánseol i láthair na
huaire i dTigh an tSagairt sa Sean-Phobal i
nGaeltacht na nDéise. Tá taispeántas ealaíne ar
oscailt don phobal gach deireadh seachtaine
an mhí seo ag taispeáint saothar meascán
ealaíontóirí arb as an cheantar iad agus atá i
mbun ealaíne ann. Ag cloí leis an traidisiún
láidir cártaí sa cheantar, beidh oíche cártaí
(45’s) ar siúl oíche Dé hAoine, 20 Lúnasa. Tá an
oíche seo dírithe ar na seanóirí sa cheantar
agus beidh fáilte roimh dhaoine fásta agus
aosta ar an oíche seo.  Ar an Satharn, 21
Lúnasa, beidh ceardlann dathú gloine á
reáchtáil ag Róisín Ní Chionnfhaolaidh (Báidín
Bídeach), áit a dtaispeánfaidh sí  don phobal
conas mosaics a chruthú le píosaí gloine daite.
Tabharfar deis do dhaoine an ceard a fhogh-
laim agus beidh siad in ann dath a chur ar a
ngloine fíona féin agus í a thabhairt abhaile leo. 

Beidh ceolchoirm Dhónail Clancy, ón ghrú-
pa ceoil Danú, ar siúl oíche Dé Sathairn. Is sein-
nteoir giotáir fhuaimiúil é Dónal Clancy, atá i
mbun ceoil sa cheantar ón uair a bhí sé ag fás
aníos ann.  Tosóidh an cheolchoirm ag a 8.00in
agus ní chaithfear ticéid a cheannach roimh ré. 

Cuirfidh an seanchaí, Déuglán Turraoin,
críoch leis an deireadh seachtaine nuair a
labhróidh sé faoi Chumann Lúthchleas Gael sa
Sean-Phobal i gcaitheamh na mblianta ar an
Domhnach an 22 Lúnasa ag 12.30in. 

Tuilleadh eolais agus imeachtaí ar fáil ó
Chaibríní De Barra, 058-46664.

RÉIGIÚNACH • 11GAELSCÉAL 
Dé hAoine, 20 Lúnasa, 2010

ULAIDH
NUACHT

526 obráid ar ceal i Leitir Ceanainn
Danny Brown

DE réir figiúirí a foilsíodh an
tseachtain seo, cuireadh 526
obráid ar ceal in Otharlann Ghin-
earálta Leitir Ceanainn anuraidh.

Ba d’othair chónaitheacha san
otharlann 366 acu sin.

Fuarthas na figiúirí ón
urlabhraí ar chúrsaí sláinte de
chuid Fhine Gael, An Dr. James
Reilly.

Fuair sé amach gur cuireadh

50,000 obráid ar ceal ar fud na
tíre agus tá otharlann Leitir
Ceanainn san ochtú háit sa tír ar
thábla obráidí curtha ar ceal.

Dúirt Reilly gur cúis imní
d’othair atá sna figiúirí.

Dúirt urlabhraí thar ceann
Fheidhmeannacht na Seirbhíse
Sláinte (FSS) gurbh ionann na
hobráidí a cuireadh ar ceal agus
1.4% de na hobráidí uilig a
beartaíodh sa stát agus gur cuid
de shaol na n-otharlann a bhí ann

obráid a bhí beartaithe a chur ar
ceal ar mhaithe le obráid éige-
andála a bhí de dhíth ar othar eile.

Tá feachtas leanúnach ag dul ar
aghaidh i Leitir Ceanainn, agus in
áiteacha eile sa Cheantar Thiar, in
éadan ciorruithe atá beartaithe ag
FSS sa cheantar.

Leis na figiúirí a chur i
gcomhthéacs, tá gníomhaithe san
fheachtas ag rá nár cuireadh ach
44 obráid ar ceal in Otharlann
Shligigh sa tréimhse chéanna.

Beirt ghirseach ag baint an-sult as Champa Samhraidh Ghaoth Dobhair (Pic : Eoin McGarvey)

Ardán: Ionsaí Loch an Iúir, Gearóid
Ó Cairealláin agus líne sa ghaineamh!

Eoin Mac Garvey

Is cosúil nach bhfuil an scéal fán
ionsaí a rinneadh ar na scoláirí
Gaeilge ag Coláiste Mhuire i
Loch an Iúir réidh le luí síos go
fóill. Dúirt ceannlíne in san

‘Andersonstown News’ an tseach-
tain seo – ‘Boycott Loch an Iúir, the
only way following hurley attacks’,
alt scríofa ag iar-Uachtarán Chon-
radh na Gaeilge Gearóid Ó Caireal-
láin agus an ceart aige a dhearcadh
bheith aige.

De réir go leor daoine ar labhair
mise leo an tseachtain seo, is é seo
an ceannlíne is measa a foilsíodh fán
eachtra uafásach seo a tharla do
scoláirí as Ard Mhacha a bhí ag
freastal ar an Ghaeltacht – eachtra a
chur olc ar bhunadh an cheantair.

Níl aon duine i Loch an Iúir ná in
áit ar bith a dhéanfadh a dhath eile
ach eachtra mar seo a cháineadh.
Glacaim leis nach ndúradh seo go
poiblí go dtí an tseachtain seo mar
nach raibh daoine áitiúla – fiú daoine
a chonaic an eachtra – sásta labhairt
go poiblí “ar mhaithe lena gcuid sáb-
háilteachta féin” a dúradh. Is baile
beag Loch an Iúir agus mar dhuine a
labhair amach roimhe seo fá mhí-
iompair agus a dhíol go daor as le
carr scriosta – tuigim imní iad siúd
nár labhair amach. 

Ní ghlacaim leis an ionsaí atá
déanta ag Gearóid Ó Cairealláin ar
Loch an Iúir, ar an Choláiste agus ar
bhunadh an cheantair. Deir sé go
bhfuil coláistí Gaeilge ar comhchéim
agus níos fearr sa Ghaeltacht - Rann
na Feirste agus Machaire Rabhar-
taigh ina measc. Más sin dearcadh
s’aige ní ag na coláistí sin a chuir sé a
mhac ach chuig Coláiste Loch an
Iúir!

Deir sé go bhfuil sé ar míre, agus
an ceart sin aige, fán ionsaí ar na
scoláirí Gaeilge, agus eolas aige is

cosúil fá na daoine a rinne an t-ion-
saí – rud nach bhfuil ag mórán.  Má
tá sé cinnte go bhfuil na daoine a
rinne an t-ionsaí ag baint tairbhe as
airgead na scoláirí agus na dtui-
smitheoirí a chuir ansin iad – ba
cheart dó an t-eolas seo a thabhairt
do na Gardaí mar is cinnte go
gcuideoidh ainmneacha agus eolas
mar seo le fiosrúchán na nGardaí.

Deir Ó Cairealláin nár ghabh aon
duine leithscéal leo as an méid a
tharla – rud nach nglacann an
coláiste leis. Más leithscéal ó phobal
Loch an Iúir atá de dhíth – rinne mise
sin go pearsanta ar RTÉ Raidió na
Gaeltachta an tseachtain seo cé nach

bhfuil údar agamsa bheith ag lab-
hairt ar son bhunadh Loch an Iúir,
ach glacaim leis ó na teachtaireach-
taí uilig a fuair mé gur leithscéal an
phobail a bhí ann. 

Dúirt Cathaoirleach Choláiste
Mhuire, Micheál Ó Máirtín, an
tseachtain seo go gcuireann an méid
atá ráite ag Ó Cairealláin iontas air
mar a chuireann ar go leor de phobal
na Gaeltachta. 

Tá go leor den eolas atá aige ina alt
san ‘Andersonstown News’ ag teacht
mar nuacht don phobal áitiúil –
píosaí eolais nár chuala aon duine go
dtí seo fán eachtra.  Pointe iontach
tábhachtach fán eachtra seo ná nach

ndeachaigh aon duine de na scoláirí
a gortaíodh san ionsaí ‘na bhaile ná
níor thug aon duine dá gcuid tui-
smitheoirí ‘na bhaile iad. 

Caidé a deireann seo fá Loch an
Iúir? An áit é a bhfuil daoine ag iar-
raidh éalú as? Nó an áit é nach bhfuil
tuismitheoirí ag iarraidh a gcuid
páistí a chur ann?

Labhair mé chomh maith le roinnt
scoláirí as Béal Feirste an tseachtain
seo fán phíosa san ‘Andersonstown
News’ agus an scéal go ginearálta
agus dúirt an mhórchuid acu gur
bhog na scoláirí ar aghaidh ón each-
tra agus go raibh sé in am líne a thar-
raingt sa ghaineamh agus ligean do

na Gardaí a gcuid oibre a dhéanamh.
Arís, is olc an rud a tharla agus

níor cheart dó tarlú in áit ar bith, ach
níor cheart dó imní a chur ar
dhaoine teacht go Loch an Iúir. Bhí
agus beidh fáilte i gcónaí roimh bhu-
nadh na sé chontae i Loch an Iúir áit
nach bhfuil “anti-Northern bias”
mar a tuairiscíodh, agus áit nár
baineadh úsáid as scian ariamh mar
a tharlaíonn i mórán áiteanna. “This
year they were set upon by thugs
with hurleys, next year could it be
knives?” – ní shílim é a Ghearóid,
agus níor cheart a leithéid a rá le cur
le d’ionsaí ar Ghaeltacht Loch an
Iúir.

Coláiste Mhuire, Loch an Iúir

Ballaí neamhfheicthe Bhéal Feirste 

Eoghan Ó Néill

Kasabian, Florence and
The Machine, agus The
Sterephonics, a choin-
nigh aos óg Bhéal Feirste
ag rocáil an tseachtain

seo. Bhí na mílte acu ag féile ceoil
‘Belsonic’ ag Cearnóg Theach an
Chustaim agus ar ball chuaigh na
céadta acu chuig an ‘Kremlin,’ beár
aerach a bhfuil dúil mhór ag daoine
óga ann.

Dá mbeifeá ina measc ní bheadh
barúil agat cé acu Caitlicigh nó Pro-
tastúnaigh iad.

Leath is leath dhéarfainn. 
Tá glúin óg ag teacht chun tosaigh

i mBéal Feirste atá in ann agus atá
toilteanach meascadh leis an ‘taobh’
eile ar bhealach nach raibh indéanta
fiche bliain ó shin.

Is é easpa fornirt is mó a chin-
ntíonn go bhfuil laghdú ag teacht ar
an seicteachas ó thuaidh.

Ní polasaí rialtais.
Tá Alliance ar an pháirtí is lú a

bhfuil fréamhacha aige sna pobail is
mó a d’fhulaing ón fhorneart.

Agus is iad Alliance is mó atá ag
brú go mba thosaíocht rialtais é
baint anuas na mballaí deighilte a
scarann Caitlicigh is Protastúnaigh. 

Cén duine againn nach bhfuil i
bhfách leis sin? I bprionsabal.

Ach cad faoi na pobail sin a
mhaireann faoi scáth na mballaí
seo?

Tá formhór acu sin ag iarraidh go
gcoinneofaí na ballaí in airde – go
fóill. Nó tugann na ballaí sin foscadh
agus faoiseamh do phobail a bhí ar
an líne thosaigh ar feadh na
mblianta.

Níl sna ballaí ach siombail.
Tá an deighilt ann in intinn

daoine agus má bhaintear anuas na

ballaí gan an deighilt sin san intinn a
laghdú gach seans gur mó dochar ná
sochar a dhéanfar. 

Nílimid go fiú cóngarach don lá
nuair a mothóidh an dá phobal ar a
gcompord faoi bhaint anuas na
mballaí.

Ach sin ráite thig dul chun cinn ar
bhealaí eile, go fiú agus na ballaí
ann.  Tá gairdín comónta le hoscailt
gan mhoill ar an líne dheighilte ag
Sráid Northumberland, díreach idir
an tSeanchill is Tuath na bhFál. 

Dul chun cinn beag, dar leat, ach
is iad rudaí beaga a dhéanann an
difear. I roinnt ceantracha eile tá
geataí sna ballaí deighilte á gcoin-
neáil oscailte níos mó uaireanta an
chloig ná mar a bhíodh.

Is mó i bhfad daoine, mé féin san
áireamh, a bhíonn ag dul san aicear-

ra gach lá tríd ceantracha a bhíodh
róchontúirteach tráth.  I ndornán de
na ceantracha a mbíodh forneart
seicteach iontu go rialta, leithéidí
Suffolk in iarthar na cathrach, tá
teagmhálacha chomh maith sin
tógtha idir an dá thaobh agus nárbh
éigean dul i muinín ballaí deighilte. 

Agus i rith an ama i lár Bhéal
Feirste bíonn cuid mhór d’aos óg na
cathrach ag freastal ar cheol-
choirmeacha, ag ól caife, ag dul
amach go bialanna, ag titim i ngrá
agus dá réir, beag beann ar an
seicteachas. 

Is iomaí údar dóchais go bhfuil an
taoide ag casadh sa treo ceart agus
go dtiocfaidh lá feasta nuair nach
ndéanfaidh d’ainm nó do shloinne
thú a dhamnú. 

Ach ní hiad na ballaí deighilte idir
Caitlicigh is Protastúnaigh is mó atá

ag déanamh tinnis do bhunús
daoine i mBéal Feirste. 

Is iad na ballaí neamhfheicthe atá
ag cur go leor daoine ó chodladh na
hoíche. 

An deighilt idir Ard Eoin agus Ard
Mhic Neasca atá ag dul i dtreis i rith
an ama.

An deighilt idir Bóthar na Sean-
chille agus Bóthar Mhaigh Lón.

An bhearna idir saibhir agus daib-
hir atá ag fágáil pobail áirithe gan
dóchas, gan mhuinín.

Tá aicme den aos óg, idir
Chaitliceach agus Phrotastúnach,
atá chomh scartha anois óna bpobal
féin, ón pholaitíocht, ó scoileanna,
agus go fiú óna dteaghlach is nach
féidir le duine ar bith tionchar a
imirt orthu a thuilleadh.

Chonaiceamar cuid acu i gcíréibí
le cúpla bliain anuas.Nó ní leisc leis
na bithiúnaigh seo bratach na dTrí
Dhath nó an Union Jack a iompar
ach leithscéal a thabhairt dóibh dul
amach ag goid agus ag scrios. 

Seachas polaiteoirí ó gach páirtí
teacht le chéile agus aontú gurb é
athnuachan pobal an tosaíocht ba
cheart a bheith acu is amhlaidh go
bhfuil siad ag troid na sean-
chathanna ag Stormont. 

Dá thábhachtaí cuid de na sean-
chathanna sin níl ceann ar bith acu
níos tábhachtaí ná an troid ar son na
bpobal seo atá ar an imeall. 

Tá polaiteoirí áirithe a thuigeann
sin ach níl aon pháirtí polaitiúil ó
thuaidh ag tabhairt tosaíochta mar
ba cheart don cheist. 

Agus mura dtugann, íocfaimid
praghas millteanach amach anseo. 

Tá Alliance glórach faoi na ballaí
deighilte.   Ach is é an trua é nach
mbíonn siad leath chomh glórach
faoi na  ballaí deighilte neamhfheic-
the.

Ach is dócha nach bhfuil oiread
vótaí le fáil acu i gceantair rach-
masacha as a bheith ag labhairt faoi
mhaoin a dháileadh ar bhonn níos
cothroime nó faoi bheith ag tabhairt
tús áite don tSeanchill nó d’Ard Eoin
seachas don Cheathrú Titanic. 

Tá Alliance glórach faoi na
ballaí deighilte.  Ach is é an
trua é nach mbíonn siad
leath chomh glórach faoi
na  ballaí deighilte
neamhfheicthe.

Deireadh leis an samhradh
Bernie Ní Fhlatharta

MEAS tú an bhfuil an
Samhradh thart?
Anseo i nGaillimh
bím den tuairim go
bhfuil deireadh leis

an séasúr nuair a bhíonn Féile
Ealaíon na Gaillimhe agus Rásaí na

Gaillimhe thart.
Ina dhiadh sin caithfidh tui-

smitheoirí díriú ar liostaí de leabhair
scoile agus éidí scoile ach i dtosach,
má tá na teaghlaigh cosúil leis an
gceann s’againne, ar dtús báire
beidh gá leis an mála scoile a lorg.

Tá muidne críochnaithe anois leis
an scoil náisiúnta ach is cuimhin
liom gur cheannaigh mé leabhair a
bhí imithe amú ó thús an
tSamhraidh agus a fuair muid
blianta ina dhiaidh sin i bhfolach i
gcoirnéal. Agus nach bhfuil leabhair
scoile sách daor, gan iad a chean-
nach an athuair.

Ní raibh an fuadar  céanna linn i
rith bhlianta na meánscoile mar sa
Spidéal bhí corás malartaithe acu a
thug an-chabhair do thuismitheoirí
mar nach raibh na billí leabhar
chomh daor sin, rud atá an-tab-
hachtach má tá níos mó ná gasúr
amháin agat.

Bheadh sé go deas fad a bhaint as
an Samhradh gan orainn a bheith ag
réiteach cúrsaí scoile don mhí seo
chugainn ach is dóigh go mbeadh an
scéal ní ba mheasa dá mbeadh an
ghrian ard sa spéir agus é breá te. Tá
sé an-deacair aghaidh a thabhairt ar
obair nuair atá an aimsir go breá sa

tír seo mar is fíorbheagán den aimsir
dheas a fhaighimid.

Aon uair a thosaímse ag clamhsán
faoin aimsir bíonn duine nó dhó a
chuireann i gcuimhne dom gur
aeráid an-séimh atá againn anseo
agus go bhfuil an t-ádh linn nach
bhfuil tornádónna ná hairicíní
againn, ach le cúpla bliain anuas bhí
tuilte againn a bhí sách dona.

Anois táimid sásta má fhanann an
lá tirim. Nílimid ag súil níos mó leis
an ngrian ná an teas fiú.

Is cinnte go bhfuil baint ag an aim-
sir le giúmar an duine agus chreid
mé le fada go mba cheart go mbeadh

deontas á thabhairt amach dúinn le
dul thar lear leis an ngrian a fháil.
Teastaíonn sé uaimse, agus le cúpla
bliain anuas thosaigh mé féin agus
seanchara liom ag dul go dtí na
hOileáin Chanáracha ar feadh seach-
taine i rith an Gheimhridh le scíth a
ligint faoin ngrian.

Ardaíonn mo chroí nuair a fheicim
an spéir ghorm agus is breá liom
bheith ag siúl sna boinn ar an trá
agus suí amuigh faoin spéir ag ithe
san oíche. Gnéithe beaga agus cé go
bhfuil airgead gann i mbliana is fiú
go mór do mo shláinte an turas sin a
dhéanamh arís i mbliana.

Más ard na ballaí síochána, tá bacainní níos airde arís ann sna Sé Chontae. 

Eagarfhocal

Réiteoirí CLG
NÍ féidir le Cumann Lúthchleas Gael,
ceann de na heagraíochtaí is tábhachtaí
in Éirinn ó thaobh an tír a choinneáil le
chéile, caidreamh poiblí a chothú agus ár
gcultúr a chosaint de, ní féidir leis
maireachtáil gan réiteoirí. 

Is bunriachtanais iad i spórt páirce ar
bith.  Is ionann ionsaí coirp ar réiteoir
agus ionsaí coirp ar chluichí gaelacha.

Uime sin, stadaimis de na hionsaithe
míofara seo ar ár réiteoirí, stadaimis de
na hionsaithe míofara seo ar Chumann

Lúthchleas Gael. 
Ná déanaimis dearmad ach oiread go

dtugann a leithéid d’ionsaithe leithscéal
do naimhde ár gcultúir ghaelaigh CLG a
chur faoi chois agus a chur i láthair ar
dhóigh dhiúltach. 

Ní leithscéal ar bith é nuair a thar-
laíonn a leithéid ar pháirc peile. Is measa
arís é go háirithe nuair a tharlaíonn sé le
linn chluiche faoi aois, mar a tharla an
deireadh seachtaine seo chuaigh thart i
nDún na nGall.

Pléimis leis na daoine seo a dhéanann
na hionsaithe gránna seo sna cúirtean-
na, áit a gcuirfear pionós mar is ceart
orthu.

Ach cheana, caithfimid ar fad ár bhf-
reagracht féin sa scéal seo a mheas.

Creidtear go forleathan ar ardáin agus
ar bhancáin CLG go bhfuil an réiteoir
claonta agus cuirtear an méid sin in iúl
dó, in amanna go maslach bagarthach. 

Mar sin de, ní ábhar iontais é go
dtéann amadáin thar fóir ó am go ham. 

Caithfidh an réiteoir a bheith ag súil le
daoine ag scairteadh air ó na hardáin ach
ní ceart go mbeadh aon bhagairt sa
chaint seo, ní ceart go mbeadh aon ion-
saí briathartha i gceist. 

Is daoine iad na réiteoirí, déanann siad
botúin, glacaimis leis agus bogaimis ar
aghaidh, níl ann ach cluiche i deireadh
na dála. 

I spóirt ar nós rugbaí, pléitear le réi-
teoirí le meas i gcónaí. Tá ceacht le fogh-
laim againn ar fad uaidh sin. 

‘Dul chun cinn’ na Síne
TÁ an dara geilleagar is mó ar domhan
anois ag an tSín ach léiríonn an
olltáirgeacht intíre in aghaidh an duine
nach ionann luach an gheilleagair agus
an caighdeán maireachtála.

Déanta na fírinne, tá an bhearna idir
na daoine is saibhre agus na daoine is
boichte sa tír ag méadú i rith an ama. Tá
sé admhaithe ag an Pháirtí Cumannach
fiú, go gcaithfear an bhearna sin a
laghdú agus torthaí an gheilleagair a
roinnt níos cothroime. 

Ní aon fhlaitheas don lucht oibre é Stát
‘Cumannach’ na Síne. Sáraítear cearta na

n-oibrithe mar ghnáth-chleachtas. Cé go
bhfuil cearta an lucht oibre sa tSín cosan-
ta de réir an dlí, ní chuirtear i bhfeidhm
go héifeachtach na dlíthe seo.

Tá sé ;mídhleathach ceardchumainn
neamhspleácha a reáchtáil sa tír agus dul
ar stailc.

Mar gheall ar chumhacht eacna-
maíochta na Síne, is beag a chluineann
muid faoi leatrom ar chearta an duine
ann. 

Tá an cúigiú cuid de mhuintir an
domhain ina gcónaí sa tSín agus níl an
tsaoirse acu is atá againn san Iarthar ar

chor ar bith.
Níl tíortha an Iarthair ag beartú

‘regime change’ a chur i bhfeidhm áfach.
Is páirtí trádála róthábhachtach í an tSín
don chineál cainte sin.

Cluinimid i gcónaí faoi Iosrael, faoin
Iaráin, faoi Bhurma srl. ach is beag a
chluintear faoin tSín, tír a chuireann na
mílte dá saoránaigh chun báis gach bli-
ain. 

Níl saoirse ag na meáin chun an rialtas
a cháineadh, déantar cinsireacht ar an
idirlíon. Níl saoirse iomlán creidimh
ann. 

Tá níos mó ‘príosúnaigh pholaitiúla’
ag an tSín ná tír ar bith eile ar domhan. 

Níl na breithiúna neamhspleách.
Tá an Tibéid faoi chois ag an tSín is tá

cultúr na Tibéide á scriosadh aici.  
Ní tír dhaonlathach í an tSín. 
Is stát aon pháirtí údarásaíoch é. 
Ní féidir le muintir na Síne a rialtas a

athrú, an ceart daonna is bunúsaí dá
bhfuil ann.

Tá an tSín ag soláthar táirgí saora don
domhan ach tá lucht oibre na Síne ag íoc
go daor astu. 

Foilseofar na tuarastail!
Conall Ó Móráin 

Tá roinnt mhaith scríofa
agam faoin iomarca air-
gid a bheith á íoc le bain-
isteoirí sinsearacha san
earnáil phoiblí, mar aon

leis an earnáil phríobháideach. Níor
thug mé faoi deara aon athrú
meoin ná easpa dúthracht oibre ar
Cholm Doherty, bainisteoir stiúrtha
Bhainc-Aontas Éireann, cé gur
gearradh a phá ó thart ar €1.2 mil-
liún go dtí €500,000 nó thart ar 15
huaire an mheánphá thionsclaíoch.
Tá mé cinnte go bhfuil an tUasal
Doherty ag fanacht go foighneach
ar an lá ar féidir leis a phá 'ceart
agus cóir' a fháil ar ais arís ionas go
mbeidh ioncam daichead uair an

mheáin aige. Ach go dtí sin beidh
air a bheith cúramach leis na ping-
iní.

Ní hé Doherty amháin a chaith-
fidh gearradh siar. Tá, agus bhí,
orainn ar fad é a dhéanamh, ach níl
an saol aon phioc níos measa dá
bharr. Cuirtear i mo leith go bhfuil
mé mór leis na 'neo-cons', na lio-
brálaigh eacnamaíochta. Nil an
córas eacnamaíochta againn gan
locht ach tá an stair tar éis a thais-
peáint gurb é an córas is fearr é atá
ar fáil faoi láthair. Cé go mb'fhéidir
go bhfuil mé bog ar na cúrsaí seo, ní
chiallaíonn sé go bhfuil mé bog ar
shaint. Mar sin atá ann - saint.

Mar atá ráite agam tá an iarracht
chéanna á déanamh ag lucht bain-
istíochta na mbanc agus caipín
leathmhilliún Euro curtha ar a dtu-
arastal. Ach má tá na daoine seo,
agus roinnt díobh ábalta, cliste
agus proifisiúnta, sásta a gcuid
oibre a dhéanamh mar is gnách,
cén fáth ar tugadh oiread sin airgid
dóibh roimhe seo? Chonaiceamar

an gníomh iomlán náireach a rinne
na státseirbhísigh shinsearacha
nuair a d'fhógair an rialtas na cior-
ruithe móra tuarastail... thug siad
aire dóibh féin ar an bpointe trí na
rialacha a athrú thar oíche agus
d'éirigh leo fiche faoin gcéad dá
dtuarastal a shábháil.

Féin-spéis is ea téarma eile air.
Má thugaimse cúnamh duitse,
déanfaidh tusa an rud céanna
domsa. Sin mar a d'oibrigh na bainc
san am atá thart, sin mar a oibríonn
gnónna móra eile ina bhfuil lucht
ardbhainistíochta ag díol breis agus
milliún sa bhliain leo féin. Deir siad
go bhfuil orthu an sórt sin airgid a
dhíol chun na daoine is fearr a fháil
agus a choimeád. 

Ach níl an méid sin fíor in aon
chor. Bréag mhór é seo a insíonn
siad siúd arbh fhéidir go mbeadh
seans acu ballraíocht a fháil i gclub
na milliúnaithe. Sin a léiríonn obair
Cholm Doherty dúinn.  Tá mé cin-
nte freisin dá ngearrfaí €100,000
eile dá phá go mbeadh sé fós ann.

Tá sé dodhéanta rialacha a chur i
bhfeidhm chun féinrialú a
dhéanamh ar shaint. Ach, is féidir
brú morálta a chur ar dhaoine agus
an bealach is simplí chun é sin a
dhéanamh ná bheith oscailte le
heolas. Mar a dhéantar i dtíortha
eile san Eoraip is féidir teacht ar
eolas (cuibheasach) cruinn ar
thuarastal cách. Ós rud é gur sinne
a dhíolann pá ár gcuid breithiúna,
ár nGardaí agus ár dTeachtaí Dála,
ba chóir go mbeadh an t-eolas sin
ar fáil ar an bpointe ar shuíomh
gréasáin. 

Agus níl aon spéis agam i mbun-
tuarastal gach aon duine díobh (ní
gá gach duine díobh a ainmniú) ach
nach mbeadh sé an-tairbheach go
mbeadh fhios againn go díreach cé
mhéad a thuilleann altraí, dochtúirí
agus bainisteoirí ár n-ospidéal?

Dá mbeadh an t-eolas sin ar fáil
go hoscailte, ní fheicim, ar son leas
na tíre, cén fáth nach bhféadfaimis
an t-eolas céanna a bheith againn
ónár gcomhlachtaí móra poiblí, na

bainc, CRH, Smurfit, Ryanair agus
Aer Lingus. Cheana féin, cloisim
daoine ag rá go bhfuil an t-eolas sin
ar fáil go hoscailte sna
tuarascálacha bliantúla, ach níl. 

Ní thugtar mionsonraí, de
ghnáth, thuarastal gach bainisteora
shinsearaigh chun go mbeimis
iomlán soiléir cé mhéad go díreach
atá á thuilleamh acu. 

Tosaíonn tuarastal leis an
mbunioncam ach ansin tá na rudaí
ar a dtugtar 'buntáistí', ballraíocht
clubanna, lóistín in aisce thar lear
in árasáin i Londain nó i Nua-
Eabhrac, árasáin nach bhfuil teacht
ag an ngnáthoibrí orthu.  Agus
ansin is féidir buntáistí pinsin a
chur i bhfolach.  Sin an fáth go mba
chóir an tuarastal iomlán a fhoilsiú.

Agus cén fáth?  Ionas go mbeadh
cothrom na Féinne le fáil ag breis
daoine sa tír, ionas nach mbeadh
cultúr eacnamaíoch bréige againn
agus mar thoradh go gcabhródh sé
le beagán bisigh a chur ar chúrsaí
na tíre.



TUAIRIMÍ • 15GAELSCÉAL 
Dé hAoine, 20 Lúnasa, 2010

Dorchadas ár gcórais stáit
Páidí Ó Lionáird 

Tá spás luachmhar an
fhoilseacháin seo caite
cheana féin agam ag cur
síos ar chúrsaí fuinnimh
na tíre, aibhléis go

háirithe. Tuigtear go bhfuilim i
bhfabhar na díospóireachta ar a
laghad is cóir a bheith ann faoi
mhodhanna ginte aibhléise agus eil-
ifint mhór an scéil sin, cumhacht
núicléach, de shíor á seachaint. 

Is fiú, áfach, aghaidh a thabhairt ar
an ábhar seo arís ach ní ar mhaithe le
haon sórt plé a dhéanamh ar mhod-
hanna ginte nó an praghas dochrei-
dte a ghearrtar orainn don bhfuin-
neamh bunúsach agus riachtanach
seo. 

Ar ndóigh baineann ceann le
ceann eile ach sa cholún seo is é an
scéal nuachta a bhí i mbéal an
phobail an tseachtain seo, go bhfuil
Bord Soláthair an Leictreachais
(BSL) ag gearradh soláthar aibhléise
ó naoi gcéad teaghlach gach mí ar an
meán, is cúis le mo chuid feirge
anseo.

D’íocfadh tuarastal Phádraig
McManus billí na gcustaiméirí BSL
atá á ngearradh aige in aghaidh na
míosa, ar feadh bliana. 

Smaoinigh air sin ar feadh
nóiméid. Tuarastal aon duine
amháin. 

Is é Pádraig McManus Príomhfhei-
dhmeannach Bhord Soláthair an
Leictreachais (BSL). Anuraidh thuill
sé €750,000. Tá go leor tráchtairí
agus iriseoirí eile tar éis scríobh faoi
luach thuarastail Phríomhfhei-
dhmeannaigh na gcomhlachtaí fo-
stáit seo agus, i ndáiríre, beidh lá eile
ann don gcolúnaí seo chun an t-
ábhar sin a scagadh. Chonaiceamar
cad a tharla agus toradh na dtu-
arastal a bhí nó atá á n-íoc le
baincéirí na tíre, ach tá difríochtaí
ollmhóra idir bainc agus comhlach-
taí ar nós an BSL.

Tá an BSL i measc na gcomhlach-
taí fo-stáit atá faoi úinéireacht an
Stáit, mar sin is leis an bpobal iad. Go
teoiriciúil dar ndóigh. 

Agus is maith ann iad. Bhí an baol
ann ar feadh seala go ndíolfaí
formhór mór na gcomhlachtaí stáit,
baol a bhí ar bharr liosta aidhmean-
na an Pháirtí Dhaonlathaigh, atá as
feidhm iad féin anois. 

Díoladh Eircom agus trí cheathrú
d’Aer Lingus. Ní maith liom gointe
mar iad seo a oscailt agus a mhe-
abhrú daoibhse a chaith bhur
gcoigiltis leo ach i gcomhthéacs an
scéil seo, is fiú an gortú sin a thab-
hairt chun cuimhne an athuair. 

Thug an BSL díbhinn ar luach
€280 milliún don státchiste anu-
raidh as brabús €580 milliún.

Fágann sé sin €300 milliún i dtaisce i
gcuntas bainc an chomhlachta.
Anois tá an rialtas ag lorg tuilleadh
den mbrabús a ghineann an seod-
chomhlacht fo-stáit seo. Aontaím
leis an rialtas sa chás seo ach ní aon-
taím leis an gcur chuige. 

Tá praghas aibhléise na hÉireann
níos airde ná mar atá sé in aon tír eile
san Aontas Eorpach agus 140% níos
daoire ná mar atá sé sa Fhrainc. Tá a
fhios agam go gcosnaíonn sé níos
mó le haibhléis a ghiniúint anseo de

bharr gur ar oileán atá muid, nach
bhfuil gual ná ola mar acmhainní
nádúrtha againn agus mar nach
bhfuil an córas giniúna inmharthana
baileach i bhfearas fós. 

Cosnaíonn sé mórán airgid chun
na stáisiúin ghinte seo a choimeád ar
siúl  ach ní fhéadfadh sé bheith
140% níos daoire! 

Cén fáth nach bhfuil gach cent den
mbrabús €580 milliún ag dul chuig
an státchiste? Cén fáth go mbeadh
comhlacht fo-stáit ag giniúint

brabúis ar an gcéad dul síos ar
mhaithe le seirbhís riachtanach a
sholáthar? Nach mbeadh praghas
meá ar mheá ar mhaithe leis an
bpobal cruinn ceart? 

An bhfuil an tuairim sin sean-
chaite? Ró-chumannach nó ró-
shóisialach? Fiú má tá, nach bhfuil
sé mar údar maíte ag an gcomh-rial-
tas seo go bhfuil an sóisialachas mar
bhun-aidhm acu? 

Tuigim go bhfuil infheistíocht
reatha á déanamh ag an BSL ina
chóras ginte ach tuigim freisin nach
mbaineann an tsuim brabúis le haon
infheistíocht a bheidh á déanamh
acu ar an gcéad dul síos. 

Mar bharr ar an gcruatan atá
fulaingthe ag teaghlaigh na hÉireann
le blianta beaga anuas le tobhach
ioncaim, tobhach pinsin, ciorruithe
tuarastail – é sin ar fad díobhsan a
bhfuil an t-ádh leo go bhfuil post
acu. 

Tá praghas an leictreachais le
hardú fá 5% de bharr tobhaigh atá á
chur ag an Aire Airgeadais ar an

gcomhlacht. Má tá soláthar aibhléise
á ghearradh ar 900 teaghlach gach
mí faoi mar atá sé, luíonn sé le
réasún go mbrúfaidh an tobhach seo
mórán teaghlaigh eile thar
thairseach a gcaiteachais agus gur i
méid a bheidh an líon sin ag dul.  

Tugadh trí oiread thuarastal an
Taoisigh do Phádraig McManus anu-
raidh, ardú ón €654,000 a fuair sé an
bhliain roimhe sin in ainneoin go
raibh gach mac máthar agus iníon
athar ag glacadh le ciorruithe de 10%
nó níos mó. 

Freisin, fuair sé a ardú pá in ain-
neoin gur thit brabús an chomhlach-
ta fá na céadta milliún sa tréimhse
chéanna. Cá bhfuil ciall an scéil seo? 

D’ainmnigh an foilseachán
Newsweek an Taoiseach, Brian
Cowen, i measc na ndeich gcean-
naire is fearr ar domhan an tseach-
tain seo de bharr a láimhseála ar
chúrsaí eacnamaíochta na tíre.
Deineadh sé amhlaidh anois dá
thréad. 

Cén fáth nach bhfuil gach cent den mbrabús €580 
milliún ag dul chuig an státchiste? Cén fáth go mbeadh
comhlacht fo-stáit ag giniúint brabúis ar an gcéad dul
síos ar mhaithe le seirbhís riachtanach a sholáthar?
Nach mbeadh praghas meá ar mheá ar mhaithe leis an
bpobal cruinn ceart? An bhfuil an tuairim sin 
sean-chaite? Ró-chumannach nó ró-shóisialach? Fiú má
tá, nach bhfuil sé mar údar maíte ag an gcomh-rialtas
seo go bhfuil an sóisialachas mar bhun-aidhm acu? 

An tUasal Seamus Sherlock ar dheis, in éineacht le Ollie Ryan, agus é slabhraithe ar ráillí taobh amuigh de cheanncheathrú an BSL i mBaile Átha Cliath. Bhí sé
i mbun agóidí i gcoinne an dóigh a a bpléann an BSL lena gcuid custaiméirí nach bhfuil in ann a gcuid billí a íoc (PIC. EAMONN FARRELL/PHOTOCALL IRELAND).

Treasa Bhreathnach

Le gach uile shéasúr
sileann treochtaí
úra anuas ó na
seónna faisin i
Nua Eabhrac,

Páras, agus Londain go dtí ár
siopaí áitiúla, Top Shop,
A/Wear, Penny’s agus a lei-
théid.  Bíonn tionchar na
dtithe móra faisin le feiceáil
inár gcuid siopaí ach iad déan-
ta ar bhealach i bhfad níos
saoire ná na dearthóirí móra
faisin.  Bíonn roinnt siopaí
nach dtugann na treochtaí ar
fad san áireamh ina gcnua-
saigh éadaí féin, ach a dhíríonn
ar ghné nó dhó ar leith díobh.  

De ghnáth is léiriú atá i gceist
le treochtaí faisin ar an méid
atá ag tarlú inár sochaí féin, sa
saol sóisialta, eacnamaíochta
agus cultúrtha.  Leis an
ngéarchéim eacnamaíochta
chun tosaigh sa tsochaí le
tamall anuas tá tionchar aige
seo ar fhaisean ár linne agus é
sin le feiceáil go soiléir i gcnua-

saigh fhaisin a dhéanann na
dearthóirí móra dúinn.  Ag an
bpointe seo táimid ar fad tinn
tuirseach den ngéarchéim eac-
namaíochta, Tá roinnt daoine
ag iarraidh neamhaird ar fad a
thabhairt uirthi agus roinnt
eile ag iarraidh troid ina
haghaidh. Is é an meon seo atá
le feiceáil go soiléir san
fhaisean nua.  

Tá éadach mar leathar, lása
agus fionnadh in úsáid ag na
dearthóirí faisin agus tá tion-
char na 1940í agus na 1950í le
mothú go láidir.  Ní haon timp-
iste é gur thréimhsí iad seo sa
stair ina raibh meon agus cur
chuige láidir ag mná agus iad
ag iarraidh dul i ngleic leis an
méid a bhí ag tarlú sa tsochaí.
D’úsáid siad smideadh agus
faisean mar bhealach éalaithe
agus mar chosaint ar réalachas
an tsaoil.  Is é an meon troda
seo atá in úsáid ag dearthóirí
na dtithe faisin inniu agus iad
ag iarraidh bealach éalaithe a
thabhairt dúinn ó réalachas an
tsaoil tríd na héadaí a

chaithimid.  Ní haon ionadh é
go ndeachaigh díolachán smi-
didh in airde le linn na 1940í
agus na 1950í, béaldath go mór
mhór, agus tá an treocht
chéanna feicthe againn le linn
na géarchéime eacnamaíochta
seo.  Níl mná ár linne sásta
glacadh le ganntanas airgid
mar leithscéal agus iad ag iar-
raidh aireachtáil níos fearr
iontu féin, agus aghaidh á tab-
hairt acu ar an saol.  Níl aon
iontas ann go dtugtar péint
chogaidh ar smideadh agus
mná, agus in amanna fir, ag
iarraidh a bheith réitithe do
chách a dtagann a mbealach le
linn an lae.    

Is é an claonadh faisean is
mó a bheidh le feiceáil ar
shráideanna na tíre ná an
‘seaicéad eitilte’ a bheidh á
chaitheamh in áit an tseaicéid
rotha leathair.  Bhí fionnadh le
feiceáil i ngach áit ag na seónna
faisin i bPáras, i Londain agus i
Nua Eabhrac, ar chabhaileoga
(gilets), málaí, bróga, buataisí,
agus seaicéid ach is é an

seaicéad eitilte, faoi thionchar
an Aerchóir, an rogha is
coitianta.  

Tá an stíl mhíleata i bhfei-
dhm le roinnt blianta anuas
agus í fós le feiceáil sna siopaí
agus i gcnuasaigh na
ndearthóirí faisin, ach tá an
stíl seo anois níos réadúla
agus é níos cosúla le fíorchu-
laith an airm, an tArm
Rúiseach go mór mhór.  Tá
suaitheantas, stríocaí an
tsáirsint, agus na hoiriúintí ar
fad ann chun an t-éadach a
dhéanamh níos réadúla ná
riamh.  

Ní hé go bhfuil na
dearthóirí faisin ag déanamh
neamhairde ar chruth na
mban ach tá siad fós ag tab-
hairt aghaidhe ar an stíl
andraigineach (androgy-
nous), le cótaí trinse fós i
bhfaisean agus iad go mór i
bhfaisean má tá dath camaill
orthu -  ná bíodh leisce ar bith
ort bléasar d’fhear a
chaitheamh ach oiread.   Tá
íostachas (minimalism) go
mór i bhfaisean agus tá a lán
dearthóirí faisin ag díriú ar
línte faisin simplí le táil-
liúireacht shnoite.

Tá neart deiseanna agat na
stíleanna éagsúla a mheas-
cadh agus éadach bog a
chaitheamh - gúnaí, sciortaí
nó léinte déanta as éadach
bláthach lása - le sciorta
leathair nó bríste míleata
chun beagán righnis a thab-
hairt isteach i do chulaith.  Nó
gúna ó na 1950í ar stíl na
sraithe teilifíse ‘Mad Men’ a
chur le seaicéad eitilte
b’fhéidir? Tá an tsraith theil-
ifíse seo le feiceáil go láidir i
bhfaisean an Fhómhair sna
sciortaí, gúnaí agus priontaí
atá in úsáid.  Cuardaigh scior-
ta ciorclach a thagann chomh
fada le do ghlúine nó leathb-
healach síos do cholpa.  Más
fearr leat na fíoréadaí ón aois
sin a bheith agat d’fhéadfá na
sciortaí agus gúnaí seo a
chuardach i siopaí seanré
chun a chinntiú nach mbeidh
an sciorta nó gúna céanna ag
aon duine eile.  Ná déan dear-
mad má tá tú chun éadaí ó na
1950í a cheannach i siopa
seanré bí cinnte go bhfuil an
mhéid (size) cheart agat - bhí
cruth difriúil ar chorp na
mban sna 1950í le hais mar atá
orainne inniu, an básta níos lú
agus cromáin agus brollach
níos mó acu ná mar atá
againne. 

Ní raibh mórán dathanna
láidre le feiceáil ar ardáin
thaispeána na dtithe faisin:
liath, glas míleatach, nó glasb-

huí, gorm agus donn na
dathanna is mó a bhí le
feiceáil ach bhí roinnt
dathanna tugtha isteach sa
scéal, le splanc bándearg agus
órga.  Síltear gur dearg an
dath is faiseanta agus ar mó
tóir air i rith an Fhómhair, idir
éadaí agus béaldath, dearg
láidir, nó dearg rúibíneach fiú. 

Tá smideadh ag claonadh i
dtreo na 1940í agus 1950í
chomh maith.  Beidh béaldath
saibhir i bhfaisean: beola
dearga, nó corcra, agus iad
chomh domhain agus dorcha
i ndath go mbeidh siad bea-
gnach dubh.  Beidh neart
línitheoir súl faoin tsúil an
séasúr seo in áit ós a cionn
agus smeach nó dhó i gceist
leis.  Téigh i dtreo na súile
toití (smokey), donn in áit

dubh, déanta sa bhealach
díreach céanna is a bhí á
dhéanamh agat anuraidh ach
ag úsáid dathanna an
Fhómhair.  Tá gnéithe
baineanna le feiceáil i gclaon-
ta smididh, chomh maith le
stíl an ‘ice queen’.  Bain úsáid
as dathanna pastail don stíl
seo - gorm, liath nó bandearg.  

Maidir le hoiriúintí eile is
iad bróga le sálaí ísle agus le
pointe a bheidh go mór i
bhfaisean.  Beidh ár gcuid
málaí mór agus struchtúrtha
agus ceangail imchlúdaigh in
úsáid orthu.  Is rudaí iad seo
uile a bhí i bhfaisean cheana
agus is dócha gur comhartha é
seo dúinn chomh maith den
ghéarchéim agus den
bhealach a bhfuil daoine ag
iarraidh an luach is mó a
bhaint as a gcuid airgid.  Níl
éadach páircíneach (check)
imithe as faisean ach an
oiread agus é le feiceáil go
soiléir i stíl nua an fhillidh
bhig (kilt) mar sin ná faigh
réidh le do chuid léinte páir-
cíneacha go fóill.  Ní hamháin
go bhfuil muidne ag iarraidh
níos mó ná séasúr amháin a
bhaint as ár gcuid éadaí agus
oiriúintí ach is é seo an rud
ceannann céanna atá ar bun

Faisean an
Fhómhair

ag réalta móra Hollywood
agus iad ar fad ag séideadh an
dusta dá málaí ‘It’, mar a thug-
taí orthu, agus á n-úsáid arís.  

Ní hamháin go mbíonn
tionchar ag claonadh faisin na
dtithe móra ar ár gcuid éadaí
agus ár gcuid smididh ach
bíonn claonadh faisin i gceist
le stíl gruaige chomh maith.
Bhearr Emma Watson a cuid
gruaige ar na mallaibh agus é
anois i stíl ‘pixie’ aici - tá sí
chun tosaigh ar gach duine
eile le stíl gruaige an
Fhómhair seo. Dóibh siúd le
gruaig fhada beidh béim ar
thonnadh gruaige agus ar
struchtúir ghruaige.  Tá an
bharróg ghruaige ar ais linn
arís ach an babhta seo tá sé
déanta ar bhealach níos nuálaí
le trilseáin ag dul tríd.  Tá gru-
aig fhionn ar ais arís (cén uair
nach raibh sé i bhfaisean?) ach
an séasúr seo beidh an dath
níos cosúla le mil ná aon cheo
eile. 

Ní
féidir linn

dearmad a dhéanamh ar
chlaonta faisin na bhfear ach
an oiread. Athraíonn faisean
na bhfear gach uile shéasúr
agus níl sé aon ní difriúil i
mbliana cé nach mbíonn an
oiread athruithe i bhfaisean
na bhfear agus a bhíonn i
bhfaisean na mban agus in
amanna níl iontu ach
athruithe beaga.  Cosúil leis
na mná tá claonadh míleata i
bhfaisean do na fir chomh
maith, agus cosúil leis na
mná tá athruithe suntasacha
san fhaisean seo agus é anois
bunaithe ar chultacha an 20ú
haois agus é níos simplí ná
mar a bhí i séasúir eile.  Roin-
nt claonta eile i bhfaisean an
Fhómhair do na fir ná veilb-
hit, b’fhéidir i bhfoirm bléa-
sair, nó má tá sé sin iomar-
cach duit, smaoinigh ar
ghiota beag a bheith ar do
mhuinchille nó eile.  Cé nach
dtéann culaith as faisean
riamh bíonn athruithe i gceist
leis an bhfaisean seo chomh

maith.  Tá gearradh na gcul-
tacha fós seangluiteach (slim-
fitting) agus éagsúlacht éadaí
in úsáid don seaicéad
dúbáilte ó bhréidín go
héadach mionstríocach.  Ná
déan dearmad nach iad na
mná amháin a mbíonn an
deis acu oiriúintí a
chaitheamh, tá bróistí anois i
bhfaisean do na fir, oiriúint a
bheadh feiliúnach do
sheaicéad nó do chulaith
agus tá do rogha agat cé
chomh hornáideach ar
mhaith leat a bheith.  

Leis an bhFómhar tagann
smaointe ar an Nollaig ,agus
leis sin tagann smaointe ar ár
ngúnaí do na cóisirí Nollag.
Beidh roinnt agaibh sásta a
chloisteáil go bhfuil gúnaí
súilíneacha (sparkly) fós i
bhfaisean ach táthar níos
caolchúisí ná mar a bhí, mar
sin smaoinígí ar ghúnaí ar
bhfuil dath cré-umha in áit
órga.  

Príomh pictiúir:
Dorothy Perkins
1: Seaicéid ó Fever
Designs £129.99
2:Seaicéad Leathar
Mileata, Mint Velvet
£175
3: New Look
4: Seaicéad Míleata ó
Penny’s €40, bristíi
tannaí €19
5.: Gúna ó Monsoon
€210
6: Mála Roxie ó Mon-
soon €95
7:Bróga ó Topshop
8:Buataisí ó Topshop

Ceist an Chóipchirt agus úsáid réasúnta
Diarmuid Ó Muirgheasa

Cad is “úsáid réasúnta”
ann? Agus cé faoi atá an
cinneadh sin a
dhéanamh? I gcás na
ndlíthe a théann i ngleic le

cóipcheart, agus leis na ceisteanna ar
fad a bhaineann le cóipcheart, tá an
sainmhíniú a dhéantar ar an téarma
“úsáid réasúnta” ag croílár gach rud. 

Le breis agus fiche bliain anuas tá
troid ar siúl idir ollghnólachtaí in
earnáil na n-ealaíon éagsúil agus
tomhaltóirí, agus nuair a shroicheann
an troid seo na cúirteanna is ar an
sainmhíniú ar an téarma úd, “úsáid
réasúnta”, a bhunaítear an cinneadh.
Lena gcearta a chosaint sula dtéann
sé chomh fada leis na cúirteanna,
téann na gnólachtaí móra i muinín
bhainistíocht ceart dhigiteach , nó
DRM, a chuireann stop le húsáid
áirithe nó cóipeail a gcuid oibre.

Go teoiriciúil tá sé seo ar fad go
breá, agus is deacair a argóint nach
bhfuil de cheart ag ceoltóirí, scríbh-

neoirí agus lucht ealaíne i gcoitinne a
gcuid oibre a chosaint. Go praiticiúil,
tá an scéal níos casta ná sin, áfach. Tá
sé go breá a rá go bhfuil de cheart agat
mar cheoltóir íocaíocht a fháil ar do
chuid oibre, ach cuir i gcás go gcean-
naíonn duine d’albam nua sa siopa
agus gur mian leo éisteacht leis ar
iPod? An bhfuil sé de cheart acu cóip
a dhéanamh chuige sin? Agus cuir i
gcás gur mian leis an gceannaitheoir
cóip a dhéanamh den diosca le tógáil
ar saoire leo, ar fhaitíos go gcaillfidís
é? Dar le daoine áirithe san earnáil, níl
fadhb ar bith sna cásanna sin. Dar le
daoine eile, áfach, is fadhb an-mhór
ar fad í.

Tá níos mó i gceist ná ceol amháin.
Ó thaobh scannán agus cluichí de, is
minic taithí níos fearr ag an té nach n-
íocann as fíorchóip ar chor ar bith, ná
an DRM a ghabhann leis. Sa chás go
gceannaíonn tú DVD nó Blu-ray nua
le DRM, tá sé mídhleathach cóip a
dhéanamh le féachaint air ar do iPod
nó ar d’fhón. 

Tá feabhas á dhéanamh ar an scéal

ag foilsitheoirí áirithe anois. Is minic
a fheiceann tú Blu-ray nó DVD anois a
bhfuil cóip dhigiteach de le fáil in
éineacht leis an ngnáthchóip. Muna
bhfeiceann tú é sin, áfach, beidh tú ag
sárú an dlí má dhéanann tú do chóip
féin – agus sin gan trácht ar na fógraí
damanta sin faoi phíoráideacht, ar
féidir iad a sheachaint go hiomlán - trí
phíoráideacht! Tá sé íorónta go maith
go bhfuil sé i bhfad níos éasca cóip
mhídhleathach a íoslódáil sa chéad
áit, nach bhfuil?

Is measa an scéal i gcás cluichí
ríomhairí in amanna. Tóg an cluiche
Mass Effect mar shampla. Leis an
DRM a tháinig leis an gcluiche sin, ní
féidir an cluiche a insealbhú ach ar
thrí ríomhaire éagsúla. Ina dhiaidh
sin? “Mí-ádh!” a deir na foilsitheoirí,
nó focail den chineál sin. Arís, cén
fáth go n-íocfá as táirge atá níos
measa ná an rud a d’fhéadfá a
íoslódáil?

Go hiondúil, cloistear an argóint
faoi DRM ó dhaoine cosúil liom féin.
Is iriseoir agus tomhaltóir mé agus,

lasmuigh de chúpla alt atá ar fáil saor
in aisce ar aon nós, níl aon rud
táirgthe agam a mbacfadh éinne le
píoráidiú a dhéanamh air. Ach níl an
rud céanna fíor faoi Cory Doctorow,
údar a scríobhann colún in Publishers
Weekly. Tá leathdhosaen leabhar foil-
sithe aige le hocht mbliana anuas,
agus dúirt sé ina cholún le déanaí:
“Aon uair a chuireann duine glas ar
rud ar leat é, agus diúltaíonn an
eochair a thabhairt duit, ní ar do
shonsa atá siad á dhéanamh.” 

Lena leabhar is déanaí, lorg Doc-
torow cead óna fhoilsitheoir é a
dháileadh i bhfoirm dhigiteach gan
DRM. “Níl fadhb ar bith againn leis
sin,” a dúirt an foilsitheoir, “téigh ag
labhairt leis na díoltóirí.” Chuaigh sé
ag labhairt leis an gcúig shiopa
ríomhleabhar is mó: Amazon, Apple,
Barnes & Noble, Kobo agus Sony. Bhí
Amazon, Barnes & Noble agus Kobo
lán sásta a leabhar a dhíol gan aon
chosaint dá leithéid. Apple agus
Sony, áfach, ní raibh.

Agus tharla sé sin in ainneoin gur

fhoilsigh Steve Jobs, Príomhfhei-
dhmeannach Apple, litir le déanaí ag
gearán faoi DRM, agus a rá nach raibh
an dara rogha ag Apple ach é a úsáid.
Agus éiríonn an scéal rud beag níos
measa go fóill. Mar gheall ar an
DMCA, dlí a cuireadh i bhfeidhm i
SAM i 1998, tá sé mídhleathach
d’éinne, fiú úinéir cóipchirt, aon
chuid den DRM a bhriseadh. Dar le
Doctorow “Ag an bpointe sin,
stopann DRM agus na dlíthe a chos-
naíonn é de bheith ag cosaint ceart na
n-ealaíontóirí agus na n-úinéirí
cóipchirt, agus ina áit sin cosnaíonn
siad lucht gnó nach ndearna faic le
cabhrú leis an bpróiseas
cruthaitheachta ach earra beag leic-
treonach éigin a chur le chéile i
monarcha thiarála áit éigin sa tSín.”
Faraor, is ag na gnólachtaí úd atá
cluas an rialtais i mbeagnach gach
aon tír ar domhan, agus go dtí go n-
athrófar é sin ní chosnóidh dlíthe
DRM an tomhaltóir ná an t-ealaíon-
tóir, na daoine is mó a bhfuil cosaint
de dhíth orthu.

Rátaí Cíosa
na tíre ag
titim 
Treasa Bhreathnach

THÁINIG laghdú íseal ar chíos na tíre,
laghdú níos lú na 1% idir mí Aibreáin
agus mí an Mheithimh na bliana seo.
Tagann sé seo ón tuarascáil is deire-
anaí ó Daft.ie agus taispeánann sé
gurb é seo an tríú bliain as a chéile go
bhfuil titim ar rátaí cíosa na tíre.   Is é
seo an titim is moille ar rátaí cíosa le
dhá bhliain anuas agus ciallaíonn sé
seo go bhfuil gach seans ann go bhfuil
an margadh do lóistín ar cíos sa tír
cobhsaithe nó ar tí cobhsú.  Iarradh
díreach níos lú ná €835 sa mhí, ar an
mheán, do chíos ar lóistín na tíre i mí
Iúil, agus thit rátaí cíosa idir 1% agus
3% i mBaile Átha Cliath, i gContae
Chorcaí agus i gContae Phort Láirge
sa dara ceathrú den bhliain.  Ach fara-
or, d’ardaigh rátaí cíosa faoi 0.5% i
gContae na Gaillimhe agus i gContae
Luimnigh.  Le torthaí na hArdteiste
fógartha an tseachtain seo beidh
éileamh mór ar lóistín ar fud na tíre
do mhic léinn atá chun freastal ar
choláiste.  Dar le Daft.ie d’fhéadfadh
mic léinn idir €1,500 agus €4,000
níos lú a íoc i gcostais chíosa i gcom-
paráid le rátaí cíosa a d’íoc mic léinn
in 2007.  

Scaireanna GM
Motors ar díol 
Treasa Bhreathnach 

Agus iad ag glacadh na
chéad chéime den dara
díolachán scaireanna is
mó i stair Mheiriceá tá
iarratas déanta ag an

gcomhlacht General Motors ar dhío-
lachán den chineál seo.  

Níl ráiteas déanta ag GM Motors
ag an bpointe seo ar cé mhéad scair
atá i gceist acu a dhíol ach meastar
go bhfuil siad ag súil go mbeidh siad
in ann idir $12 agus $16 bhilliún a
dhéanamh leis an díolachán seo.  

I ráiteas a rinne GM Motors le
déanaí deir siad go bhfuil siad ag
siúl le liostáil i stocmhalartán Nua-

Eabhrac agus stocmhalartán Toron-
to.  Tagann an t-iarratas seo bea-
gnach seachtain i ndiaidh gur fhó-
gair GM Motors brabach
ceathrúnach de $1.3.   

Is é ceann de bhunaidhmeanna
an díolacháin seo ná roinnt den
airgead a d’íoc cáiníocóirí Mheiriceá
leo a aisíoc.  

Is le Rialtas Mheiriceá 61% den
chomhlacht agus is dea-
chomhartha é do Rialtas Obama go
bhfuil seans ann go dtarlóidh a lei-
théid de dhíolachán mar gur
comhartha soiléir é do mhuintir na
tíre go bhfuil an chosúlacht ann go
bhfuil roinnt dá bpolasaithe eacna-
maíochta ag cabhrú le deireadh a
chur leis an ngéarchéim eacna-
maíochta.    

Meastar gur iarracht é an dío-
lachán scaireanna seo de chuid an
chomhlachta chun briseadh saor ó
úinéireacht an Rialtais agus neamh-
spleáchas a bheith acu arís.  



TEICNEOLAÍOCHT & GNÓ • 19GAELSCÉAL 
Dé hAoine, 20 Lúnasa, 2010

An tSín ar
an dara
geilleagar i
mó sa saol
Ciarán Dunbar

DAR le figiúirí de chuid Rialtas na
Seapáine tá an tSín sin tar éis geillea-
gar na Seapáine a shárú sa dara
ráithe i mbliana. 

Más beacht na figiúirí céanna agus
tá gach cuma ar an scéal gur beacht
ós rud é go bhfuiltear ag súil leis le
tamall, is é geilleagar na Síne an dara
geilleagar is mó sa saol.

Dar le Rialtas na Seapáine b’fhiú
san iomlán $128 trilliún geilleagar a
dtíre sa dara ráithe, luach atá níos
ísle ná luach gheilleagar na Síne atá
ar $1.33 trilliún. 

D’fhás geilleagar na Seapáine 0.4%
i mbliana sa ráithe dheireanach, sin i
bhfad níos lú ná an 4.4% sa chéad
ráithe. Is droch-chomhartha é seo
don téarnamh geilleagrach domhan-

da.  Bhí an tSeapáin sa dara háit ó bhí
1968 ann. Is é geilleagar Stáit Aon-
taithe Mheiriceá an t-aon cheann atá
níos mó. Sháraigh an tSín an Ghear-
máin in 2007 chun an tríú háit a
ghlacadh.

Tá geilleagar na Síne ag fás i gcónaí
ag 10% sa bhliain agus d’ainneoin
luas an fháis sin, atá thar a bheith
tapa, creideann eacnamaithe i
gcoitinne go leanfaidh an fás seo air. 

Tá roinnt tráchtairí ag maíomh gur
féidir le geilleagar na Síne a bheith
níos mó ná geilleagar SAM faoi 2020.
Tá tráchtairí níos coimeádaí ag rá
nach dtarlóidh sé seo go dtí 2030
áfach. Ach, d’ainneoin mhéid a geil-
leagair, tá an tSín go fóill i bhfad siar
ar thíortha eile má chuirtear san
áireamh olltáirgeacht intíre (GDP) in
aghaidh an duine, tomhas níos

beaichte ó thaobh cháilíocht beatha
an ghnáthdhuine de. 

Tá an caighdeán maireachtála sa
tSín i bhfad níos lú ná an caighdeán
maireachtála sa tSeapáin mar sham-
pla. 

Dar leis an mBanc Domhanda, in

2009 bhí an tSín sa 103ú háit sa
domhain i dtaca le holltáirgeacht
intíre in aghaidh an duine.

Mar a dúirt eacnamaí Síneach
amháin áfach, “níl ann ach an tús, is
tír i mbéal forbartha í an tSín go fóill,
tá go leor féidearthachtaí fáis ann.”

Deir eacnamaithe áfach go gcaith-
fidh an tSín tomhaltas intíre a fhor-
bairt sa todhchaí is gan a bheith ag
brath ar easpórtáil mar atá siad
anois, rud atá doiligh a dhéanamh a
fhad is atá an gnáth-dhuine fós gann
ar airgead.

Euro Níos Laige, 
an-impleachtaí aige 
do thomhaltóirí atá 
ag dul ó thuaidh
Anton Mac Cába

DÉ Luain, bhí an euro níos laige in
éadan an phuint steirling ná mar a
bhí in am ar bith le 21 mí, ón 11ú
Samhain 2008. B’fhiú 81.8p é, i
gcomparáid le 89.1p ag tús na
bliana.

Tá an-impleachtaí aige do
thomhaltóirí atá ag dul ó thuaidh.
Tá Inis Ceithleann ar cheann de na
bailte is mó atá ag teacht i dtír ar
thomhaltóirí an deiscirt. Dúirt ball
foirne i Marks & Spencer ann gurb as
an Deisceart do thromlach na gcus-
taiméirí. Mar sin féin, níl plódú
tráchta níos mó le carranna Deis-
ceartacha. 

Deir Gerry Duffy, fear gnó as
Muineachán, nach bhfuil an líon
céanna daoine ón mbaile ag dul ó
thuaidh. Bhí siopa áitiúil amháin,
ach go háirithe, ag ciorrú praghsan-
na le fuinneamh. “Thóg siad ar ais

an gnó a chaill siad don Tuaisceart,”
arsa Duffy. 

Níl iomrá ar bith ar thomhaltóirí
ón dTuaisceart ar an bhaile go fóill.
Tuigtear go bhfuil cúpla siopa
troscáin ag fanacht ar thomhaltóirí
Tuaisceartacha bheith ag pilleadh
orthu go measartha luath.

Níl oiread sin tomhaltóirí as
Sligeach ag dul ó thuaidh ach
oiread, dar le Betty McCabe, gur léi
leaba agus bricfeasta sa bhaile. 

“B’fhéidir go dtosóidh sé roimh an
Nollaig, nó tá an deoch níos saoire
go maith,” ar sise.

Leis an laghdú ar an euro, is fiú
arís do thiománaithe an Tuaiscirt
dul ó dheas. Is é £1.12.9 (€1.37.1) an
líotar an praghas is ísle ar líotar
peitril ó thuaidh, agus £1.14.9
(€1.39.5) ar dhíosal. De réir an
tsuímh Pumps.ie, is é €1.31.9 an
meán-phraghas ó dheas ar pheitre-
al, agus €1.23.9 ar dhíosal.

  AN FOCLÓIR NUA BÉARLA-GAEILGE: 
FOIREANN LÁNAIMSEARTHA 

LE HEARCÚ
  
      

€ €

€ €

€ €

Tá Foras na Gaeilge tiomanta don chomhionannas deise 
agus fáiltímid roimh iarratais ó iarrthóirí a bhfuil na cáilíochtaí 
cuí acu, beag beann ar chreideamh, ar inscne, ar mhíchumas, 
ar chine, ar dhearcadh polaitíochta, ar aois, ar stádas pósta, 
ar chlaonadh gnéis nó cé acu atá nó nach bhfuil cleithiúnaithe 
acu. Is ar bhonn fiúntais amháin a mheasfar gach iarratas. 

Proficiency in the Irish language, both written and verbal, is 
an essential requirement for the above panel.

Pobal éiceolaíoch faoi bhláth 
Maebh Ní Fhallúin, Santiago 

Is trí thimpiste a chuala mé trácht
ar phobal éiceolaíoch Peñalolen
atá neadaithe ag bun na nAindéas
ar imeall chathair Santiago. Ní
ceantar é a cheanglódh duine le

cúrsaí éiceolaíochta, murab ionann agus
deisceart na Sile. De réir dealraimh, níl
na háitritheoirí róthugtha don
phoiblíocht. Chas mé le beirt Mheiriceá-
nach óga, áfach, dlíodóirí ceart daonna,
a bhfuil teach ar cíos acu ann.

Thug mé cuairt orthu ar na mallaibh
agus, ainneoin gur lá fuar geimhridh a
bhí ann, chuaigh an suíomh álainn,
atmaisféar na háite agus coincheap an
tionscnaimh go mór i bhfeidhm orm.
Chuaigh mé i dteagmháil le Alejandro
Garros, Airgintíneach agus duine de
bhunaitheoirí an phobail nó comu-
nidad, ag fiafraí de conas a tharla sé, ag
tús na n-ochtóidí le linn réimeas
Pinochet, i gcathair mhór ar a bhfuil
drochcháil de dheasca aerthruaillithe
agus gan acmhainní ná nósanna
athchúrsála go fóill, gur bheartaigh siad
pobal éiceolaíoch a bhunú?

Is cosúil gur as dorchadas agus
duairceas ré na deachtóireachta a
d’eascraigh mian ar leith i measc grúpa
áirithe daoine éalú ó shaol srianta na
cathrach agus dul ar thóir spáis
nádúrtha chun pobal úr a bhunú.
Dírithe go láidir ar chaomhnú na tim-
peallachta, theastaigh ón dream seo a
dtithe a thógail le hadóib agus ábhar
athchúrsáilte agus feirmeacha beaga
orgánacha a chruthú. Duine de na
daoine sin ab ea Alejandro, fear óg sna
fichidí. Bhí feirmeoireacht cheana féin
ar bun i gceantar Peñalolen agus cé nach
raibh sé ach 20 nóiméad ó lár na
cathrach bhí mothú agus cuma thuaithe
ar an áit. Anuas ar sin, mheall praghas
measartha saor na talún Alejandro agus
a chairde. 

Is mór an difear idir an tionscnamh
spontáineach sin a thosaigh amach le
seisear lánúineacha sna hochtóidí agus
an sráidbhaile beag gleoite atá le feiceáil
inniu le breis is 350 teaghlach. Tá an
comunidad ar an bhfód le tríocha bliain i
mbliana agus admhaíonn Alejandro go
bhfuil sé i bhfad níos fearr ná mar a
cheap sé a bheadh. Gan solas ná
teileafóin sna blianta tosaigh, anois tá
rogha bialann acu, siopaí ceardaíochta,
amharclann agus fiú giomnáisiam ar an
láthair, iad uilig deartha ag na húinéirí
agus tógtha go cúramach le hadóib agus
adhmad tarrtháilte ó fhoirgnimh
leagtha. 

Cé go bhfuil meascán mór daoine ina
gcónaí sa comunidad, is fíor a rá go
meallann sé saghas duine ar leith. Tá
líon mór ealaíontóirí, aisteoirí, scríbh-
neoirí agus ceardaithe lonnaithe ann,
daoine aitheanta iad lear mór acu. Ó na

hochtóidí i leith tá luach an talaimh
ardaithe go mór, rud a chiallaíonn gur
rogha lucht an rachmais go príomha an
suíomh agus an tslí mhaireachtála seo.
É sin ráite, díreach lasmuigh
d’fhorimeall an comunidad tá an chuid
eile de cheantar Peñalolen déanta suas
de dhaoine as gach aicme, pobal sun-
tasach Mapuche (pobal dúchasach
Sileach) ina measc. Faraor, ó tharla nach
bhfuil sé sa phríomhbhealach
turasóireachta atá nach mór teoranta go
lár na cathrach, is beag trácht a dhéantar

ar an comunidad i bhfoilseacháin
thurasóireachta.

Maíonn Alejandro nach bhfuil Comu-
nidad Peñalolen mar chuid de ghlu-
aiseacht chomhaimseartha idirnáisiún-
ta na sráidbhailte éiceolaíochta.
Bunaíodh í i bhfad sula raibh caint go
forleathan ar ‘mhaireachtáil inbhua-
naithe’ srl.  Chaith seisean tamall de
bhlianta ag taisteal sna Stáit Aontaithe
agus i Meiriceá Láir agus is cinnte go
raibh tionchar aige sin ar a chuid
smaointeoireachta, go háirithe na
tréimhsí a chaith sé le grúpaí
dúchasacha i Meicsiceo agus i nGuata-
mala. 

Ag fágáil slán leis na Meiriceánaigh,
siúlaim síos Camino al Sol i dtreo geataí
an comunidad. Tá na soilse sráide
múchta, de réir rialacha an phobail,
agus tá an áit ciúin suaimhneach. Tá an
t-aer níos úire ná sa chathair a bhuí le
hiarrachtaí athchoilltithe na n-
áitritheoirí agus airde an tsuímh.
Déanaim mo bhealach thar an amhar-
clann, an pizzeria beag, scoil Steiner
agus naíscoil Montessori agus smaoiním
ar an éacht atá bainte amach acu anseo.

Seachtain na
hOidhreachta Náisiúnta
TÁ suirbhéanna
agus taighde
coimisiúnaithe ag
an Chomhairle
Oidhreachta chun
measúnú a
dhéanamh ar an méid ama a chaitheann
páistí Éireannacha amuigh faoin aer
agus tá súil le torthaí an taighde seo an
tseachtain seo.  Chun tús a chur le
Seachtain na hOidhreachta Náisiúnta
beidh ‘Wild Child Day’ ar siúl amárach
agus é ag iarraidh páistí a mhealladh
amach faoin tuath.  Beidh neart ar siúl ar
fud na tíre i rith sheachtain oidhreachta
na tíre - siúlóidí féileacán, siúlóidí dúlra,
siúlóidí iatán, agus éagsúlacht mhór
ceardlann.  Téigh chuig  heritageweek.ie

Eilifintí Shrí Lanka 
TÁ eilifintí Shrí Lanka i mbaol mar go
bhfuil easpa bia, uisce agus talaimh
ann dóibh ós rud é go bhfuil muintir
na tíre ag glacadh seilbhe ar níos mó
talaimh ná riamh a bhí in úsáid acu
mar phasáistí imirceacha. Tá 11
tréidlia imithe ar stailc agus iad ag rá
nach bhfuil an rialtas ag déanamh a
dhóthain chun cabhrú leis na heilifintí
ná le muintir na tíre.  Maraítear 50
duine agus 200 eilifint gach bliain
agus tá daonra eilifintí fiáine na tíre
tite ó 12,000 go 4,000.  

TÁ sé fógartha ag Chevron Corp. agus Woodside Petrole-
um Ltd gur aimsigh siad trí shuíomh gáis nádúrtha úra in
Iarthar na hAstráile.  Maíonn siad go gcuirfidh sé seo go
mór le cumas na hAstráile mar an náisiún is mó easpórtáil
gáis.   Tá an gás atá aimsithe ag Chevron 150 ciliméadar ón
gcósta agus deir siad gurb é ceann de na fionnachtana is
tábhachtaí san Astráil riamh.  

Seoltar scéalta chuig:
nuacht@gaelsceal.ie

Liáin Bád ag marú na
rónta
TÁ rónta i Sasana agus in Albain ag fáil
bháis leis na gortuithe céanna orthu ar
fad - stolltaí ar chosúlacht corcscriú.  Níl
aon eolas ag eolaithe céard go díreach

atá ag marú na rónta ach
meastar gur meaisín

atá freagrach as.  I mí
an Mheithimh na
bliana seo maraíodh
10% de rónta

póraithe na hAlban
agus anois tá an speiceas

i mbaol ann.  Tar éis roinnt mhaith fios-
rúchán níl aon fhianaise ann maidir le
céard atá ag marú na rónta ach síltear
gur liáin bád atá freagrach as mar go
bhfaightear na rónta le stolltaí glana
timpeall a gcorp ar fad agus in amanna
iad gearrtha síos go dtí an chnámh.   

Ionsaí marfach siorca
sa Astráil
FUAIR Nicholas Edwards bás in Iarthar na hAstráile tar éis do shiorc bán mór plaic
a bhaint as agus é ag tonnmharcaíocht.  Is é seo an dara hionsaí marfach le roinnt
blianta anuas ar thonnmharcóirí Iarthar na hAstráile.  Tá Oifigí Iascaigh ag
cuardach an tsiorca faoi láthair chun iarracht a dhéanamh an speiceas a chinntiú
agus chun baol don phobal a mheas.  Tharla an eachtra 270 ciliméadar ó dheas de
Perth.  B’athair beirte é an fear, 31 bliain d’aois, Nicholas Edwards. 

An Astráil – lán le gás nádúrtha

“tá an freagra sa ghaoth”

Tuairiscíodh an tseachtain
seo go múchann Bord
Soláthair an Leictreachais
an aibhléis ar thart ar 900
custaiméir gach aon mhí.

Ainneoin go n-athcheanglaítear a
bhformhór acu tar éis idirb-
heartaíochta leis an soláthróir, is léir-
iú tromchúiseach é mar sin féin ar an
ndroch-chás ina bhfuil go leor
daoine san am atá i láthair.

Agus níl dabht ar bith ach gur in
olcas a rachaidh an scéal i mí
Dheireadh Fómhair nuair a chuirfear
an tobhach Dualgas Seirbhíse Poiblí
(PSO Levy) i bhfeidhm.

Is tobhach é seo a chuirtear i
bhfeidhm gach aon bhliain chun
cuidiú le forbairt foinsí malartacha
fuinnimh, ar nós fuinneamh
gaoithe.  Íoctar cuid mhaith de
chomh maith chun tacú le foinsí
dúchasacha, .i.stáisiúin mhóna,
d’fhonn neamhspleáchas fuinnimh a
chothú.

Anuraidh níor cuireadh an tob-
hach i bhfeidhm, toisc na
géarchéime eacnamaíochta, ach dar
leis an gCoimisiún um Rialáil Fuin-
nimh, is rud é sin nach bhféadfaí a

dhéanamh dhá bhiain i ndiaidh a
chéile nó bheadh praghas níos airde
fós ar fhuinneamh amach anseo.

Is é €157m luach an tobhaigh mar
sin a chuirfear i bhfeidhm ó thús mhí
Dheireadh Fómhair, agus meastar go
gcuirfidh sin 5% le praghas an leic-
treachais.

Ach más polasaí maith é don rial-
tas an neamhspleáchas a chothú don
tír, síleann go leor daoine anois gur
mhaith an rud é dóibh féin chomh
maith.

Tá taithí againn le fada an lá anois
ar fheirmeacha móra gaoithe ag
giniúint cumhachta don eangach
náisiúnta, nó do scéimeanna pobail.

Na tuirbíní móra, tá siad rátaithe
chun 1 mheigeavata (MW) nó níos
mó a ghiniúint, cé nach bhfei-
dhmíonn siad ag an ráta sin ach
amháin nuair a bhíonn an ghaoth
láidir.  

Ach le déanaí tá tuirbíní beaga le
feiscint thart fán dtír.  Feidhmíonn
siadsan sa réimse ó thart ar 1kW go
dtí 20kW, nó níos mó.  Is leor tuirbín
6kW chun fuinneamh a dhóthain a
chur ar fáil do ghnáth-theach
cónaithe.

Tá an comhlacht C&F Green Ener-
gy i gContae na Gaillimhe chun
tosaigh i bhforbairt na teicneo-
laíochta seo. Tá breis agus 2 bhliain
agus na milliúin euro caite acu ag
forbairt tuirbíní atá oiriúnach do
thithe príobháideacha,
d’fheirmeacha agus do ghnólachtaí.
Díolann siad na tuirbíní le baránta 10
mbliana agus tá gach aon cheann
acu ceangailte le gréasán na bhfón

póca ionas gur féidir leis an gcomh-
lacht monatóireacht agus riarachán
a dhéanamh orthu óna n-oifig.

Má tá leathacra talún agat, ní gá
cead pleanála do thuirbín a bhfuil
rótar 6 mhéadar aige ar chrann 10m.
Ceadaítear cinn níos mó ar
fheirmeacha.

Braitheann an chumhacht a ghin-
tear ar an ngaoth.  Agus is minic an
ghaoth ag séideadh gan éileamh ar a

cuid fuinnimh, mar shampla san
oíche.

Tá dhá rogha ag té a bhfuil tuirbín
gaoithe aige mar sin: an fuinneamh a
shábháil i gcadhnraí, nó é a dhíol leis
an eangach náisiúnta.

Íocann BSL 9c ar gach aonad leic-
treachais (kWh) a cheannaíonn siad
ó “mhicrighineadóirí”.  Chomh
maith leis sin, gheobhaidh an chéad
4000 teach a ghlacfaidh páirt sa
scéim bónas chun iad a spreagadh:
10c sa bhreis don gcéad 3000 aonad
leictreachais a dhíolann siad leis an
gcomhlacht.

Mar sin an fiú an tairbhe an tri-
oblóid?  Mar a dúirt Bob Dylan, tá an
freagra sa ghaoth.  Ní foláir na coin-
níollacha gaoithe a mheas do gach
teach, agus na riachtanais fuinnimh
freisin, sular féidir cinneadh a thó-
gaint.

Ach tá bealach níos saoire fós don
té ar mhaith leis níos mó a fhoghlaim
faoin nginiúint ghaoithe agus a
thuirbín féin a dhéanamh.
Reáchtálann Eddie Connors ón
gcomhlacht Imecofarm i gContae an
Chláir cúrsaí oiliúna 3 lá ina múin-
tear na scileanna go léir chun do
thuirbín féin a dhéanamh.  Is féidir
tuirbín 5kW a dhéanamh, ach deir sé
gur féidir tosú le ceann beag 0.5kW,
ar leor é chun uisce an tí a théamh.

Beidh C&F Green Energy i láthair
ag an gComórtas Náisiúnta Treab-
hdóireachta ar an 21ú - 23ú Meán
Fómhair.

Agus BSL ag muchadh na haibhléise,
pléann Conn Ó Muineacháin tuirbíní
arbh fhéidir leo aibhléis a chur ar fáil do
do theach 

Is é an duine an t-éadach,
nó an í an rós an gúna? 
Smaointe Róisín Ní Éalaí ar Fhéile Rós Thrá Lí

Beidh an Féile Rós
Thrá Lí bliain is
caoga ar an bhfód
an mhí seo agus is
fada an t-aistear atá

tógtha aici ón uair a thosaigh sí
amach sa bhliain 1959 agus
buiséad £750 aici. 

Nuair a thosaigh sí amach, ba
iad mná Thrá Lí amháin a bhí i
dteideal cur isteach ar an
gcomórtas. Ansin cuireadh
fáilte roimh mhná Chontae
Chiarraí ar fad agus ó 1967 ar
aghaidh, bhí an comórtas
oscailte do mhná óga ar bith a
rugadh in Éirinn nó ar de
shliocht Éireannach iad. 

Is é Dáithí Ó Sé a bheidh ina
fhear an tí ar an ócáid i mbliana
agus beidh súile na cruinne ag
breathnú ar cé uirthi a mbronn-
far an teideal Rós Thrá Lí ar an
Máirt 24 Lúnasa agus a thóg-
faidh áit Charmaine Kenny, Rós
Londan, a bhuaigh an comór-
tas i mí Lúnasa 2009. 

Is é Dáithí an chéad duine as
Ciarraí chun an clár a chur i
láthair agus is léir ó na fir tí a
bhí ag an gcomórtas thar na
blianta, pearsana mór le rá
craoltóireachta ar nós Ray
Darcy agus, ar ndóigh, Gay
Byrne, go bhfuil buataisí móra
le líonadh ag an Uasal Ó Sé an
mhí seo. 

Tá cáil ar an gcomórtas mar
gheall go maítear go rogh-
naítear an Rós mar gheall ar an
bpearsantacht atá aici, rud a
dhéanann an comórtas éagsúil
le comórtas áilleachta. Mar a
deir an t-amhrán, ní hí áilleacht
an Róis a bhuaigh grá an fhile,
ach an fhírinne a bhí ag síneadh
amach óna súile, rud a chial-
laíonn go mba cheart don
bhuaiteoir bheith ina duine
“álainn agus deas”. 

An é sin le rá go bhfuil léar-
gas sách cruinn déanta ag lucht
“Father Ted” nuair a rinne siad
aithris ar Fhéile Rós Thrá Lí sa
chomórtas “Lovely Girls” ar an
gclár? 

Ní ar réiteach ceapairí deasa,
mar a fheictear in ‘Father Ted,’
a dhéantar breithiúnas ar na

Rósanna áfach.  Dar le hea-
graithe na Féile, déantar ceil-
iúradh ar mhná nua-aim-
seartha sa chomórtas, i leith a
n-ardaidhmeanna, a n-
uaillmhianta, a n-intleachta, a
bhfreagrachta sóisialta agus a
n-oidhreachta Éireannaí.  

Ní hé sin le rá nach mbíonn
na hiomaitheoirí réitithe
amach go hálainn agus nach
gcuirtear iarracht mhór isteach
sa chaoi ina gcuireann siad iad
féin i láthair ar an stáitse agus
ag na himeachtaí poiblíochta.

Dar le coimeádaí an tais-
peántais ‘50 Years of Fashion’
san Fhéile Róis, Collette Haver-
ty, uaireanta bíonn ceangal idir
an chaoi a mbreathnaíonn
gúna an chailín agus a pearsan-
tacht. Luaigh sí gúna Aoibhinn
Ní Shúilleabháin, a bhí ina Rós
Thrá Lí in 2005, a bhí geal agus
maisithe go hálainn, a bhí oir-
iúnach don phearsantacht
spraíúil atá aici.

Is é atá i gceist le “50 Years Of
Fashion” ná taispeántas faisin a

bheidh ar siúl le linn imeachtaí
Fhéile Rós Thrá Lí. Sa taispeán-
tas seo, feicfear gúnaí na
mbuaiteoirí ó gach tréimhse
deich mbliana den chomórtas.
Tá sé ghúna fichead faighte ag
an taispeántas ar iasacht ó iar-
Rosanna na Féile. Dar le hea-
graithe an taispeántais, is gné
shuntasach an gúna de Rósan-
na Thrá Lí.  Beidh daoine in ann
dul isteach i Músaem Chontae
Chiarraí le linn na féile, chun
breathnú ar na gúnaí uile agus
an scéal taobh thiar díobh a
fháil amach. 

Cuirfear a lán béime ar na
gúnaí a chaitheann na
hiomaitheoirí, ar nós ghúna
Denise Murphy sa bhliain 1991,
a bhí ina dhá phíosa, sa chaoi
ina raibh sí in ann píosa amháin
a bhaint di agus í ag damhsa ar
stáitse. Mar gheall go mbíonn
an clár craolta ar RTÉ bíonn an-
tóir ag dearthóirí ar Rósanna a
ghléasadh ina gcuid gúnaí.

“Is gné an-speisialta é an
gúna le haghaidh an Róis, tá a

scéal féin ag gach uile cheann
acu” a deir Collette Haverty, atá

ina choimeádaí ar an taispeán-
tas. Bhí gúna neamhghnách ag

Rós Thrá Lí 1999, Geraldine
O’Grady. Bhí tagairtí ó Yeats, an
file is fearr léi, fuaite isteach sa
ghúna. Tá stíl na ngúnaí
athraithe go mór thar na
blianta, de réir fhaisean na ré
inar bhuaigh an Rós agus
chomh maith leis sin, cuirtear
treoir ar na rósanna anois
maidir le dathanna agus
maisiúcháin a bheidh oiriú-
nach le haghaidh na teilifíse.
Tógann dathanna dorcha ar
nós dearg agus corcra tús áite
anois,in áit gorm agus bán-
dearg éadrom. 

Ar láimh amháin, d’fhéadfaí
a rá go bhfuil a lán béime
curtha ar áilleacht an Róis, ach
ar an láimh eile, d’fhéadfaí
breathnú ar an stíl mar
bhealach ina gcuireann na
Rósanna iad féin in iúl don
saol. 

Más suim leat dul agus
breathnú ar an taispeántas,
beidh sé ar siúl i Músaem
Chontae Chiarraí, Sráid Deiní,
Trá Lí ó 20-24 Lúnasa ó 9.30 ar
maidin go dtí 5.30i.n. Tuilleadh
eolais agus clár iomlán le fáil ar
www.roseoftralee.ie

Laureate na nÓg
Is togra nua é Laureate na nÓg a aithníonn an ról agus an tábhacht atá ag an litríocht i saol páistí. Bronnadh
an gradam seo den chéad uair ar an údar aitheanta Siobhán Parkinson i Mí na Bealtaine. Beidh sí mar 
Laureate na nÓg ar feadh tréimhse dhá bhliain. Labhair Meadhbh Ní Eadhra le Siobhán faoin togra nua.
“Is mór an dúshlán é, ach tá
smaointe maithe agam,” ar sí. “Tá
sé d’aidhm agam stádas na
litríochta don aos óg a ardú, agus
clú agus cáil níos fearr a dhíriú
uirthi,” ar sí. 

An mbeidh sí ag bualadh le
daoine óga go minic?

“Bím i dteagmháil le páistí go
minic ar aon nós, toisc cuairtean-
na scoile agus a leithéid a bheith
ina bpáirt thábhachtach den saol
mar scríbhneoir don aos óg,” ar sí.
“Mar Laureate, beidh béim ar leith
ar chúrsaí náisiúnta, ach tá súil
agam go mbuailfidh mé le daoine
óga sa chomhthéacs sin chomh
maith. Is trua nach féidir liom
cuairt a thabhairt ar gach scoil
agus ar gach leabharlann ar fud na
tíre, ach is saothar in aisce é a
bheith ag iarraidh a leithéid a chur
i gcrích. Mar sin, tá mé ag súil le
roinnt craolta idirlín agus pod-
chraolta a dhéanamh, sa dóigh is
go mbeidh mé sna seomraí ranga
go léir, go fíorúil ar a laghad.”

Tá fís ag Siobhán do léitheoirí
óga na hÉireann. Ba mhaith léi go
mbeadh an deis acu go léir teacht
ar leabhair a mheallann iad, a oire-
ann dóibh agus a osclaíonn a
gcuid samhlaíochta freisin.

“An meán is fearr chun an méid
sin a chur i gcrích ná leabharlanna
scoile den scoth a chur ar fáil. Níl
sé sin ag tarlú ach amháin i mion-
lach na scoileanna in Éirinn,” a
deir sí. Agus í ag caint faoin scríb-
hneoireacht, deir Siobhan gurb
ionann na rudaí is fearr faoina
bheith ag scríobh do pháistí agus
na rudaí is fearr faoina bheith ag
scríobh do dhaoine fásta.

“Is í an scríbhneoireacht féin an
rud is fearr, is cuma faoin bpobal
nó faoi aois an phobail. An rud a
spreagann tú gach lá chun suí síos
os comhair do ríomhaire ná an
scríbhneoireacht féin, bheith ag
cumadh agus ag imirt le focail
agus leis an teanga agus leis na
smaointe,” ar sí.

An bhfuil sé deacair a bheith ag
scríobh do dhaoine óga?

“Níl sé níos deacra ná níos
éasca,” a deir Siobhán. “Maidir leis
an aos óg mar léitheoirí – sin ceist
eile ar fad. Is léitheoirí den scoth
iad. Bíonn siad i bhfad níos gafa ag
na leabhair ná mar a bhíonn
daoine fásta de ghnáth, agus níos
oscailte fosta.”

Léigh Siobhán gach rud arbh
fhéidir léi nuair a bhí sí féin ina
páiste.

“Ba fan mór le Noddy mé, agus
níos déanaí léigh mé go leor leab-
har eile le Enid Blyton. An rud is
fearr faoin scríbhneoir sin ná an
oiread sin leabhar a bheith scríofa
aici. Bhí tú in ann dul ó leabhar go
leabhar agus iad go léir a léamh go
tapa. Sin an rud a dhéanann
léitheoir de pháiste: quantity
seachas quality. Tagann an
caighdeán níos déanaí, nuair a
thagann an blas litríochta chun
cinn ionat, ach nuair a bhíonn tú
an-óg, is é an rud a mheallann thú
ná an scéal ann féin.”

Tá thart ar scór leabhar scríofa
ag Siobhán do pháistí. Tá mac aici
féin ach tá sé fásta faoin am seo.

Ó thaobh cúrsaí foilseacháin
de, deir Siobhán gur “cúis náire” é
nach bhfuil níos mó tacaíochta ar
fáil le haghaidh leabhar Éirean-
nach do pháistí. 

Tá fadhbanna le radharc na súl
ag an mbean ildánach seo anois.
An gcuireann sé sin bac ar a cuid
léitheoireachta nó a cuid scríbh-
neoireachta? 

“Cuireann sé isteach go mór
orm. Ní féidir liom léamh, ach
amháin ar an ríomhaire. Ní féidir
liom leabhar a léamh seachas
closleabhar (audiobook), rud atá
go hiontach, ar ndóigh, ach ní
bhíonn gach leabhar ar fáil san
fhoirm sin. Tá an teicneolaíocht
go hiontach ar fad. Bíonn
guthanna ar fáil ar do ríomhaire
agat, a léann téacs os ard duit, ach
faraor, níl a leithéid le fáil go fóill
as Gaeilge, rud a chuireann as
dom go speisialta.”

Is minic go mbíonn páistí ag
léamh le fonn, ach ag aois áirithe,
stopann siad. Cén fáth?

“Níl a fhios agam go díreach
cén fáth. B’fhéidir nach bhfuil an

léitheoireacht ‘cool’ go leor, agus
iad ag éirí ina ndéagóirí. Rud eile
ná go mbíonn go leor obair scoile
le déanamh acu ar an meánscoil,
agus b’fhéidir go gcuireann sé sin
isteach ar an léitheoireacht mar
chaitheamh aimsire,” a deir Siob-
hán.

Foilsíodh an chéad leabhar
Gaeilge le Siobhán, Dialann Sár-
Rúnda Amy Ní Chonchúir, in
2008. Tá leabhar nua Gaeilge á
scríobh aici faoi láthair. Matríóisce
an teideal sealadach air.

Cén fáth ar thosaigh sí ag
scríobh i nGaeilge?

“Bhí mé sa tSín roinnt mhaith
blianta ó shin agus bhí Liam Ó
Muirthile in éineacht liom. Is foil-
sitheoir de chuid Chois Life í bean
Liam, agus chuir seisean ceist orm
ar mhian liom triail a bhaint as
leabhar a scríobh di, as Gaeilge ar
ndóigh. Dúshlán a bhí ann, cin-
nte, ach bhain mé taitneamh as
agus anois tá ceann eile á scríobh
agam.”

Chomh maith leis sin, foilseofar
Painted Ladies, leabhar Béarla atá
scríofa ag Siobhán do dhaoine
fásta, i mí Dheireadh Fómhair
agus leabhar do dhéagóirí (Bruise
an teideal sealadach atá air) san
Earrach.

Cén teachtaireacht atá ag Lau-
reate nua na nÓg do dhaoine óga?

“Gan dearmad a dhéanamh: tá
leabhar duitse ann. Munar féidir
leat é a fháil, iarr ar leabharlannaí
deas a bhfuil aithne agat orthu. Do
scríbhneoirí óga, an chomhairle
chéanna: bígí i gcónaí ag léamh.
Sin an dóigh an cheird seo a
fhoghlaim. Agus bígí i gcónaí ag
scríobh fosta, ar ndóigh – gach lá.”

Go n-éirí go geal le Siobhán mar
Laureate na nÓg.

TEILIFÍS agus RAIDIÓ

Féach ar:
RTÉ a hAon: Féile Rós Thrá
Lí
Craolfar babhta ceannais Rós
Thrá Lí beo ón bhféile ar RTÉ
a hAon.  I mbliana is é Dáithí
Ó Sé a bheidh á chur i láthair
agus ag labhairt leis an 32 Rós
thar an dá oíche. Dé Luain
23ú agus Dé Máirt 24ú
Lúnasa @ 8i.n.

TG4: Síol – Náire
An chéad chlár sa tsraith nua
‘Síol’ ina léirítear saothar
scríbhneoirí agus stiúrthóirí
nua trí mheán na Gaeilge. Sa
chéad chlár tá Eoghan ag
streachailt leis an chiontacht
i ndiaidh dó iarracht a
dhéanamh é féin a mharú. Dé
Domhnaigh @ 10.30

ITV1: X Factor
Cuirfear tús leis an seachtú
sraith den X Factor le héis-
teachtaí ar fud Shasana agus
Éireann. Beidh Simon Cow-
ell, Louis Walsh, Cheryl Cole
agus Dannii Minogue mar
mholtóirí arís i mbliana le
haíonna ar nós Geri Halliwell,
Katy Perry, Natalie Imbruglia,
Nicole Scherzinger agus Pixie
Lott. Dé Sathairn @ 7.30.

Tuarascáil an
BBC séanta ag
an Chonradh
Ceilteach
Anton Mac Cába

DHIÚLTAIGH an Conradh Ceilteach
do thuarascáil ó Iontaobhas an BBC a
dúirt go raibh feabhas ar an bhfreastal
a dhéanann an craoltóir ar na tíortha
Ceilteacha.  Beidh Mike Chappell,
rúnaí an Chonartha sa Chorn, ag léir-
siú taobh amuigh de stiúideo an BBC i
dTruru Dé Sathairn. 

Ba í Ollscoil Caerdydd a rinne an
taighde don tuarascáil fhabhrach. Dar
leis an tuarascáil go bhfuil a dhá
oiread píosaí nuachta ann a
bhaineann le Tuaisceart Éireann,
Albain agus an Bhreatain Bheag ná
mar a bhí in 2008. Tá an BBC níos fearr
ná craoltóirí eile ó thaobh an fhreastail
a dhéantar ar na tíortha Ceilteacha,
dar leis an tuarascáil.

Dúirt Chappell go mbeidh sé ag léir-
siú thar ceann an Chonartha mar nach
bhfuil an BBC ag cur seirbhíse ar fáil
do phobal an Choirn. “Le cur isteach
ar an lucht éisteachta, cuireann an
BBC síos ar an Chorn mar ‘chontae’
chomh minic agus is féidir,” ar
seisean. “Ceanglaíonn an BBC an Corn
le Sasana chomh minic agus is féidir.
Ní bhaineann an BBC úsáid as an bhfo-
cal ‘Ceilteach’ agus é ag cur síos ar an
Chorn. Níl ach cur i gcéill sa bhfreastal
a dhéantar ar an Choirnis.” 

Tá an mhíshástacht  i dtíortha Ceil-
teacha eile freisin. Tá roghchoiste den
dTinvaal (parlaimint) ar Oileán
Mhanann ag fiosrú an fhreastail a
dhéanann an BBC ar an tír.

Dúirt an Feisire Hywel Williams ó
Plaid Cymru go ndéantar an iomarca
tuairisceoireachta ar cheisteanna a
bhaineann le Sasana amháin. 

Má bhíonn an bua ag Pàrtaidh
Nàiseanta na h-Alba sa toghchán do
Pharlaimint na hAlban an bhliain seo
chugainn, cuirfidh siad craoltóir
Albanach ar bun. Sa Tuaisceart, tá na
páirtithe uilig ar aon intinn gur cheart
go ndéanfaí déabhlóid ar
chumhachtaí áirithe craoltóireachta.

Éist le:G-Day ag
Teacht!
Caitríona Ní Chadhain

BEIDH bailte thart timpeall na
hÉireann ag dul in iomaíocht
sa bhliain nua chun teideal an
bhaile is fearr labhartha
Gaeilge taobh amuigh den
Ghaeltacht a bhaint amach. 

Mar chuid de chlár ar TG4 a
chraolfar in 2011, tabharfar
cuireadh do bhailte ar fud na
hÉireann cur isteach ar
chomórtas ina mbeidh trí mhí
ag na hiomaitheoirí iad féin a
réiteach i gcomhair ‘G-Day’. Ar
an lá sin cuirfidh na bailte féile
oidhreachta ar siúl, agus caith-
fidh siad iarracht a dhéanamh
an fhéile ar fad a reáchtáil trí
Ghaeilge.

Beidh ar an bpobal sna bailte
iarracht mhór a dhéanamh dul
i dtaithí ar an nGaeilge agus a
bheith in ann í a úsáid go
laethúil. Beidh ceamaraí i
bhfolach thart timpeall an

bhaile agus táthar ag súil go
ndéanfaidh an pobal iarracht
mhór. 

Beidh ar bhialanna a gcuid
biachlár a aistriú go Gaeilge,
athrófar aghaidheanna siopaí,
leathanaigh Facebook agus
comharthaí bóthair.

Roghnófar 20 baile chun
páirt a ghlacadh sa chomórtas
le dhá iomaitheoir gach seach-
tain. 

Roghnóidh na moltóirí
buaiteoir amháin gach seach-
tain, seachas sa bhabhta cean-
nais nuair a dhéanfaidh an
pobal an cinneadh cé acu an
baile is fearr labhartha Gaeilge.

Mar dhuais, cuirfear
maoiniú ar fáil don bhaile le
feachtas mór turasóireachta a
chur ar bun. 

Tá an clár seo á mhaoiniú ag
TG4 agus Údarás Craolacháin
na hÉireann. Beidh sé á
thaifeadadh sa bhliain nua. 

RTÉ Raidió na Gaeltachta: SBB
ag Fleadh Cheoil na hÉireann
Beidh Seán Bán Breathnach ag
craoladh beo ó 60ú Fleadh
Cheoil na hÉireann i mbaile an
Chabháin. Beidh neart craice
agus comhrá le cloisteáil ón
bhFleadh atá ar siúl sa Chabhán
den chéad uair ó bhí  1954 ann.
Dé Sathairn 21 Lúnasa @ 1.30i.n.

BBC Raidió Uladh: Blas 
Bíonn cúrsaí reatha, ceol, spórt
agus neart eile faoi chaibidil ag
Lynette Fay, Lucinda Glynn
agus Tomaí Ó Conghaile ar an
irischlár bríomhar Blas. Luan go
hAoine @ 7i.n. 

2fm: Dan Hegarty
Sula bhfillfidh na sluaite ar An
Sráidbhaile i gContae Laois i
mbliana don fhéile ‘Electric Pic-
nic’ caithfidh Dan Hegarty súil
siar ar imeachtaí na bliana seo
caite, le ceol le leithéidí Rodrigo
y Gabriela agus Basement Jaxx.
Dé Céadaoin @ 9i.n.

Saibhreas teanga agus
ceoil i Laoi na Laoithe

Seán Ó Loingsigh

SAOTHAR ceoil
nuachumtha
bunaithe ar leabhar
fileata ón mBíobla is
ea Laoi na Laoithe,

albam nua atá eisithe ag
Peadar Ó Riada agus Cór Ban
Chúil Aodha.

Éacht ann féin é gur dhein
Peadar agus an Cór an
taifeadadh seo d’aon iarracht
san Ionad Cultúrtha i mBaile

Albam Nua
Arcade Fire
Caitríona Ní Chadhain

DEIRTEAR gurb é an baile
a mhunlaíonn mar
dhaoine muid, ach dar le
Arcade Fire ní bhíonn sé
riamh mar is cuimhin linn
é. Déanann albam nua an
bhanna rathúil seo trácht
ar an mothú a théann le
cuairt a thabhairt ar ais ar
an áit inar tógadh thú mar
dhuine fásta. 

Tá téamaí an ghan-
ntanais, na hathb-
heochana, na freagrachta
agus na haibíochta ag rith
tríd an albam seo, atá níos
réidhe ná leithéidí ‘Us Kids
Know’ agus ‘Funeral’.
Tugann an banna seo aire
do na mionphointí agus is
léir sin ar an albam nua
‘The Suburbs’. Déanann
an t-albam seo machnamh
ar an saol agus ar na
glúine, mar a bhí agus mar
atá, agus freisin ar na
féidearthachtaí iomadúla a
bhaineann leis an saol. 

Faoi láthair tá an t-albam
‘The Suburbs’ ag barr na
gcairteacha anseo in Éirinn
agus sna Stáit Aontaithe, ag
díol níos mó na 156,000
cóip ina chéad seachtain.
Tugann sé leis an bheocht
agus an chumhacht a bhain
leis na halbaim roimhe ach
é níos socra agus níos
machnamhaí ná a
réamhtheachtaithe. Suíonn
glór Win Butler a bhfuil
rian an bhróin agus na
mílte smaoineamh air go
héasca le fuinneamh an
bhanna taobh thiar dó a
sholathraíonn fuaim eipi-
ciúil le tionchair roinnt
seánraí éagsúla, punc, rac
agus ceol tíre fiú ina measc. 

Albam a bheidh ar bhéal
na ndaoine ar feadh seal
fada eile is cosúil agus a
bhfuil a mholadh ar fad
tuillte go maith aige. 

Bhuirne tráthnóna Aoine an
Chéasta i mbliana.

Meastar go mbíodh véarsaí
de Laoi na Laoithe, the Song
of Songs, atá sa Bhíobla
Eabhrach agus i Sean-Tiomna
an Bhíobla Chríostaí, á
gcanadh i dtábhairní sa Pha-
laistín sa chéad aois, agus
déantar aithris ar ghiotaí de i
searmanais phósta ar fud an
domhain sa lá atá inniu ann. 

Maireann an traidisiún ársa
a bhaineann leis sa leagan cla-
saiceach Gaelach seo ina
bhfuil ceol cumtha ag Peadar
Ó Riada don Laoi iomlán. 

Is amhrán anghrách (erotic)
é ar a dtugtar Dán Sholaimh
chomh maith - the Song of
Solomon, nó Cainticí (Canti-
cles). Baineann Giúdaigh agus
Críostaithe úsáid as na
briathra chun cur síos ar an
ngrá idir Dia agus a mhuintir,
agus aistríodh é go Gaeilge
nuair a bhí an tAthair Pádraig
Ó Fiannachta i mbun
aistriúcháin don Bhíobla
Naofa (a foilsíodh in 1981).

Thug Peadar Ó Riada faoi
cheol a chumadh don saothar
seo mar fhorbairt ar an stíl
chumadóireachta a chuir sé
féin agus Cór Ban Chúil Aodha
ar bun le Caoineadh Airt Uí
Laoghaire, dán grá eile gur
chuir an Riadach ceol leis d’al-
bam a taifeadadh san Ionad
Cultúrtha in 2003.

Tá cosúlachtaí idir an Laoi
agus an Caoineadh maidir leis
na mothúcháin phearsanta a

chuireann an bhean, ar a
nglaotar an Siúlamach, in iúl
dá leannán, aoire.

Ar na pearsana eile a
luaitear sa Laoi, tá Iníonacha
Iarúsailéim i gcúirt Sholaimh,
agus an rí féin (a bhí i réim
3,000 bliain ó shin) atá ag iar-
raidh an Siúlamach a mheal-
ladh, ag rá go bhfuil sí níos
áille ná an 60 banríon, 80
leannán agus na maighdeana
gan áireamh atá aige cheana
féin.

Chum Peadar Ó Riada an
ceol go speisialta do chór ban
agus cuireann a thionlacan
cruthaitheach pianó síos ar na

mothúcháin dhoimhne a
bhaineann le grá daingean idir
fear agus bean óg nach féidir a
scaradh.

Tá Laoi na Laoithe deighilte
i sé dhán agus ocht rannóg a
thrasnaíonn ó dhán go dán,
agus is éacht chomh maith é
go gcanann na baill de Chór
Ban Chúil Aodha na línte
casta, a luíonn isteach ina
chéile, gan aon cheol scríofa
os a gcomhair. 

Is féidir leis an éisteoir an
téacs álainn a leanúint sna
nótaí cuimsitheacha atá
curtha ar fáil leis an dlúthd-
hiosca iontach seo.



26 • GAELSCÉAL 
Dé hAoine, 20 Lúnasa, 2010

8 OIDEACHAS

FIONTAR
4 Phost Taighde - Téarmeolaíocht agus logainmneacha
Tá FIONTAR ag earcú 4 thaighdeoir ar conradh chun oibriú ar 
thionscadail éagsúla taighde sna daonnachtaí digiteacha Gaeilge.

Eagarthóir Taighde (2 phost)
Tuarastal: 37,750 - 38,860 - 40,003 

Riachtanais: 
Bunchéim onóracha sa Ghaeilge mar aon le céim Mháistreachta i réimse 
cuí. PhD agus/nó taithí dhá bhliain lánaimseartha ar a laghad i bpost 
a bhain le sainréimse na teanga (i ról eagarthóireachta nó taighde 
mar shampla). Ní mór taithí a bheith ag iarrthóirí ar ghnéithe d’obair 
thaighde a phleanáil, a chomhordú is a mheas.

Cúntóirí Eagarthóireachta Taighde (2 phost)
Scála Tuarastail: 29,342 - 30,200 - 31,083 - 31,993 - 32,930

Pointe iontrála de réir cáilíochtaí agus taithí.

Riachtanais: 
Bunchéim onóracha sa Ghaeilge. Is gá céim Mháistreachta i réimse cuí 
agus/nó taithí dhá bhliain i ról eagarthóireachta nó taighde i réimse na 
Gaeilge scríofa. Ní mór d’iarrthóirí a bheith inniúil ar obair thaighde a 
chur i gcrích ar ardchaighdeán.

Is féidir na ceapacháin uile a dhéanamh ar chonradh 27 mí ag tosú 
Eanáir 2011. Tá páirtmhaoiniú ag formhór na dtionscadal seo ón Roinn 
Gnóthaí Pobail Comhionannais agus Gaeltachta. Tá na postanna seo 
maoinithe go seachtrach.

Tá sonrúchán iomlán na bpost seo ar fáil ar:  
www.dcu.ie/vacancies/current.shtml agus tá fáilte roimh iarrthóirí 
teagmháil le FIONTAR chun na poist seo a phlé:  
An Dr. Caoilfhionn Nic Pháidín, Fiontar, Ollscoil Bhaile Átha Cliath.  
Fón: +353 (0)1 700 5173; R-phost: caoilfhionn.nicphaidin@dcu.ie

Spriocdháta iarratais: Dé hAoine, 27 Lúnasa 2010
Tá foirmeacha iarratais ar fáil ó:  
Human Resources Department, Ollscoil Chathair Bhaile Átha Cliath, 
Glas Naíon, Baile Átha Cliath 9. Fón: +353 (0)1 700 5149;  
Faics: +353 (0)1 700 5500.  R-phost: hr.applications@dcu.ie 
www.dcu.ie/vacancies/current.shtml

Fostóir comhdheiseanna is ea Ollscoil Chathair Bhaile Átha Cliath.

Scoil Phobail Mhic Dara
Cárna, 
Co na Gaillimhe

Múinteoir ag teastáil 
Gaeilge le Stair  – ó 4ú Deireadh Fomhair 2010

Conradh ar théarma seasta – Saoire Máthaireachais

Seol C.V. chuig:
An Rúnaí, Bord Bainistíochta,

Scoil Phobail Mhic Dara, Cárna
Co. na Gaillimhe.

Roimh 3ú Meán Fomhair 2010 
Tá polasaí comhionannais deiseanna ag an mBord

Ard Teist 2012: 
Pointí sa bhreis don Mhata 
Teip ar an chóras oideachais ó thaobh mata agus eolaíochta de
Treasa Bhreathnach 

TÁ sé i gceist ag an Aire
Oideachais agus Scileanna Mary
Coughlan pointí sa bhreis a chur
san áireamh don scrúdú Mata san
Ardteistiméireacht in 2012.  

Deir sí chomh maith go bhfuil
sé i gceist ag an Rialtas athbhrei-
thniú a dhéanamh ar na hábhair
eolaíochta chun iarracht a
dhéanamh scoláirí a mhealladh
chuig na hábhair seo. 

Gach bliain bíonn leasuithe ar
an Ardteist á bplé sna meáin agus
ní aon iontas é nach bhfuil an
scéal aon ní difriúil i mbliana.
Theip ar 10% de dhaltaí sa scrúdú
gnáthleibhéil Mata, 8% sa cheim-
ic, níos mó na 2,000 dalta sa
ghnáthleibhéal agus ardleibhéal
sa Bhitheolaíocht agus theip ar
níos mó daoine ná anuraidh san
Fhisic.   Tá IBEC ag iarraidh ar an

Roinn Oideachais agus Scileanna
a chinntiú go bhfuil an oiliúint
chuí ar mhúinteoirí na tíre.  Meas-
tar nach bhfuil mórcháilíocht ag
beagnach leath de mhúinteoirí
Mata meánscoile na tíre.   

Deir Coimisiún na Scrúduithe
Stáit go bhfuil na torthaí, ar an
meán, cosúil le torthaí na bliana
seo caite, cé go bhfuair níos mó
daltaí marc níos airde i mBéarla
ná mar a fuair anuraidh agus go
bhfuair níos lú daltaí marc ard sa
Ghaeilge.  Thit an ráta A1 sa
scrúdú ardleibhéil Gaeilge faoi
1.2% agus theip ar 0.5% níos mó
daoine sa scrúdú ná mar a theip
anuraidh.  Theip ar 1% níos mó
daoine sa pháipéar gnáthleibhéil
chomh maith.  

Beidh ar na mílte dalta as an
58,000 dalta a fuair a gcuid
torthaí an tseachtain seo fanacht
go dtí an tseachtain seo chugainn

chun go bhfeicfidh siad an
bhfuair siad áit sa choláiste.
Táthar ag ceapadh go mbeidh sé
níos deacra áit sa choláiste a fháil
i mbliana.   Tá níos mó daoine ná
riamh cheana ag freastal ar
choláiste, idir an méid mic léinn
lánfhásta agus an t-ardú ar mhéid
na ndaltaí atá ag freastal ar
choláistí áirithe timpeall na tíre.  

Ar ndóigh beidh roinnt scoláirí
míshásta lena gcuid pointí san
Ardteist nó beidh siad den tuair-
im go ndearna siad níos fearr ina
gcuid páipéir scrúdaithe ná mar a
thaispeánann na marcanna.  Is
féidir iarratas a dhéanamh ar
achomharc chuig Coimisiún na
Scrúduithe Stáit chun athshe-
iceáil a dhéanamh ar an pháipéar
faoi leith nach bhfuil tú sásta leis,
nó athsheiceáil a dhéanamh ar na
marcanna atá faighte agat.  

De ghnáth déanann tú iarratas

ar achomharc trí phríomhoide na
scoile agus is iondúil go gcaith-
fidh an príomhoide a thuairim a
thabhairt go síleann sé/sí gurbh
fhéidir leat marc níos fearr a fháil.
Is scrúdaitheoir difriúil a bheidh
ag ceartú agus ag tabhairt mairc i
gcás gach achomhairc.  

Má tharlaíonn sé nach bhfuil
ach cúpla pointe sa bhreis ag
teastáil uait chun do chúrsa faoi
leith a fháil, b’fhiú go mór
smaoineamh ar an rogha seo.
Anuraidh rinne 6,127 dalta iar-
ratas agus tugadh uasghrádú do
2,076 dalta. 

Tá an baol ann, ar ndóigh, go
ndéanfar íosghrádú ar do mharc
scrúdaithe ach ní tharlaíonn sé
seo ach i bhfíorbheagán cásanna.
Beidh costas de suas le €50.50 ort
má roghnaíonn tú achomharc a
dhéanamh ar do pháipéir scrú-
daithe.  

An tAire Oideachais Mary Coughlan, Fianna Fáil le John Leni-
han, 19 a fuair 600 pointe san Ardteist. Bhí an tAire ar cuairt ag
Pobalscoil Phort Mhearnóig (PIC : LEON FARRELL/PHOTOCALL IRELAND).

Rath ar Thorthaí
an Tuaiscirt

Ar lean ó leathanach a haon
Fuair 110 dalta Ardleibhéil a

gcuid torthaí i gColáiste Caitríona
inné le roinnt acu siúd ag freastal
ar ‘An Sruth Gaeilge’ a mbíonn sé
d’aidhm leis 50% den churaclam
a sholáthar trí mheán na Gaeilge.  

Deir Séamus agus é ag caint
faoi dhaltaí ‘An Sruth Gaeilge,’ “Tá
muid iontach sásta le torthaí
dhaltaí ‘An Sruth Gaeilge’ chomh
maith, rinne siad an-mhaith ar
fad, go háirithe sa Ghaeilge.  Tá
roinnt daltaí ag teacht chugam
agus iad míshásta lena gcuid
torthaí, ach níl oiread is duine
amháin ón Sruth Gaeilge ina
measc sin.  Tá muid millteanach
sásta le torthaí dhaltaí an AS
chomh maith.”  

Meastar go mbeidh sé níos
deacra ar dhaltaí sa Tuaisceart áit
a fháil ina gcoláiste roghnaithe i
mbliana ná mar a bhí anuraidh.
Tá níos mó tóra ar áiteanna sa
choláiste i mbliana ar fud na
Ríochta Aontaithe le méadú de
12% ar an méid daoine atá ag
déanamh iarratais ar áit choláiste
i gcomparáid leis an mbliain seo
caite..   Tá srianta i bhfeidhm ar
ollscoileanna ó thuaidh ar an

méid daltaí gur féidir leo glacadh
leo.  Gearradh fíneáil de £699,000
ar Ollscoil Uladh an bhliain seo
caite mar gur ghlac siad le níos
mó scoláirí ná mar a bhí riartha
dóibh.  Tá roinnt ollscoileanna
ann sa Ríocht Aontaithe nach
raibh sé d’acmhainn acu aon áit
sa choláiste a ofráil sular tháinig
na torthaí amach inné fiú.  

Meastar go mbeidh suas le
170,000 mac léinn sa Ríocht Aon-
taithe a bheidh fágtha gan aon áit
sa choláiste ar fáil dóibh, cé go
mb’fhéidir go bhfuil na pointí cuí
acu dá gcúrsa roghnaithe.  

Má theastaíonn comhairle nó
cúnamh uait le do chuid torthaí
Leibhéal A nó AS nó fiú má tá ceis-
teanna agat maidir leis an
bpróiseas ollscolaíochta tá líne
chabhrach curtha i bhfeidhm ag
Comhairle Curaclaim,
Scrúdúcháin agus Measúnaithe
Thuaisceart Éireann (CCEA).
Beidh duine éigin ar fáil duit ar an
líne fóin chabhrach óna 9 go dtí an
5i.n. suas go dtí an 3ú Meán
Fómhair.   Cuir glaoch ar 028 9026
1260 nó is féidir leat ríomhphost a
sheoladh chuig
helpline@ccea.org.uk nó fiú, chun
tuilleadh eolais a fháil, téigh chuig
an suíomh idirlín www.ccea.org.uk 

Coláiste an Leighis, an Altranais
agus na nEolaíochtaí Sláinte

Is féidir tuilleadh eolais a fháil agus iarratas a dhéanamh ach cuairt
a thabhairt ar www.publicjobs.ie
Is fostóir comhionannas deiseanna í Ollscoil na hÉireann, Gaillimh.

Cuirtear fáilte roimh iarratais ar na poist seo a leanas:

Léachtóir (Os Cionn an Bhaic)
le Modhanna Cliniciúla agus
Cleachtas Cliniciúil
Tuarastal: €62,059 - €81,431 sa bhliain

Spriocdháta: 23 Meán Fómhair 2010

Léachtóir (Téarma Socraithe,
Leath-Am) le Cleachtas Ginearálta –
Modhanna Cliniciúla
Tuarastal: €62,059 – €81,431 sa bhliain (pro rata)

Spriocdháta: 2 Meán Fómhair 2010 

Stiúrthóir na hOifige um
Aistriú Teicneolaíochta
Tuarastal: €113,604 - €145,952 sa bhliain
Spriocdháta: 23 Meán Fómhair 2010
Sonraí / nós imeachta le haghaidh iarratais:
Tá tuilleadh eolais agus foirmeacha iarratais don phost Stiúrthóra
thuas ar fáil ó láithreán gréasáin Acmhainní Daonna:
http://www.nuigalway.ie/vacancies
An Oifig Acmhainní Daonna, OÉ Gaillimh, Gaillimh.
T: 353 91 492151;  R: hr@nuigalway.ie 

Coláiste na nDán, na nEolaíochtaí
Sóisialta agus an Léinn Cheiltigh
Léachtóir (Téarma Socraithe) le
Síceolaíocht (Anailís Iompraíochta
Fheidhmeach)
Tuarastal: €40,256 p.a. - €56,782 sa bhliain

Spriocdháta: 9 Meán Fómhair 2010 

NODANNA
TRASNA
2 Dúiche, áit aitheanta teoranta (7)
6 Blianta ó shin, i bhfad siar (4)
8 Comhbhrón (2)
9 Stop, deireadh turas traenach nó bus (4)
11 Mothúchán nuair atá tú ar buile faoi rud éigin (5)
12 Sagart pagánta (5)
13 Faon, gan a bheith láidir (3)
16 Bíonn sé seo ann mar scamall íseal ar lá tais (3)
17 Scór (5)
18 Borradh, méadú (plandaí mar shampla) (3)
19 Airgead a íoctar ar ghiall a shaoradh (5)
20 Soiléir, geal (3)
23 Dobhréagnaithe, an fhírinne (4)
24 Dúnta, laistigh (4)
25 Le, in éineacht, in .....(5)
28 Madra, gadhar (2)
29 Páipéar nó éadach corntha i gcruth sorcóra (6)
31 Grúpa, slua (5)
33 San oíche, gan aon solas ann (6)
34 Locht, freagracht as botún (5)

SÍOS
1 Gan cead a thabhairt rud a dhéanamh (4)
2 Deich faoi dheich (4)
3 Sagart i gceannas ar ghrúpa manaigh (2)
4 Nó, bíonn an ceann is mó, níos mó .. an ceann is lú (2)
5 Marc, comhartha atá ann i do dhiaidh (5)
6 Cuir uait, cuir síos agus imigh (3)
7 Gan eagla, cróga ach amaideach (4)
10 Déantar seilg air seo ar Lá Stiofáin (8)
11 As smacht, neamh-cheansaithe (5)
13 Bréan, imithe ó maith (4)
14 'Aer' gur féidir a lasadh i gcomhair teach a théamh, nó breosla don

sorn (3)
15 Tóg páirt i gcluiche (4)
16 Fuaim taitneamhach a thagann as phianó, giotar, feadóg srl (4)
20 Cion, mothúchán do dhuine; do do shearc mar shampla (3)
21 Iarr rud éigin go láidir (7)
22 An cineál Gaeilge a labhraíonn duine sna Gaeltachtaí éagsúla (7)
23 Deoch alcólach dearg nó geal (4)
26 Éan atá le feiceáil ar dhollar Meiriceá (5)
27 Bánphátrún na hÉireann (4)
30 Ar an lámh eile, faraor (3)
32 Dáth an tsionnaigh (3)

Crosfhocal  20.08.2010

Duais na seachtaine
Bronnfar dearbhán €20 
urraithe ag Cló Iar Chonnacht 
ar bhuaiteoir na seachtaine.
Ní mór iarratais a bheith ar ais roimh 
25 Lúnasa, 2010 chuig: 
Crosfhocal, Gaelscéal, An Chuasnóg,  
An Spidéal, Co na Gaillimhe.

Ainm ....................................................................................................

Seoladh ................................................................................................

..............................................................................................................           

Fón......................................      Rphost..................................................

Crosfhocal
13.08.2010
Buaiteoir na Seachtaine seo: 
Aoife Ní Chonghaile
Cnoc a dTua, Casla,
Co na Gaillimhe

Indreabhán, Conamara, Co. na Gaillimhe. Tel. +353-91-593307
www.cic.ie

Seirbhís Nua Tacaíochta
Scoile le bunú
Trevor Ó Clochartaigh

TÁ seirbhís nua tacaíochta á
bunú ag An Roinn Oideachais &
Scileanna faoi láthair le freastal
ar bhunscoileanna agus iarb-
hunscoileanna na tíre. Beidh an
tseirbhís nua trasearnála, An
tSeirbhís um Fhorbairt Ghair-
miúil do Mhúinteoirí (SFGM)
ann ó Mheán Fómhair 2010
agus beidh formhór na hoibre a
rinne na seirbhísí tacaíochta
bunscoile agus iarbhunscoile
go dtí seo faoi scáth na seirb-
híse nua.  Tá an tseirbhís nua
seo eagraithe ar bhonn réigiú-
nach, ag leanúint an phátrúin
chéanna atá ag na hionaid
oideachais réigiúnacha mar
atá. 

Beidh foireann i mbun oibre
i ngach réigiún acu seo a bhei-
dh ag freastal ar bhunscoilean-
na agus iarbhunscoileanna
araon. Cuirfidh siad cúrsaí agus
acmhainní ar fáil do mhúin-
teoirí agus daltaí maidir leis an
gcuraclam. Beidh siad ag
freastal ar scoileanna de réir éil-
imh, seachas ag feidhmiú de

réir gach ábhair scoile. Beidh
béim faoi leith ag an tseirbhís ar
riachtanais áirithe ar nós cean-
tair faoi mhíbhuntáiste agus an
Ghaeilge a raibh cláracha faoi
leith ag freastal orthu go dtí
seo.

Is é Paddy Keays a bheidh i
mbun na seirbhíse nua seo. Bhí
seisean ag feidhmiú go dtí seo
mar Chomhordaitheoir
Náisiúnta ar an tseirbhís
tacaíochta teicneolaíochta,
‘T4’. Beidh sé ag dul i mbun a
chuid dualgais nua i mí Mheán
Fómhair.

Mar thoradh ar an bhforbairt
nua seo beidh deireadh ag
teacht leis na seirbhísí
tacaíochta a bhí ann go dtí seo –
An tSeirbhís um Fhorbairt
Ghairmiúil do Bhunscoileanna
agus an tSeirbhís Tacaíochta
Dara Leibhéal. Tuairim is 260
múinteoir a bhí ar iasacht ag na
seirbhísí seo agus thart ar 150 a
bheidh faoin tseirbhís nua,
Stiúrthóirí na nIonad
Oideachais Réigiúnach san
áireamh. Tá imní ar dhaoine
áirithe san earnáil nach leor seo

Labour Youth 
ag éileamh
deiseanna do 
lucht na 
hArdteiste
Trevor Ó Clochartaigh

BHÍ agóid ar siúl ag baill de
Labour Youth taobh amuigh de
theach Laighean ar an Mháirt ag
éileamh go gcuirfí deiseanna
breise ar fáil dóibh siúd a fuair a
gcuid torthaí Ardteis-
timéireachta an tseachtain seo.
In ainneoin ardú a bheith tagtha
ar líon na n-iarrthóirí d’áiteanna
tríú leibhéal, tá gearradh 6% ar
an mbuiséad oideachais agus
bagairt go mbeidh tuilleadh
gearradh ann i gcáinaisnéis mhí
na Samhna, dar leo.

Deir Rory Geraghty, Cathaoir-
leach Labour Youth, go raibh
siad ag léirsiú mar go dteast-
aíonn ‘bailout’ ó óige na tíre,
chomh maith leis na bainc. “Ó
thosaigh an cúlú níl aon iarracht

dháiríre déanta ag an Rialtas
chun infheistiú i gcruthú fos-
taíochta, ná in oideachas agus
oiliúint. Tá gearradh mór ar na
liúntais atá ar fáil do mhic léinn
tríú leibhéal, laghdú ar líon na
gcúrsaí atá ar fáil agus táillí Tríú
Leibhéal tugtha isteach go cúl-
ráideach”, a deir Geraghty.

“Tá muid ag iarraidh go dtab-
harfar seans do na mic léinn
Ardteistiméireachta. Caithfidh
Rialtas Fhianna Fáil/an
Chomhaontais Ghlais an
ghéarchéim fostaíochta a chur
ar bharr a gcláir oibre. Caithfidh
siad na ciorruithe sa Roinn
Oideachais & Scileanna a thar-
raingt siar agus roinnt airgid a
thógáil ón gcúlchiste pinsin
agus é a infheistiú i gcruthú fos-
taíochta.”

chun freastal ar na riachtanais
trasearnála a bheidh ann agus
go bhféadfaí ciorrú a
dhéanamh ar an líon seo arís i
mbuiséad na bliana seo
chugainn.

Beidh roinnt cláracha ar nós

T4, ‘Project Maths’ agus an
tSeirbhís Tacaíochta don
Ghaeilge ag leanúint ar aghaidh
mar thionscnaimh fhéin-
seasmhacha de bharr go bhfuil
siad fós ag tacú le hathruithe
móra siollabais.

9 I MEASC AN PHOBAIL

Beidh Artsquad a bhíonn ag obair le roinnt grúpaí ar imeachtaí ealaíne ó bhliain go bliain ag tab-
hairt ceardlann i gCaisleán an Bharraigh ar Oíche Chultúr Mhaigh Eo ar an 24ú Meán Fómhair.
Beidh éagsúlacht mhór imeachtaí ar siúl ar fud Mhaigh Eo.  Chun tuilleadh eolais a fháil téigh i
dteagmháil le hOifig Ealaíon an Chontae ag mayoarts@mayococo.ie

Joanne Ní Chéilleachair, a máthair Siobhán agus a hathair
Pádraig, Béal Átha 'n Ghaorthaidh, lena searrach Seamair a
bhuaigh duais i rannóg Chonamara de na comórtais chapall ag
Taispeántas Bhaile Bhúirne-Cúil Aodha Dé Domhnaigh seo
caite. Pic: Ó LOINGSIGH

Gráinne Ní Churraoin, Ráth
Chairn, ag
seinnt ar an bhfeadóg mhór le
linn coirm cheoil Cheol na
Locha i gColáiste
Mhuire, Tuar Mhic Éadaigh,
Co Mhaigh Eo.
Pic: Seán Ó Mainnín.

Tomás Ó Gealbháin agus Caoimhín agus Seán Ó Fearghaill  ag
seinnt ag féile Lúnasa i nGaeltacht na nDéise an tseachtain seo.  Na laochra a ghlac páirt i snámh urraithe do Naíscoil Dhún Pádraig ag Bun Dobhráin.

Buaiteoir an Chómortais Talainne, Féile Rásaí Inis Oírr

Eibhlín Ní Chonghaile, Hector Ó hEochagáin agus Jó Ní Chéide ag seoladh sceideal raidió an
Fhómhair ar RTÉ i nDomhnach Broc inné

Pól Mac Cana ag pacáil málaí in
Asda mar chuid de bhailiúchán
airgid do threalamh craolta
sheachtraigh do Raidió Fáilte

RUGBAÍ

Todhchaí bhreá i
ndán do Chúige
Laighean : O’Driscoll
Cillian Ó Conchúir

LE himeacht Michael Cheika, is
deacair a fheiscint cén treo atá
Cúige Laighean ag dul. Cibé rud
a tharlaíonn is féidir a bheith
cinnte go mbeidh Brian
O'Driscoll i gcroílár aon ní a
thitfidh amach i mbliana. 

Ag labhairt le Gaelsceal i
Staid Aviva an tseachtain seo
dúirt O'Driscoll go bhfuil tod-
hchaí bhreá i ndán dóibh faoi
stiúir fhear na Nua-Shéalainne,
Josef Schmidt.

"Tógann sé rudaí go deas
réidh. Dar ndóigh tá a smaointí
féin aige faoi conas mar is cóir
an cluiche a imirt." Tar éis cúig
bliana le Michael Cheika is
cosúil gur tháinig teacht
Schmidt ag an am ceart do
O'Driscoll, a bhuaigh gach rud
le Cúige Laighean is a d'fhéad-
fadh sé. 

"Bíonn sé go deas guth nua a
chloisteáil i gcónaí. Cé go raibh
Cheiks (Cheika) ar fheabhas tá
an t-athrú go maith don scuad.
Tagann fear nua isteach agus
leagann sé síos dúshlán dúinn i
slite éagsúla.

"Tá sé sin tábhachtach, d'im-
reoir proifisiúnta atá ag imirt ar
feadh tamall fada - go dtugtar
dúshlán duit. Caithfidh tú
foghlaim i gcónaí go dtí go dta-
gann deireadh le do shaol gair-
miúil." Is iarbhainisteoir
cúlaithe é Schmidt agus tugann
sé sin gné sa bhreis do
O'Driscoll agus do chúlaithe
eile Laighean agus iad ag tab-
hairt aghaidh ar an séasúr seo.

"Cuireann sé an-chuid béime
ar imreoirí a bheith ag glacadh
freagrachta orthu féin. Mar líne
chúil táimid ag tnúth le bheith
ag foghlaim go seachtainiúil."

Bhí O'Driscoll san Aviva in
éineacht le Jonathan Sexton
agus Shane Jennings an tseach-
tain seo, áit ar fógraíodh go

bhfuil cluiche sa tSraith Magn-
ers in aghaidh Chúige Mumhan
i nDeireadh Fómhair agus sa
Chorn Heineken in aghaidh
Clermont Auvergne i mí na
Nollag, le n-imirt.

"Ní féidir an cruth a bhí ar an
sean-Bhóthar Lansdún a
shamhlú," dar leis, "nuair a
fhéachann tú ar an Aviva. Ní
féidir liom fanacht go n-
imreoidh mé anseo. Táim tar
éis cinneadh a dhéanamh gan
dul timpeall na staide toisc go
bhfuil mé ag iarraidh go mbei-
dh sé spreagúil an chéad uair a
imreoidh mé anseo, bíodh sé
sin do Chúige Laighean nó
d'Éirinn. Tá gach aon duine ar
bís chun imirt anseo agus le
cúnamh Dé beidh slua mór
anseo chun taithí a fháil ar imirt
anseo.

Tá O'Driscoll ar ais le ceithre
seachtaine ach beidh sé roinnt
seachtainí sula dtosóidh sé do
Chúige Laighean. "Bíonn na
chéad chúpla seachtain i gcónaí
deacair, ach éiríonn sé níos
fearr agus tú ag éirí níos aclaí.
Ní imrím rugbaí chun traenáil a
dhéanamh. Imrím chun
cluiche a imirt. Dá bharr, ní
féidir leis sin teacht tapaidh go
leor. Nílim tar éis aon
mhachnamh a dhéanamh ar a
bheith ag teacht ar ais fós. Fan-
faidh mé go dtiocfaidh an
bhainistíocht chugam," a deir
O'Driscoll.

Chas O'Driscoll timpeall
chun imeacht síos tollán na n-
imreoirí san Aviva, ach sula
raibh sé imithe ó lucht na meán
cumarsáide, cuireadh ceist air
faoin mbinse. "Níl tuairim dá
laghad agam," a deir sé. "Níl
mórán taithí agam bheith i mo
shuí ann." Feicfear amach
anseo an mbeidh an t-imreoir
rugbaí is mó a ndéantar ceil-
iúradh air ar na cladaigh seo in
ann é sin a sheachaint.

Deis galf proifisiúnta a imirt d’éinne?
Gráinne McElwain

AN gceapann tú go bhfuil tú ar
comhchéim le Tiger Woods agus Rory
McIlroy?  An mbeadh tú in ann greim
a choinneáil ort féin ar nós Pádraig
Harrington nó Graeme McDowell
agus tú ag breathnú i dtreo na
plásóige?  

Bhuel, seo do dheis anois mar tá
‘An Turas Trilby’ á éagrú ag na geall-
ghlacadóirí William Hunt agus iad ag
cuartú daoine amaitéaracha a bheas
sásta páirt a ghlacadh i gcomórtas ar
leith d’imreoirí amaitéaracha. Seo an

t-aon chomórtas ina mbíonn
amaitéaraigh cosúil le himreoirí
proifisiúnta gailf ar feadh lá amháin
agus beidh an comórtas ar fad le
feiceáil ar Sky.

Thosaigh an comórtas trí bliana ó
shin agus tá an-dúil ag daoine ann.
Bíonn babhtaí cáilithe ar siúl in
Éirinn, sa Bhreatain Bheag, in Albain
agus i Sasana leis na buaiteoirí
amaitéaracha ag imirt in aghaidh na
n-imreoirí proifisiúnta sa bhabhta
ceannais. 

Ba é John Lynch ó Phort Láirge a
bhuaigh an comórtas amaitéarach in

Éirinn anuraidh agus bhí ionadh an
domhain air go raibh an lá leis “le dhá
nó trí pholl fágtha, thosaigh mé ag éirí
neirbhíseach ach bhí sé iontach an
comórtas a bhuachan agus stair a
chruthú” a deir John. Bhuaigh sé an
comórtas céanna chomh maith in
2008. I measc na nduaiseanna a
bheas ar fáil, beidh ceachtanna ó
nchóitseálaí gailf David Leadbetter,
fear a thug ceachtanna do Ernie Els
agus do Michelle Wie. Tuilleadh
eolais agus conas is féidir cur isteach
ar an chomórtas ar
www.williamhunttrilbytour.com.

Ó Árainn go 
Dúlainn ag Snámh

Gráinne McElwain

BEIDH trí snámhóir déag ag
snámh ó Inis Oírr, ar chósta
na Gaillimhe, go Dúlainn i
gCo. an Chláir amárach chun
airgead a bhailiú d’Ospidéal
na Leanaí ar Shráid Temple i
mBaile Átha Cliath.

Is as Inis, Tuaim, Baile Átha
Cliath agus Luimneach na
snámhóirí agus tá cúlra
maith ag gach duine acu ag
snámh mar iomaitheoirí nó
ag obair mar ghardaí tar-
rthála. 

D’éirigh le beirt a bheas ag
snámh amárach, Linda
Clarke agus Deirdre Carney
an Cainéal Sasanach a
shnámh cúpla bliain ó shin
chomh maith.

Is é Séamus Clancy a
chuimhnigh ar an phlean seo
chun airgead a bhailiú roimh
an Nollaig. Tá cúpla aige agus
cúpla bliain ó shin, bhuail
drochthinneas iad. Ba bheag

nach bhfuair duine díobh bás
ar an tslí go dtí an t-ospidéal i
mBaile Átha Cliath. Bhí Séa-
mus chomh tógtha leis an
obair iontach a rinne na
banaltraí agus na dochtúirí
san ospidéal gur shocraigh sé
rud éigin a dhéanamh chun
airgead a bhailiú.

Thosaigh na snámhóirí ag
traenáil tar éis na Nollag agus
thosaigh an diansnámh i mí
Feabhra. Bhí gach duine ag
traenáil ceithre huaire in
aghaidh na seachtaine i
mBaile Átha Cliath, Inis agus
ansin Ollscoil Luimnigh le
gach duine ag iarraidh sprioc
3km a bhaint amach. 

Nuair a tháinig feabhas ar
an aimsir agus nuair nach
raibh an fharraige chomh
fuar, aistríodh an traenáil go
dtí na farraigí agus na locha.
Mhéadaigh an sprioc ansin go
dtí 10km.

“Go dtí seo, tá daoine tar
éis a bheith an-fhlaithiúil

agus ag tabhairt an-tacaíocht
don imeacht seo. Is é an spri-
oc atá ag gach duine ná míle
euro an duine a ardú. Bhí lá
na mbratach agus tráth na
gceist againn agus tá níos mó
ná ceithre mhíle faighte
againn ach tá muid ag súil le
níos mó” a deir Pat Finn,
duine de na snámhóirí.

“Caithfimid fíorbhuíochas
a ghabháil le muintir Oileán
Árann agus Thigh Ruairí go
speisialta as an chineáltas
agus dea-thoil a fuair muid
uathu.  Is é an rud céanna le
muintir na Dúlainne, go
háirithe na seirbhísí tarrthála,
báid farantóireachta agus na
daoine ar fad. Bhí sé dochrei-
dte an méid tacaíochta a fuair
muid, fiú an fear leis an
suíomh idirlín swiman-
dleisure.ie,  a thug daichead
caipín snámha agus spéaclaí
snámha dúinn saor in aisce.
Bhí sé sin iontach” a deir Pat.
Beidh an chéad ghrúpa

snámhóirí ag fágáil na cé nua
in Inis Oírr ag 1.45i.n. agus an
dara grúpa leath uair an
chloig ina dhiaidh sin, ach
beidh sé uilig ag brath ar an
aimsir. 10km snámha atá idir
an dá áit, b’fhéidir píosa níos
mó ach ba chóir go mbeadh
gach duine críochnaithe
taobh istigh de thrí nó ceithre
huaire an chloig.

“Bhí an-chraic agus caird-
eas eadrainn ag réiteach don
imeacht seo agus bhain muid
an-sult as” a deir Pat.

Beidh ceol agus craic in
Óstán Dhúlainne chun
comóradh a dhéanamh ar
gach rud atá déanta ag na
snámhóirí iontacha seo nuair
a thiocfaidh siad i dtír.

Má tá tú ag iarraidh airgead
a thabhairt ar son an
charthanais seo nó tuilleadh
eolais a fháil, is féidir dul ar
www.mycharity.ie/aran-
swimchallenge.

“Cosúil le hiománaithe Chill Chainnigh, tá
painéal breá láidir ag Corcaigh ach go dtí seo ní
dóigh liom gur thosaigh an fhoireann is fearr” 

John Allen

T
ugaimid aird an deireadh
seachtaine seo ar pheil agus
an chéad leathchraobh sinsir
idir Corcaigh agus Baile Átha
Cliath. Cé a cheap cúpla mí ó

shin go mbeadh BÁC fágtha agus bata
agus bóthar faighte ag Ciarraí agus Tír
Eoghain.

Nach iontach an dath agus an t-atma-
isféar a thugann BÁC chuig Páirc an
Chrócaigh dos na cluichí móra. 

Ach seasann Corcaigh eathartu agus
áit sa chraobh. Ta Corcaigh anois mar
rogha na coitiantachta ag na geallghla-
cadóirí chun Chraobh na hÉireann a
bhuachaint ach ní fhacamar mórán
fianaise fós i mbliana go bhfuil an teide-
al sin tuillte acu.  

Ag tosach na n-ochtóidí bhí an t-ádh
liom bheith ag imirt i leath-chraobh
peile i gcoinne na Dubs. Bhíomar ag
imirt isteach go taobh Chnoc a sé déag
sa chéad leath. Ní mór an fháilte a
fuaireamar geallaimse duit. Bhí glór
agus fuinneamh  dochreidte as an áit.
Stop sé ar feadh tamaill nuair a chuirea-
mar dhá liathróid san eangach. 

Bhraitheas mar imreoirí sacair i
Sasana ag imirt sa derby áitiúil idir Man-
chain Aontaithe agus Cathair Mhan-
chain. Níor stop an canadh agus an
bhéicíl go dtí gur chan an bhean uasal
ramhar. Agus cad é mar chríoch a bhí ar
an gcluiche. Bhíomar trí chúilín chun
tosaigh agus an cluiche ag druidim le
ham breise . Ach faraor, chríochnaigh an
laoch Barney Rock iarracht dheireanach
na Dubs isteach thar ár gcúl báire
Micheal Creedon. 

Is ansin a chuala tú an glór, bhí comh-
scór faighte acu agus seans eile an
tseachtain dár gcionn.

Imríodh an ath-imirt i bPáirc Uí
Chaoimh agus arís bhí atmaisféar
dochreidte ann. Ach níor imríomar go

maith in aon chor agus bhí bua éasca go
leor ag BÁC.

An bhliain sin bhí an chuid is mo
d’fhoireann iontach seachtóidí BÁC
éirithe as ach fós bhí an sean-fhondúir
Brian Mullins ag imirt agus an-tionchar
aige ar na cluichí ar fad.

Ó shin i leith, taobh amuigh den bhli-
ain ’95, agus cé go bhfuil siad ag bagairt
gach bliain, tá sé ag dul an-dian orthu an
briseadh mór a dhéanamh.

Ar an nDomhnach tá seans eile acu.
Ní raibh mórán daoine ag súil go
mbuafaidís ar Thír Eoghain ach
thugadar taispeántas iontach ar an lá. Is
mór an bhuntáiste é meascán maith
d’óige agus taithí a bheith ag aon fhoire-
ann atá dáiríre faoi cá bhfuil a triall.
Agus dár ndóigh leis an méid glu-
aiseachta atá sna cluichí is mór an bun-
táiste formhór na n-imreoirí a bheith óg
. Tá an bua sin ag BÁC i láthair na huaire
. Tá siad ag imirt mar fhoireann freisin.
Rómhinic ar fad le blianta beaga anuas
chonaiceamar foirne an-mhaithe ag
BÁC agus gan aon spiorad foirne acu.
Anois tá imreoirí ag Pat Gilroy atá sásta

cloí leis an eitic oibre agus an beart atá
acu imirt mar fhoireann.

Bhí sé suimiúil tabhairt faoi ndeara an
méid ciceanna saora a ghéilleadar i
gcoinne Thír Eoghain. 34 acu i gcoinne
naoi déag d’fhir Mickey Harte. Taispeá-
nann sé sin go rabhadar ullamh chun
leaids an Tuaiscirt a stopadh go luath
agus go minic. Ach fós, mar a luaigh mé
cheana anseo, tá siad ag brath go mór ar
Bernard Brogan chun formhór den
scóráil a dhéanamh. Mar sin féin, tá lán-
tosach nua Eoghan O’Gara tar éis trí chúl
a fháil in dhá cluiche agus is cinnte go
gcaithfidh Corcaigh súil ghéar a
choimeád air.

Céard faoi Chorcaigh? Is dóigh liom
gurb é an fhadhb is mó atá ag cur isteach
ar Conor Counihan ná nach bhfuil a
fhios aige cad é an cúigear déag is fearr
atá aige. 

Mar, cosúil le hiománaithe Chill
Chainnigh, tá painéal breá láidir ag Cor-
caigh ach go dtí seo ní dóigh liom gur
thosaigh an fhoireann is fearr. 

Ach seans go bhfacamar a bhformhór
ag imirt sa dara leath i gcoinne Ros

Comáin. Nuair a tháinig John Miskella,
Nicholas Murphy, Donncha O’Connor
agus Alan O’Connor isteach, d’imir an
fhoireann i bhfad níos fearr. Go dtí sin i
mbliana ní dóigh liom go raibh an
bhainistíocht ró-shásta leis an
chaighdeán imeartha ó na himreoirí  in
aon chluiche. Anois le Ciarraí agus Tír
Eoghain imithe as an gcomórtas caith-
fidh go bhfuil an-seans ag Corcaigh an
beart a dhéanamh i mbliana. Níl aon
dabht ach go bhfuil na himreoirí acu.
Ach ceapaim nach bhfuil a ndóthain
ceannairí ar an bpáirc acu taobh amuigh
de Graham Canty agus Nicholas Murphy
.

Ar an nDomhnach caithfidh siad an
modh díreach a úsáid agus an liathróid a
ligean isteach chuig an líne lántosach go
tapaidh agus leis sin, más féidir leo súil
ghéar a choimeád ar Bernard Brogan,
ceapaim go mbeidh an lá leo.

Sna cluichí leath-chraoibhe iomána
faoi 21 ar an Satharn ba dheacair gan
taobhú le Tiobraid Árann agus Gaillimh.
Dhéanfadh sé an-chraobh.

Beir Bua. 

Tiobraid Árann agus Gaillimh Muiníneach

Le Gráinne McElwain

A
márach, beidh foirne iomá-
na Bhaile Átha Cliath agus
Aontroma ag iarraidh stair a
chruthú agus Cluiche Cean-
nais na hÉireann faoi 21 a

bhaint amach den chéad uair riamh .
Ní raibh Aontroim riamh i gCluiche

Ceannais na hÉireann ach bhí Baile Átha
Cliath ann trí huaire cheana. 2007 an
bhliain dheireanach gur imir siad ann
ach chaill siad in aghaidh na Gaillimhe
an lá sin.

Imreofar an dá Chluiche Leathchean-
nais i dTulach Mhór Dé Sathairn agus is
in aghaidh na Gaillimhe arís a bheas
Baile Átha Cliath sa dara cluiche ag a sé a
chlog. Níl cluiche imeartha ag Gaillimh
go fóill ach níor chuir sin isteach ar na
Gaillimhigh cheana mar bhuaigh siad an
chraobh in 2007 agus 2005.

Fuair Baile Átha Cliath réidh le Cill
Chainnigh i gCluiche Leathcheannais
Laighean agus bhí bua compordach acu
i gCluiche Ceannais Laighean in aghaidh
Loch Garman 2-15 le 0-15. Fuair Dáire
Plunkett agus David Quinn na cúil dóibh
agus chrochadar leo craobh an chúige
den cheathrú babhta. Bhí Shane Staple-
ton agus David Treacy an-fheiceálach sa
chluiche sin agus is droch-bhuille é don
chontae nach mbeidh an bheirt laoch

seo ar fáil mar gheall ar ghortuithe
glúine (ballnasc croiseach). Níl Rory
O’Carroll leo i mbliana ach an oiread
mar go bhfuil sé ag díriú isteach ar pheil
leis na sinsir.

Imreoidh Tiobraid Árann agus Aon-
troim in aghaidh a chéile sa chéad
chluiche le Seaimpíní na Mumhan mar
rogha láidir na n-údar. Bhuaigh Tiobraid
Árann Cluiche Leathcheannais na
Mumhan in aghaidh Chorcaí. Cluiche
eipiciúil a bhí ann agus thóg sé am
breise chun na foirne a scaradh óna
chéile. Ina dhiaidh sin, fuair Tiobraid
Árann an ceann is fearr ar Sheaimpíní na
hÉireann fé 21, An Clár, i gCluiche Cean-
nais na Mumhan. Tá roinnt mhaith
imreoirí ó fhoireann sinsir na dTio-
bradach leo, ina measc Noel McGrath
agus Pádraic Maher a bhí an-mhaith i
gCluiche Leathcheannais Sinsir na
hÉireann an Domhnach seo caite. Seo
foireann láidir atá ag na Tiobradaigh
agus tá sé deacair a chreidbheáil nach
bhfuil an comórtas bainte acu ó 1995.

D’éirigh le hAontroim dhá Chraobh
Uladh as a chéile a bhaint le bua maith
ar Ard Mhacha a bhí i gCluiche Ceannais
Uladh den chéad uair ó 1979. Bhí an-
taispeántas ag Darren Hamill, laoch na
himeartha an lá sin le deich gcúilín, cei-
thre cinn acu ag teacht ó phocanna
saora. Imríonn an lánchúlaí PJ O’Con-
nell le foireann na sinsear chomh maith.

Cluichí Leathcheannais Iomána na hÉire-
ann Bord Gáis Fé 21. Dé Sathairn 21ú Lúnasa,
Tulach Mhór – Beo ar TG4. Tiobraid Árann v
Aontroim @ 4.00i.n.
Gaillimh v Baile Átha Cliath @ 6.00i.n. Darren Whelan réidh do Bhaile Átha Cliath (PIC. MATT BROWNE / SPORTSFILE) 

Mickey Harte ag dul le Corcaigh
do Chraobh na hÉireann

Gráinne McElwain

“TÁ an-díomá orainn nach bhfuil muid
féin ag imirt ar an Domhnach ach sin é
an saol” a deir bainisteoir Thír Eoghain
Mickey Harte. Tá an-eolas ag Mickey
faoin dá fhoireann seo, Baile Átha Cliath
agus Corcaigh, a bheas ag imirt in
aghaidh a chéile i gCluiche Leathchean-
nais na hÉireann ar an Domhnach mar
gur chuir siad deireadh le Tír Eoghain sa
chraobh le dhá bhliain anuas.

“Níl an chuma ar Chorcaigh go bhfuil
siad ag imirt chomh maith i mbliana
agus a bhí siad anuraidh, ach is féidir
leat amharc air seo ar dhá bhealach
dhifriúla. Ba é an rud ba mhó a chuaigh
i bhfeidhm ormsa anuraidh ná cé
chomh díograiseach is a bhí siad. 

D’oibrigh siad fíorchrua, bhí siad
gach áit ar an pháirc agus bhí sár-
imreoirí acu a bhí an-láidir. Bhí siad
chomh maith sin nár cheap mé go
mbuafadh Ciarraí orthu anuraidh, ach
d’imigh an fuinneamh a bhí iontu agus
ba chuma faoin méid a bhí déanta acu
go dtí sin, ní raibh siad chun an corn a
bhaint” a deir Mickey.

“I mbliana, níl an fuinneamh sin le
feiceáil ach tá siad i gCluiche

Leathcheannais na hÉireann agus táim
lánchinnte go bhfuil Corcaigh sásta
nach bhfuil an oiread sin cainte fúthu
agus a bhí”.

“As na foirne ar fad atá fágtha, sílim
gurb iad Corcaigh an fhoireann is fearr a
bheas in ann an ócáid a láimhseáil. Bhí
siad anseo cheana agus b'iad Ciarraí an
fhadhb a bhí acu anuraidh, ní an ócáid
féin. Sílim gur rud maith é do Chorcaigh
nach bhfuil Ciarraí ag fanacht orthu mar
tabharfaidh sé sin níos mó saoirse
dóibh imirt”.

An gceapann Mickey gur fadhb é
nach bhfuil foireann shocraithe ag
Conor Counihan? “Is mó de bhuntáiste

é go bhfuil áiteanna a malartú ar fhoire-
ann, mar sílim gur contúirt é más rud é
go mbíonn foireann shocraithe agat. Má
tharlaíonn sé sin bíonn gach duine ró-
chompordach leis an dóigh a bhfuil
gach rud ag dul. Tá painéal an-láidir ag
Corcaigh agus sílim go ndéanfaidh sé
sin difear an uair seo” a deir Mickey.

Chaill Tír Eoghain in aghaidh Bhaile
Átha Cliath i gCluiche Ceathrú Ceannais
na hÉireann i mbliana, 1-13 in aghaidh
0-15. “ Níor thóg muid ár seansanna
agus chaill muid  an cluiche. Ní raibh
muid chomh cruinn agus ba chóir a
bheith agus cinnte cé gur chuir Baile
Átha Cliath muid faoi bhrú, chaill muid

amach ar ár ndeis” a deir Mickey.
“Thaispeáin Baile Átha Cliath go

raibh córás nua acu nuair a fuair siad an
lámh in uachtar orainn sa bhabhta
deireanach den tsraith. D’oibrigh siad
crua agus thaispeáin siad go raibh siad
tar éis feabhsú. Roimhe seo, bhíodh
imreoirí maithe ag Baile Átha Cliath ach
níor imir siad mar fhoireann”.

“Feicfear ar an Domhnach cén tion-
char a bheas aige nuair a imreoidh dhá
fhoireann a oibríonn fíor-chrua in
aghaidh a chéile. Sa chás seo, ceapaim
gurb é an difear a bheidh eatarthu ná an
méid imreoirí maithe a imreoidh go
maith. Tá a fhios ag Conor Counihan cé

na himreoirí maithe atá aige, ach an
bhfuil a fhios ag Baile Átha Cliath?”

Tá 2-35 aimsithe ag Bernard Brogan
sa chraobh go dtí seo ach an bhfuil sé
féaráilte a rá, má stopann Corcaigh an
liathróid ag dul isteach chuige, gur
féidir leo an cluiche a bhaint?

“Thabharfadh sé sin an-deis do Chor-
caigh cinnte. B’fhéidir go bhfuil cosan-
tóir amháin ag Conor Counihan a bheas
in ann an jab a dhéanamh ach déarfainn
go mbeidh fear eile tugtha siar chun súil
a choinneáil air chomh maith”.

“Tá go leor imreoirí nua óga tugtha
isteach ag Pat Gilroy ach seo ócáid thar
a bheith mór dóibh. Níl aon taithí acu ar
na laethanta móra agus seo an lá peile is
mó riamh ina saol imeartha go dtí seo.
Beidh Páirc an Chrocaigh lán go geata
agus beidh Cnoc 16 pacáilte. Is féidir le
Cnoc 16 a bheith ina chara nó ina
namhaid, ag brath ar an dóigh a mbíonn
an fhoireann bhaile ag imirt. Níl na
leaids óga cleachtaithe leis an stáitse
mór seo fós” a deir Mickey.

“Sílim féin go mbeidh an bua ag Cor-
caigh mar gheall ar an taithí atá acu
agus an díomá a bhí orthu in aghaidh
Chiarraí anuraidh. Tá sárimreoirí acu ar
an pháirc agus ar an bhinse, tá siad óg,
láidir agus díograiseach.  Ní bheidh
mórán idir na foirne sa chéad fhiche
bomaite nó cúig bhomaite is fiche ach
mothaím go dtiocfadh Corcaigh chun
cinn roimh leatham agus go bhfanfaidh
siad chun cinn sa dara leath. Ní bheidh
slad ann ach beidh an bua ag Corcaigh".

Spórt na mBan CLG
Gráinne McElwain

BHÍ gach rud ag amharc go maith do
Chorcaigh sa dara leath i gCluiche
Leathcheannais Camógaíochta na
hÉireann an deireadh seachtaine seo
caite ach bhí an t-ádh leo ag an
deireadh nár chaill iad agus go mbeidh
deis athimeartha acu an Domhnach
beag seo. Bhí siad dhá phointe taobh
thiar i dtreo dheireadh an chluiche ach
fuair Síle Burns dhá phoc shaora deire-
anach sa chluiche chun seans eile a
thabhairt do na reibiliúnaithe. 

Chuaigh cinneadh maidir le poc saor
ag deireadh an chluiche in aghaidh na
Gaillimhe chomh maith nuair a bhí an
chuma ar an scéal go raibh poc saor
tuillte ag mná an iarthair. Tá Corcaigh
ag cuardach a dtríú Craobh Uile-Éire-
ann as a chéile ach beidh feabhas ag
teastáil Dé Domhnaigh. Beidh an
cluiche á imirt i Staid Semple, Durlas
Éile ag 3.30i.n.

Ní raibh an drámaíocht chéanna sa
chluiche leathcheannais eile nuair a bhí
bua maith ag Loch Garman ar Chill
Chainnigh 3-12 in aghaidh 1-11. Ní raibh
ach pointe idir na foirne ag leath-am
ach fuair Katrina Parrock agus Kate
Kelly na cúil chinniúnacha. Beidh an

Cluiche Ceannais atá urraithe ag Gala ar
siúl ar an 12ú Meán Fómhair.

I bPeil na mBan, beidh Muineachán
ag imirt in aghaidh Laoise agus tabhar-
faidh Seaimpíní na hÉireann Corcaigh
aghaidh ar Thír Eoghain i gCluichí
Ceathrú Ceannais na hÉireann. Níl
seaimpíní Chúige Uladh ná na Mumhan
tar éis imirt ó thús mhí Iúil agus is cin-
nte go gcuirfidh sé sin isteach orthu ar
an Satharn.

Bhí bua maith ag Laois ar Chill Dara i
mbabhta a dó de na babhtaí cáilithe 3-12
le 1-8, na cúil ag teacht an lá sin ó
Tracey Lawlor agus Aisling Kehoe.
D’aimsigh Tracey Lawlor 2-4 an lá sin
agus beidh ar chosaint Mhuineacháin a
bheith ag faire amach di. Bhuail
Muineachán agus Laois lena chéile sa
tSraith níos luaithe i mbliana agus
chríochnaigh an cluiche sin ar comh-
scór. Is míbhuntáiste é do
Mhuineachán nach bhfuil siad tar éis
imirt le sé seachtaine anuas ach beidh
bainisteoir Mhuineacháin Barry
McLoughlin ag súil le taispeántas maith
ó Chiara McAnespie, Caitríona
McConnell, Therese McNally agus Ellen
McCarron.

Tá go leor daoine ag caint faoi
mheath Chorcaí le tamall ach tá an

fhoireann is fearr riamh i bPeil na mBan
ar thóir a séú Craobh Uile-Éireann as a
chéile i mbliana. Níl Briege Corkery ag
imirt leo i mbliana mar go bhfuil sí ag
taisteal agus cé go bhfuil Angela Walsh
ag taisteal chomh maith tá sí in ainm is
a bheith ar ais don chluiche seo.  Is cuid
lárnach den fhoireann í Mary O’Connor
a bheas ag imirt peile ar an Satharn agus
ag imirt camógaíochta ar an Domh-
nach.

Tá tosaithe Thír Eoghain thar barr le
11-42 scóráilte acu sna babhtaí cáilithe.
In aghaidh Shligigh, fuair Sarah Con-
nolly, Aisling O’Kane agus Gemma Beg-
ley na cúil ach bí cinnte go mbeidh
cosaint Chorcaí i bhfad níos déine agus
nach mbeidh an spás céanna ag
tosaithe Thír Eoghain.  Tógfaidh sé
píosa ar Chorcaigh socrú isteach ach ní
féidir leat dul in aghaidh Sheaimpíní na
hÉireann.
Cluichí Ceathrú Ceannais na hÉireann i bPeil na
mBan. Dé Sathairn 21ú Lúnasa i mBeannchar,
Uíbh Fhailí
Muineachán v Laois @ 12.30i.n.
Corcaigh v Tír Eoghain @ 2.15i.n. 
Cluiche Leathcheannais Camógaíochta na
hÉireann -Athimirt
Dé Domhnaigh 22ú Lúnasa i Staid Semple,
Durlas Éile
Corcaigh v Gaillimh @ 3.30i.n.

Beidh Mary O'Connor, Corcaigh gnóthach an deireadh seachtaine seo.
(PIC : MATT BROWNE / SPORTSFILE)

Ré nua do Chnoc 16
Gráinne McElwain

B’fhéidir mar gheall ar an
chúlú eacnamaíochta nó
costas na dticéad fiú, ach
ní raibh Páirc an Chró-
caigh lán go doras go dtí

seo i mbliana.  Bí cinnte de go n-
athróidh sé sin ar an Domhnach
nuair a bheidh beagnach ochtó míle
duine ann ag féachaint ar an

chluiche idir Corcaigh agus Baile
Átha Cliath. Cé go bhfuil cead ag
lucht tacaíochta ticéad a cheannach
d’aon áit i bPáirc an Chrócaigh, tá a
fhios againn go bhfuil an-ghaol idir
Cnoc 16 agus lucht tacaíochta Bhaile
Átha Cliath. 

Sin an ‘Mecca’ atá ag an chontae
sin agus nuair atá na buachaillí
gléasta i ngorm ag dul go maith, níl
aon áit níos fearr ná a bheith ann
agus tú ag ceol “Come on you boys
in blue”. Is traidisiún é an Cnoc, a
mhaireann ó ghlúin amháin go glúin
eile agus atá ina áit speisialta ag
muintir Bhaile Átha Cliath i stair an
chumainn.

Deirtear gur baisteadh Cnoc 16 air

mar go dtáinig na clocha agus
brablach atá faoi as lár na cathrach
tar éis Éirí Amach na Cásca 1916. 

Sna nóchaidí, bhí pleananna ar
bun ag na hÚdaráis suíocháin a chur
ar an Chnoc ach bhí lucht tacaíochta
Bhaile Átha Cliath glan ina n-
aghaidh sin. Ghéill Páirc an Chró-
caigh dóibh agus níor cuireadh
suíocháin ann.

Anois, tá go leor cainte le roinnt
seachtainí anuas maidir leis na
geataí nua a bheas ag cur os comhair
an Chnoic. Beidh geataí 2.8 méadar á
gcur in airde an tseachtain seo
chugainn in am don dara cluiche
leathcheannais i gCraobh Peile na
hÉireann idir an Dún agus Cill Dara. 

Rinne Páirc an Chrócaigh go leor
poiblíochta ar na cúiseanna go
gcaithfidh siad seo a dhéanamh ar
eagla go dtarlódh timpiste uafásach
agus go marófaí duine. Ach tá go leor
argóintí in aghaidh na forbartha nua
seo ó imreoirí agus iar-imreoirí mar
go bhfuil an CLG ag cur deireadh le
sean-traidisiún. 

Tharla sé i gcónaí go mbíodh
daoine ag dul amach ar an pháirc
chun ceiliúradh lena bhfoireann.

Níor tharla timpiste mhór go dtí
seo ach an cúis é sin gan córas sáb-
háilteachta a chur i bhfeidhm? 

Cé go bhfuil Páirc an Chrócaigh ag
rá nach raibh aon bhaint ag an méid
a tharla do Martin Sludden tar éis

Chluiche Ceannais Peile Laighean
lena gcinneadh, tuigtear go bhfuil
an-bhaint aige leis sin. 

Bhí na heachtraí le feiceáil ar an
teilifís agus i mbéal an phobail ar
feadh i bhfad ina dhiaidh agus ní
theastaíonn ón CLG go dtarlódh aon
timpiste mharfach.

Is é an rud atá spéisiúil ná gurb iad
lucht tacaíochta Bhaile Átha Cliath is
mó a mbeidh tionchar ag an chin-
neadh seo orthu ach is binn béal atá
ina thost.  B’fhéidir go bhfeicfimid
bratacha ag tabhairt amach faoin
gcinneadh nua seo Dé Domhnaigh
ach b’fhéidir, cosúil le go leor traidis-
iúin eile, go gcaithfidh siadsan agus
muidne bogadh ar aghaidh.

SPÓRT


